
1 

 
 

Oabme Testamännta 
 

Jeremia 
 

Svieriga Rámátsiebrre 
Svenska Bibelsällskapet 

Uppsala 2026 
 

 



2 

 

1 
1 Dáha li Jeremia bágo. Sån lij Hilkia bárnne, härrájs akta Anatotan 
Benjamina rijkan. 2 Härrá báhko sunji bådij Juda gånågisá Josia, Amona 
bárne, lågenangoalmát ráddimjage, 3 dan ájge gå Jojakim, Josia bárnne, lij 
Juda gånågis, ja gitta gånågis Sidkia, Josia bárne, lågenanvuostasj 
ráddimjage gietje rádjáj. Dan jage vidát máno Jerusalema álmmugav 
doalvvun fáŋŋgavuohtaj. 

Profejta gåhttjom ja viddno 
4 Härrá báhko munji bådij: 
5 Åvddål gå iednehekkan duv hábbmijiv, 
duv válljijiv, 
åvddål gå riegádi 
dunji ájlis gåhttjomav vaddiv: 
álmmuga profäjttan årrot. 

6 Valla vásstediv: »Härrá, muv Jubmel, iv dåhkki hålatjit – lev ilá nuorra!« 
7 Härrá de munji hålaj: 
Ale javla ietjat ilá nuorran 
ájnat maná dåhku gåsi duv rájav 
ja håla mav duv gåhtjov! 
8 Ale sijáv dibde duv balldet, 
dajna gå mån lav dujna 
ja duv gájov, 
Härrá hoallá. 

9 Ja Härrá giedas gálggij, muv njálmev duohtastij ja javlaj: 
Biejav bágojdam duv njálmmáj. 
10 Uddni dunji fámov vattáv 
álmmugij ja rijkaj badjel. 
Dån galga råhttit ja gåmedit, 
biejsstet ja dådjalit, 
tsieggit ja sáddjit. 

11 Härrá báhko munji bådij »Majt vuojná, Jeremia?« Vásstediv: 

»Mandelmuora oavsev vuojnáv.« 12 Härrá hålaj: »Riekta vuojnni: bágum 
gåtsedav dasik sjatto sjaddi.« 

13 Härrá báhko nuppádis munji bådij: »Majt vuojná?« Vásstediv: »Duollde 
rujtav nuorttan vuojnáv, dábbelij hálli.« 14 Härrá de hålaj: 

Nuorttat vuorbedisvuohta oabllu 
gájkka rijka viessogijda, 
15 dajna gå gåhtjov dal tjoahkkáj 
gájkka nuorttarijka máttojt, 
Härrá hoallá. 
Båhti tråvnåjdisá biejatjit 
Jerusalema uvsaj åvddåj, 
stáda muvraj birra 
ja gájkka Juda stádaj birra. 
16 Álmmugisám guládahtáv duobmov 
gájkka bahávuodasa diehti, dajna gå muv hilggun. 
Värrodålåv ietjá jubmelijda buollidin 
ja råhkådallin majt ietja lidjin dahkam. 

 
17 Getsasta tjuodtjela, 
sidjij javla gájkka majt gåhtjov! 
Ale sijás balá, 
de sijá åvdån duv sälldát baldáv. 
18 Ge, uddni dagáv duv 
muvrridum stádan, 
ruovddetjuolldan, guohpármuvrran, 
ålles rijka vuosstij rijbbamin, 
Juda gånågisáj ja oajvemusáj vuosstij, 
härráj ja ålles rijka álmmuga vuosstij. 
19 Sij ládi duv, 
valla duv e vuojte, 
dajna gå mån lav dujna, 
Härrá hoallá, 
ja mån lav duv gájutjit. 

2 

Härrá álmmugis jårrålimes ja jáhkodisvuodas guoddal 
1 Härrá báhko munji bådij: 2 Maná sárnneda Jerusalemaj: Návti Härrá 
hoallá: 

Mujtáv man åskåldis nuorran lidji, 
man gieres moarssen lidji, 
gåktu muv miehtsen tjuovvu, 
ednamin gånnå ij aktak sáddji. 
3 Israel lij Härráj ájlistuvvam, 
suv álggosjaddon. 
Gájka gudi dassta bårrin mettulattjan sjaddin, 
vuorbedisvuohta sijáv dejvaj, 
Härrá hoallá. 

 
4 Gullit Härrá bágov, 
Jakoba máddo, Israela gájkka vierrega! 
5 Návti Härrá hoallá: 
Manen duv áhtje muv guoddalin, 
gå mujsta svahkadin, 
dåssjev tjuovvun 
ja ietja dåssjånin? 
6 Ettjin das gatjáda: »Gånnå l Härrá, 
guhti mijáv doalvoj Egyptas, 
guhti mijáv lájddij åjdåmiehtse tjadá, 
ávtas ja sjmilltjás ednama tjadá, 
gåjko ja sjievnnjis ednama tjadá, 
gånnå ij aktak vájalda, 
gånnå ij aktak almasj åro?« 
7 Sjaddelis ednamij dijáv doalvvuv, 
niektitjit dan sjattojt ja gájkka buorijt. 
Mavas dåhku boahtám de dagájda ednamam bádásin 
ja åbmudagám vastagin. 

8 Ettjin härrá gatjáda: 
»Gånnå l Härrá?« 
Lága tjuottjodiddje ettjin mujsta berusta. 
Ráddijiddje muv vuosteldin, 
profejta åvddålijsárnnun Baala namán 
ja jubmelijt tjuovvun ma ettjin viehkedit máhte. 
9 Dajna biejav dijáv ájn vásstedittjat, 
Härrá hoallá, 
ja ájn vil mánájmánájdihtte biejav vásstedittjat. 
10 Mannit kitteagij gáttijda gehtjatjit, 
rádjit Kedarij soabmásav åtsådittjat 
jus la dakkir dáhpáduvvam: 
11 le gus goassak álmmuk jubmelijdes målssum? 
– Ällittja ga jubmela. – 
Valla álmmugam gudnes målsoj 
dasi mij ij viehkedit máhte. 
12 Alvaduvá, almme, 
suorggana ja doargesta, Härrá hoallá. 
13 Dajna gå álmmugam la guovtegerdak suttov dahkam: 
muv hilggun, 
ielle tjátje ádjagav, 
ja tjáhtjevuorkájt allasisá tjuollin, 
jiello tjáhtjevuorkájt 
ma e jiege. 

 
14 Le gus Israel oarjje, 
le gus oarjjen riegádam? 
Man diehti oadtjusin sjattaj? 
15 Lädjána sunji sjärggu ja harri. 
Suv ednamav li ávttasin dahkam 
ja suv stáda li buollám, 
aktak ij máhte dajn årudit. 
16 Vilá Memfisa ja Tachpanchesa ålmmå 
li oajvvetjåhkåt buolljadin guodutjit. 



6 

17 Dát la duv däjvvam 
danen gå Härráv, Jubmelat, hilggu. 
18 Mij ávkijt la dunji Egyptaj vuolgget 
jugátjit Nijllaäno tjátjes? 
Mij ávkijt la dunji Assyriaj vuolgget 
jugátjit Eufrata tjátjes? 
19 Bahávuohtat duv mávsedisj, 
jáhkodisvuohtat duv duobbmisj. 
Árvveda man bihtja duv vájvve 
gå Härráv, Jubmelat, hilgo, 
ja mujsta i das balá, 
Härrá Jubmel Sebaot hoallá. 

 
20 Mälggat rájes svagájdat dådji, 
tjadnasijdat boarkkiji 
javla: »Iv sidá dievnastit.« 
Gájkka alla dievájn 

ja juohkka ruoddnis muora vuolen 
huorruda jålluri. 
21 Divras vijnnan duv sáddjijiv, 
mihás vijnnamuorran. 
Gåktu dån de munji sjaddi 
gienes ja amás vijnnamuorran? 
22 Juska vil njalijn lulu basádit 
ja sájbojt skidárdit, 
de dån huoman muv åvdån suttojs báddum biso, 

Härrá Jubmel hoallá. 
23 Gåktu máhtá javllat: »Iv mån la báddum, 
iv la baaljubmelijt tjuovvum«? 
Ájádalá gåktu vákken dåmadi, 
huomahav mav dahki, 
dån la vales njinnjeliskamela 
duohku diehki guohtsamin, 

24 mij åjdåmähttsáj vuolggá 
stiblas sádamin. 
Guhti dan himojt buktá ráddit? 
Ij dárbaha gievddat dav åhtsåmis, 
stibllaájgen dav galla gávnná. 
25 Várriju då juolggevuodojdat nåhkådimes 
ja tjåddågav gåjkkådimes! 
Valla dån vásstedi: »Dåssjåj! 
Amás jubmelijt ähtsáv 
ja sidáv dajt tjuovvot.« 
26 Gávnadallam suola lágátjin 
Israel de skábmát, 
aktan dan gånågisáj ja oajvemusáj, 
härráj ja profejtaj, 
27 gudi muorraj javlli: »Dån la muv áhttje« 
ja gärggáj: »Dån muv riegádahtti.« 
Munji hárddov jårggålin, 
ettjin muodov, 
mavas nieda bále tjuorvvu: 
»Boade mijáv gájutjit!« 
28 Gånnå li de jubmela majt allasit dahki? 
Båhtisa de nieda bále duv gájutjit jus máhtti! 
Dujna, Juda, li ham jubmela avta ednaga 
gå duv stáda. 
29 Man diehti muv guoddalihpit? 
Lehpit gájka muv vuosstij stuojmmim, 
Härrá hoallá. 
30 Dåssjåj bárnijdihtte tsábmestiv, 
bagádusás ettjin berusta. 
Degu sniebas lädjána 
dijá svierde profejtajt dåssjidin. 
31 Lev gus Israelaj åjdåmiehttsen sjaddam, 
sjievnnjeda ednamin? 

Man diehti álmmugam javllá: »Mannap gåsi sihtap, 
ep dasti duv lusi máhtsa!« 
32 Vajálduhttá gus niejdda hervajdis 
jali moarsse aves? 
Valla álmmugam la muv vajálduhttám 
gájkka ájgijt. 

 
33 Tjiehppe dån la gäjnov gávnatjit 
gieresvuodav åhtsålime! 
Tjabu huorá 
li dujsta oahppam. 
34 Duv gárvvohielmen 
la májnedis häjoj varra; 
ettjin sij suollagin gávnadalá. 
35 Huoman dån javla: »Sivádibmen lav, 
Härrá moarre muv vuosstij la nåhkåm.« 
Valla mån biejav duv vásstedittjat 
gå ietjat tjuottjoda suttodibmen. 
36 Jáhká gus nåv álkkes láhkáj 
besa nuppe gäjnov válljit? 
Aj Egypta duv bähttá, 
nåv gåktu Assyria akti ájgenis duv biehtij. 
37 Aj dassta viertti vuolgget 
gieda oajve nanna. 
Härrá l sijáv hilggum gejda dårvustalli, 
sij älla dunji ávkken. 

 

3 
1 Jus ålmåj áhkátjistes sirát 
ja áhkátjis suv guodá 
ja nuppijn válldu, 
oadtju gus ålmåj suv lusi vat máhttsat? 
Ij gus de ednam ájlisahttán sjatta? 



9 

Ja dån guhti edna ålmmåj la huorrudam, 
lulu gus de oadtjot muv lusi máhttsat? 
Härrá hoallá. 

 
2 Bajeda tjalmijdat buovdajda: 
gávnnu gus bájkke gånnå dån illittja huorrudam? 
Gäjnnoguoran vuordedijn dån tjåhkkåhi 
degu arábak sáttojmiehtsen. 
Ednamav ájlisahttán dahki 
huorudagájnat ja bahávuodajnat. 
3 Rássjobållåsa adnaluvvin, 
gidárásjo ettjin boade, 
valla dujna lij huorá gehtjastahka, 
ittji ga skábmáda. 
4 Huoman dån munji dal tjuorvo: »Áhttjám! 
Nuorravuodam rájes venagam lidji! 
5 Luluj gus venak ihkát ájggáj suhttat, 
bissu gus suhttos ihkálattjat?« 
Návti dån håla, gåjt baháv dahki 
– nåv ålov gå bukti. 

Israel ja Juda – guokta jáhkodis oappá 
6 Gånågis Josia ájgen Härrá munji hålaj: Vuojná gus majt duot jårrålam 
Israel la dahkam? Gájkka alla várijda ja gájkka ruoddnis muoraj vuolláj 
manáj huorrudittjat. 7 Jáhkkiv gå dav gájkka lij ållidam, de luluj muv lusi 
máhttsat, mavas ittjij máhtsa. Jáhkodis Judaoabbás dav vuojnij, 8 ja vájku 
vuojnij muv jårrålam Israelav hilggot ja sunji sirádimgirjev suv 
gállasjvuoda doadjema diehti vaddet, ittjij huoman jáhkodis Judaoabbá 
ballá, ájnat sån aj huorrudatjáj. 9 Skieges giehppismielakvuodajnis ednamav 
ájlisahttán dagáj ja giergge- ja muorragåvåj jáhkkogahttán lij. 10 Huoman 
jáhkodis Judaoabbás ittjij muv lusi duodas máhtsa, ájnat dåssjå dagádaláj, 
Härrá hoallá. 

11 Härrá munji hålaj: Jårrålam Israel la jáhkodis Judas binnebut siválasj. 
12 Maná tjuorvo dáv ságav nuortas: 

Máhtsa, jårrålam Israel, 
Härrá hoallá, 
iv das dunnuv vuosstemielajn gehtja, 
dajna gå libbogisvuodav vuosedav, Härrá hoallá. 
Ij moarrám ihkálattjat biso. 
13 Valla duv mieddemijt viertti buojkkát, 
dån vuosteldi Härráv, Jubmelat, 
ja amás jubmelijt viegadalli 
gájkka ruoddnis muoraj vuolen, 
ja munji ittji gulldala, 
Härrá hoallá. 

 
14 Máhttsit, jáhkodis máná, Härrá hoallá. Dajna gå mån lav dijá Härrá, ja lav 
dijáv tjoahkkitjit, juohkka stádas avtav ja juohkka fuolkes guoktásav, ja 
Sionij dijáv doalvov. 15 Vattáv didjij räjnnuhiddjijt iehtjam miela milta, gudi 
dijáv diedoj ja jiermij lájddiji. 16 Ja gå de sahkkidihpit lassánihpit dijá 
ednamin, Härrá hoallá, ij das aktak Härrá lihttoárkas sárno; ij ga aktak dav 
ájádalá jalik mujte, ij aktak dav åhtsåla jalik ådå árkav dagá. 17 Dan ájge 
Jerusalem gåhtjoduvvá Härrá tråvnnån, ja gájkka álmmuga dasi tjåhkani 
Härráv Jerusaleman dievnnutjit. E dasti bahás ja garra vájmojdisá gulldala. 
18 Dalloj Juda álmmuk Israela álmmugijn säbrrá, ja aktan sij båhti 
nuorttarijkas dan ednamij mav dijá ájttegijda vaddiv åbmudahkan. 

Gåhttjom buorádusáv dahkat 
19 Luluv sihtat duv bárnnen adnet 
ja dunji vaddet åbmudahkan herlugis ednamav, 
ietjá álmmugij ednamijs tjáppep. 
Jáhkkiv dån lulu muv áhttjen gåhttjot, 
i goassak mujsta jårgijdit. 
20 Valla nåv gåktu nissun boadnjátjis bähttá, 
nåvti dån, Israel, muv biehtti, 
Härrá hoallá. 
21 Tjuorvas buovdajs gullu, 
Israela álmmuga tjierrom ja råhkålvisá. 



11 

Sij li tjádjánam 
ja Härráv, Jubmelisá, vajálduhttám. 
22 Máhttsit, jáhkodis máná, 
de buoredav dijáv jáhkodisvuodastihtte. 

 

»Boahtep dal duv lusi, 
dajna gå dån, Härrá, la mijá Jubmel. 
23 Dåssjen lij mijá dievnastus dievájn, 
dåssjen mijá stuojmme várijn. 
Dåssjå Härrá, mijá Jubmela lunna, 
la Israela gádjusibme. 
24 Mijá nuorravuoda rájes la skábmojubmel njieladam 
gájkka majt áhtjijimme bargo buktin, 
sijá sávtsajt ja slihturijt, 
bárnijt ja niejdajt. 
25 Sjaddus skábmo midjij láhtjon 
ja gudnedisvuohta mijá oademgåbttjåsin, 
dajna gå Härrá, Jubmelimme vuosstij, lip suddodam, 
midja aktan áhtjijimme, 
mijá nuorravuoda rájes gitta dán biejve rádjáj, 
ep la Härráv, Jubmelimme, gulldalam.« 

 

4 
1 Jus jårgijda, Israel, 
Härrá hoallá, 
de oattjo muv lusi vas máhttsat, 
ja jus vastes boajtojubmelijt váldá muv tjalmij åvdås 
de tjádjulimes besa. 
2 Ja gå duodalattjat ja rievtugit Härrán vuorno, 
de álmmuga ietjasa suv namájn buorissjivnnjedi ja suv hievedi. 
3 Dajna gå návti Härrá hoallá 
Juda ålmmåjda ja Jerusalemaj: 
Ruoddjijihtit allasihtte ådå ednamav, 



12 

allit tjiesskisbiesstagij gasskaj sáddji. 
4 Birratjuohppit ietjada Härráj, 
tjuohppit vájmojihtte åvddånáhkev, 
dij Juda ålmmå ja Jerusalema viesáda. 
Ietján muv moarre buollá 
degu dållå mav aktak ij buvte jáddadit, 
bahá dagojihtte diehti. 

Härrá duobbmo: ládam boahtá nuorttat 
5 Guládihtit dáv Judan, 
tjuorvvut dav Jerusaleman, 
båssut jiednatjårvijt jårbbå ednamin, 
gåhttjut fuovav tjåhkanit: 
Tjåhkanup muvrridum stádajda! 
6 Bajedihtit doarroslávgáv! Sionij! 
Åhtsit suojev! Allit ganuga! 
Dajna gå nuorttat rájav vuorbedisvuodav 
ja stuorra håhkkånimev. 
7 Lädján la rådos guodám, 
álmmugij dåssjididdje l mannamin, 
årromsajestis la vuolggám 
duv ednamav ávttadittjat. 
Duv stáda sjaddi bátsidissan 
gånnå aktak ij máhte årrot. 
8 De gárvvunihtit hårssåj, 
luodjut ja fuojkadihtit! 
Härrá buolle moarre 
ij la mijás jårgijdam. 
9 Dan biejve, Härrá hoallá, 
jálosvuohta gånågisás ja oajvemusájs nåhkå, 
härrá sälldát suorggani, 
profejta gieladibmen tjuodtju. 
10 Sij javlli: »Härrá, mijá Jubmel, 
dån la bähttám 

dáv álmmugav ja Jerusalemav: 
ráfev ja dårvov midjij loabedi – 
mavas svierdde l dal mijá tjiebeda vuosstij!« 

 
11 Gå dat ájgge boahtá 
de dán álmmugij ja Jerusalemaj javlli: 
Báhkka virrobiegga sáttojmiehtse buolljis alladisájs 
båssu álmmugam vuosstij. 
Dan sinna ij buvte tjuohppusav rájnnit, 
12 biegga mav rájav la dasi ilá garras. 
Guládahtáv sidjij dal duobmov. 
13 Gähttjit, vasjulasj tjåhkanaddá degu balva, 
suv vávna båhti nåv gåktu garra virro, 
suv hesta li goasskemijs jåhtelappo. 
Vuoj midjij, håhkkånip! 
14 Rájnni vájmut bahávuodas, Jerusalem, 
vaj gádjusa. 
Man guhkev li bahás ájádusá 
duv mielan viesutjit? 
15 Gullit, Danas sáhka bådij, 
vuorbedis sáhka Efraima váres! 
16 Sárnneda álmmugij, 
guláda Jerusalemaj: 
Mälggatrijkajs vasjulattja båhti, 
doarrotjuorvvasijt bajedi Juda stádaj vuosstij. 
17 Nåv gåktu vávta giette birra 
suv juohkka guovlos birástahtti, 
dajna gå sån muv vuosteldij, 
Härrá hoallá. 
18 Duv viessom ja duv dago 
li dasi siválattja, 
ietjat bahávuodas gájkka boahtá, 
gájkka assjme mij njuolgga vájmmusit däjvvá. 

19 Muv radde, muv radde! Vájvijn bånjudaláv! 
Vájmmum tsuovkkan, sissŋelam stuojmev dahká. 
Iv máhte sjávot årrot. 
Tjoarvvetjuodjamijt ja doarrotjuorvvasijt guláv. 
20 Hiehte hiede nali, 
åbbå ednam dåssjån: 
hähkkat muv vieso li gajkoduvvam, 
goade oanegis båttån dåssjånam. 
21 Man guhkev vierttiv doarroslávgájt vuojnnet 
ja tjoarvvetjuodjamijt gullat? 
22 Álmmugam la gájves, 
mujsta e berusta. 
Jiermedis máná li; 
tjiehpe li galla bahájt dahkat, 
mavas buorijt älla. 

 
23 Ednamav gehtjadav – ávtas ja guoros la, 
ja almev – älla danna tjuovga. 
24 Várijt gehtjadav – skielbesti 
ja gájkka dievá doargesti. 
25 Mån gehtjav – ij aktak almasj la danna, 
gájkka alme låtte li báhtaram. 
26 Gehtjav – sjaddelis ednam la sáttojmiehttsen sjaddam 
ja gájkka dan stáda bátsidissan. 
Dát gájkka l Härrá dahko, 
suv buolle moare dahko. 
27 Dajna gå návti Härrá hoallá: 
Åbbå ednam dåssjån, 
galgav dav oajttet. 
28 Dan diehti ednam surggaj 
ja almme dan badjel tjáhput. 
Sárnnum lav ja iv ruopptot válde, 
mierredam lav ja iv sáŋarda. 

29 Rijddijiddjij ja juoksavuohttjij stuojmes 
åbbå ednam báhtar, 
rådoj sinna tjiehkát 
ja bávtijda goarŋŋu. 
Gájkka stáda li guodeduvvam, 
ij aktak almasj dajda bátse. 
30 Mij ávkijt la dunji 
skárlakruoppsadij gárvvunit, 
guojtte hervaj tjievllit, 
tjalmijdat tjábben girjjat? 
Dåssjen härvvada; 
duv iehttse duv badjelgähttji, 
hekkav dujsta sihti. 
31 Guláv jienav degu riegádahtte nissunis, 
vuostasjriegádahtte nissuna tjuorvvasijt. 
Niejdda Sion la – sjuorgada giedajdis gálggi: 
Vuoj munji! Håhkkånav almasjgåddij giedajda. 

5 

Härrá duobbmo álmmuga suttojda 
1 Mannit Jerusalema gahttunijda 
ja gähttjit snivugit! 
Åtsådihtit guovdojn, 
gähttjit jus soabmásav gávnnabihtit, 
jus la akta ájnna almasj guhti duohta dahká 
ja rievtugit gähttjal viessot – 
de luojtáv stádaj ándagis. 
2 Vájku vil Härrá namán vuornnomin, 
de gåjt vieret vuornnu. 
3 Härrá, duv tjalme sihti åskåldisvuodav vuojnnet. 
Dån sijáv tsábbmi, valla ettjin báktjasav gulá, 
sijáv tsuovkkiji, valla várrimis vuornnun. 

Muodojdisá gierges garrasabbon dahkin 
ja jårgijdimes nádun. 
4 Usjudalliv: Dåssjå sahte almatja li, 
bierigisláhkáj dåmadime, 
Härrá sidodav e dåbdå, 
Jubmelisá rávkalvisájt e dádjada. 
5 Manáv dal fábmogisájda 
sijájn ságastittjat, 
Härrá sidodav galla dåbddi, 
Jubmelisá rávkalvisájt. 
Valla gájka lidjin svagájt doadjám 
ja gájkka báttijt boarkkum. 
6 Dan diehti vuome lädján sijáv gåddå, 
dan diehti miehtse stálppe sijá gaskan spädjá, 
leopárdda sijá stádaj guoran vuorŋet, 
guhti ålgus duosstá gajkoduvvá, 
dajna gå sijás sutto li galle, 
aktelattjat li gahttjam. 
7 Man diehti luluv dunji ándagis luojttet? 
Duv bárne muv hilgodin 
ja jubmelij baktu vuornnun ma älla jubmela. 
Vájku sidjij vaddiv majt dárbahin 
de jáhkkogahttá lidjin 
ja huorráhuodnahin girmmodin. 
8 Hálijdiddje rahkke årråsa li, 
iehtjádij áhkátjijda sjnjihtjomin. 
9 Iv gus lulu sijájt dassta stráffut? 
Härrá hoallá. 
Iv gus lulu mávsedit 
dakkir álmmugav? 

 
10 Goarŋŋut vijnnaváre terássajda! 
Spedjit ja dåssjidihtit gájkka! 

Gájkkut vijnnamuorajt, 
dajna gå e Härráj gullu. 
11 Israela álmmuk ja Juda álmmuk 
li muv bähttám, 
Härrá hoallá. 
12 Härráv vuornnun 
ja suv hilggun: 
»Ij mige bahá mijáv dejva, 
svierdes ja nielges bessap. 
13 Profejtaj sága ilmmen sjaddi, 
älla siján Jubmela bágo.« 

 
14 Dan diehti Härrá, alme fuovaj Jubmel hoallá: 
Danen gå návti javlli 
de dal bágojdam njálmenat dållån dagáv, 
ja dát álmmuk sjaddá muorran mij buollá. 
15 Dijá vuosstij, israelaga, rájav 
mälggadis álmmugav, 
Härrá hoallá, 
álggodålusj álmmuk la, 
álmmuk mij álggorájes la gávnnum, 
álmmuk man gielav dån i dádjada, 
man hålav i buojkká. 
16 Njuollaskuvdosa li rabás hávde, 
gájka li viekses doarroålmmå. 
17 Sjattojdat ja lájbát njielli, 
bárnijdat ja niejdajdat njielli, 
sávtsajdat ja gusájdat njielli, 
vijnnamuorajdat ja fijkunmuorajdat njielli. 
Svierdij dåssjidi nannodum stádajt 
majda dån dårvustalá. 

 
18 Valla gå dat ájgge boahtá, Härrá hoallá, de iv dijáv ållåsit dåssjida. 19 Ja jus 
gatjádi: »Man diehti l Härrá, Jubmelimme, dájt gájkka midjij dahkam?« de 

vássteda: »Dan diehti gå muv hilgojda ja amás jubmelijt ietjada ednamin 
dievnnujda, de vierttibihtit dal abmasijt dievnnut, ednamin mij ij la dijá.« 
 

20 Diededa dáv Jakoba álmmugij, 
tjuorvo dav Judan: 
21 Gulá dáv, dån gájvas 
ja jiermedis álmmuk, 
gänna li tjalme valla ij vuojne, 
gänna li bielje valla ij gulá. 
22 Ehpit gus mujsta balátja, 
Härrá hoallá, 
ehpit gus muv åvdån doargestittja 
guhti sáddujt mera rádjen dahkiv, 
ihkálasj boattsen mav ij máhte rasstit: 
doajáldagá jubmi, valla dåssjåj, 
báro márajdi, valla e dan rastá besa. 
23 Valla dát álmmuk la måttsok ja stardik, 
mujsta jårgijdin ja de mannin. 
24 Ettjin goassak ájádalá: 
»Vierttip Härráv, Jubmelimme, ballat, 
guhti vaddá midjij tjátjev duolla ájge, 
tjaktjarásjov ja gidárásjov, 
ja mijá tjuohppamájgijt várjjal.« 
25 Dijá bahádago li dájt dábijt bådnjåm, 
dijá sutto li dijás dáv buorev rievvum. 
26 Dajna gå álmmugam siegen gávnnuji bahás ålmmå, 
låddårij lágátjin sij viermijt gådi 
ja gielajt biedji 
almatjijt gidditjit. 
27 Nåv gåktu vieddegárre låttijs dievvá, 
nåv viesosa li bähttogisvuodas dievvasa. 
Dan diehti li fábmogissan ja boanndán sjaddam, 
28 buojdden ja vedjadin. 
Bahás dagojnisá älla ráje, 

rievtesláhkáj e duobbmi, 
áhtjedimijda e riektáv ása 
ja häjo rievtesvuodav e tjuottjoda. 
29 Iv gus lulu sijáv dassta stráffut? 
Härrá hoallá. 
Iv gus lulu mávsedit 
dakkir álmmugav? 
30 Tjervas ja suorggididdje dago 
ednamij sjaddi. 
31 Profejta åvddålijsárnnu gällásijt, 
ja härrá sijá miela milta ráddiji. 
Ja návti álmmugam sihtá. 
Valla majt de dahkabihtit 
gå dát nåhkå? 

 

6 
1 Åtsådihtit suojev, dij Benjamina gierraga, 
Jerusalemas bádan! 
Båssut basuvnav Tekoan, 
Buollidihtit várrodisdålåv Bet-Hackeremij! 
Vuorbedisvuohta nuorttat ájttá 
ja stuorra håhkkånibme. 
2 Sion, dån tjáppa ja vuologis niejdda, 
dåssjånibmáj dån boahttu. 
3 Suv vuosstij räjnnuhiddje älojisá båhti. 
Gådijt suv birra tsieggiji, 
fert guhtik válldá allasis guohtomednambiehkev. 
4 Gárvedihtit suv vuosstij dårutjit! 
Båhtit, ládop biejvveguovddela! 
Ilá maŋŋet! Biejvve l juo vássám, 
idjasuojvvanisá guhkku. 
5 Båhtit, ládop iján! 
ja bäjsstop suv doarroladnijt! 

6 Dajna gå návti Härrá Sebaot hoallá: 
Tjuollit muorajt ja tsieggijihtit 
ládamsajádagáv Jerusalema vuosstij! 
Vuoj dán gällásij stádaj! 
Dievas vierredagojs la, 
7 nåv gåktu tjáhtje rudnen dulvvá 
nåv bahádahka danna dulvvá. 
Vahágahttema ja rievvoma jiena dassta gulluji, 
vájvijt ja hávijt agev vuojnáv. 
8 Várri, Jerusalem, 
ietján jårggålav dunji hárddov, 
ietján dagáv duv åjdåmádjan, 
ednamin gånnå ij aktak vieso. 

 
9 Návti Härrá Sebaot hoallá: 
Nuppádis tjuohpa, 
nåv gåktu vijnnamuoras, 
Israela báhttsijt! 
Gálggi giedat ájn akti åvsijda, 
vijnnamuorjjetjoaggij láhkáj! 
10 Gesi mån hålatjav, 
guhti muv várrodusáv gulldalisj? 
Sijá bielje li dahppasin 
vaj e majdik gulá. 
Härrá bágov dåssjen adni, 
sij e dassta berusta. 
11 Härrá moares lav dievva, 
iv dav buvte ráddut. 
Gålgådihtit dav mánájda gahttunin 
ja nuorajda gudi dasi tjåhkanaddi! 
Ålmmå ja nissuna dejvadalli, 
vuorrasa ja ájn vil vuorrasappo. 
12 Sijá vieso, sijá bäldo ja áhkátja 
båhti iehtjádij hállduj. 

Vuojná, giedam bajedav 
ednama viesajdiddjij vuosstij, 
Härrá hoallá. 
13 Gájka, uhtsebu gå stuorábu, 
sihti sniehpasit allasisá rievvot. 
Gájka, profejta ja härrá, 
bähttogisát barggi. 
14 Álmmugam vahágav sij dálkudi, 
valla dåssjå ålgolt. 
Javlli: »Gájkka l buorre, gájkka l buorre!« 
mavas buorre ij la. 
15 Skámujn ja vastes láhkáj barggi – 
daŋgas diehti e hehpana, 
e dádjada skábmádit. 
Dan diehti gahtjaduvvamij siegen gahttji. 
Ednamij ravggi 
vájve båttå, 
Härrá hoallá. 

 
16 Härrá de hålaj: 
Ganudihtit gähttjit rahtesuorráj, 
åtsådihtit dålusj bálggájt, 
rievtes gäjnov. 
Mannit de dav gäjnov, de bessabihtit vuojŋadit. 
Mavas sij vásstedin: »Ep mij sidá.« 
17 Biedjiv didjij gáhttárijt – 
gulldalihtit tjoarve jienav! 
Mavas sij vásstedin: »Ep mij sidá.« 
18 Dan diehti gulldalihtit, gájkka álmmuga, 
snivugit gähttjit mij sidjij sjaddá! 
19 Ednam, gulldala: 
Buvtáv dán álmmugij vuorbedisvuodav, 
sijá bahájuonagahttemij diehti, 
dajna gå bágojdam ettjin lágeda, 

ja lágam hilgodin. 
20 Majdis mån Saba suovvasij, 
jali buoremus kalmusij mälggatrijkas? 
Dijá boalldemvärojt iv duosto, 
dijá njuovvamväro älla munji vuohkasin. 
21 Dan diehti Härrá hoallá: 
Gehtja, dán álmmuga åvddåj 
biejav jårrålimgiergijt, 
áhtje ja bárne, sijddarádna ja guojme, 
gájka li håhkkånittjat. 

 
22 Návti Härrá hoallá: 
Gehtja, nuorttarijkas álmmuk boahtá, 
stuorra rijkka tjuodtjel 
värálda gietjes. 
23 Juovsav ja sájtev guoddi, 
bahá ja ármodime li. 
Jiedna l márajdiddje mera lágátjin 
gå hestaj rijddiji, 
dårruj gárvedam 
duv vuosstij, vuorbedis Sion. 
24 Ságav guládijn 
mijá gieda gállnadi. 
Garra balluj boahttup 
nåv gåktu riegádahtte nissun. 
25 Allit rabás bällduj maná, 
allit gäjnoj milta váttse, 
vasjulattjaj svierde danna ráddiji 
– ballo juohkka guovlos! 
26 Vuorbedis álmmugam, tjáŋada hårssåj, 
måda gunán! 
Ármmada ájnna bárnev, 
aneda bihtja ármestimev. 
Dajna gå hähkkat dåssjididdje boahtá. 

Profäjtta álmmugav gähttjal 
27 Biedjiv duv álmmugam gähttjalittjat 
nåv gåktu silbajt gähttjal, 
galga sijá vájaldusáv guoradallat ja gähttjalit. 
28 Gájka li stardigis gahttjam almatja, 
boaktjot hålli, 
gájka li bäjsstum. 
29 Båsudahka sjåhku, 
valla dålås dåssjå slijá gålggi. 
Dåssjåj la suddadiddje barggo: 
bahájt ij máhte sieradit. 
30 Árvodis silbban gåhtjoduvvi, 
dajna gå Härrá l sijáv hilggum. 

7 

Jeremia tiempelsárnne 
1 Dát báhko Härrás Jeremiaj bådij: 2 Tjuottjada Härrá vieso uksaj. Dassta 
galga dáv ságav tjuorvvot: 

Gulldalihtit Härrá bágov dij gájka Judas gudi dáj uksarájge mannabihtit 
Härráv råhkålittjat! 3 Návti Härrá Sebaot hoallá, Israela Jubmel: 
rievddadihtit dijá iellemav ja dagojdihtte, de årov dijá siegen dán sajen. 
4 Allit jáhke gällásijda degu dákkirij: »Dála l Härrá tiempel, Härrá tiempel, 
Härrá tiempel.« 5 Valla jus duohta dijá iellemav ja dagojdihtte 
rievddadihpit, jus duolla guhtik guojmmásihtte dahkabihtit, 6 jus ehpit 
duolmo sirdulaháv, áhtjedimev ja árbbátjav, jus ehpit gålgåda dán sajen 
vigedis varáv ja ehpit allasihtte vahágin ietjá jubmelijt tjuovo, 7 de årov dijá 
siegen dán sajen, rijkan mav dijá ájttegijda vaddiv dålusj rájes ja ihkát 
ájggáj. 8 Valla dij dårvustihpit gällásijda ma älla ávkken. 9 Jáhkkebihtit gus 
dijáv bessat suoládit ja gåddet ja gállasjvuodav doadjet ja vieret vuornnot ja 
värrodålåv Baalij buollidit ja ietjá jubmelijt tjuovvot majt ehpit dåbdå, 10 ja 
de muv åvddåj låjdåstit dán vieson mij la muv namán, javla »Mij lip 
gádjusam«, valla ájn vilá gájkka dajt vastesvuodajt dahkat? 11 Le gus dát 
viesso, mij la muv namán, didjij rievvársluoggon sjaddam? Dakkirin la muv 

vuojno milta aj, Härrá hoallá. 12 Mannit muv tiemmpelij Shiloj, mav akti 
válldiv namám årudahkan, ja gähttjit majt dajna dahkiv álmmugam Israela 
bahávuoda diehti. 13 Ja dij lihpit gájkka dáv dahkam, Härrá hoallá. Aktat 
birgas didjij hålliv, valla ejda gulldala, dijáv tjuorvvuv, mavas ejda 
vássteda. 14 Dájna viesujn mij la muv namán ja masi dårvustihpit, ja dajna 
bájkijn mav didjij ja dijá ájttegijda vaddiv, ájgov dan diehti dahkat nåv 
gåktu Shilojn dahkiv. 15 Bálkestav dijáv muv árudijás ierit nåv gåktu gájkka 
vieljajdihtte bálkestiv, åbbå Efraima vierregav. 

Bähttogis ja duohta jubmeldievnastus 
16 Ale dán álmmuga åvdås råhkådalá, ale ga luodjomij ja råhkålvisáj muv 
åvddåj låjdåsta jali munji vájnnoda. Iv duv de gulldala. 17 I gus vuojne majt 
sij li Juda stádajn ja Jerusalema gahttunijn dahkamin? 18 Máná tjoaggi 
muorajt, áhtje dahki dålåv ja nissuna nuoddiji dájgganav gáhkkitjit 
värrogáhkojt Almmedrådnigij, ja juhkamvärojt gålgådi ietjá jubmelijda 
muv assjmadittjat. 19 Valla munji gus la assjmen? Härrá hoallá. Illa gus lik 
sidjij assjmen, allasisá skábmon? 20 Dan diehti Härrá Jubmel hoallá: Gähttjit, 
muv moarre ja muv suhtto dán bájke badjelij oabllu, almatjij ja juhtusij 
badjelij, ednama muoraj ja sjattoj badjelij; jáddamahtes dållån buollá. 

21 Návti Härrá Sebaot hoallá, Israela Jubmel: Biedjit aktij dijá 
boalldemvärojt ja njuovvamvärojt ja bårrit biergojt! 22 Vuojná, gå dijá 
ájttegijt Egyptas buktiv, ittjiv de vatte sidjij gåhttjomav jali vágodusáv 
boalldemväroj ja njuovvamväroj birra. 23 Dáv sijáv gåhttjuv: Gulldalihtit 
muv, de galgav dijá Jubmelin ja dij muv álmmugin. Vájaldihtit agev dav 
gäjnov mav dijáv vájaldit gåhtjov, de dijás buoragit manná. 24 Mavas ettjin 
sidá gullat, ettjin muv gulldala. Bahás ja garra vájmojdisá dijá ájttega 
jegadin. 25 Dat biejve rájes gå Egyptav guodin gitta dán biejve rádjáj li 
maŋás mannam ja älla åvddånam. Aktat birgas rádjiv sijá lusi dievnárijdám 
profejtajt, 26 mavas ettjin sidá muv gulldalit, ettjin sidá gullat. Stardiga lidjin 
ja sijá ájttegijs värábut dåmadin. 

27 Gå sidjij gájkka dáv javla, e sij duv gulldala, ja gå sidjij tjuorvo, e dunji 
vássteda. 28 Javla de sidjij: Dát la álmmuk mij Härráv, Jubmelis, ij sidá 
gulldalit, ij ga bagádusájt duosstot. Duohtavuohta l gáhtum, ij das 
njálmijstisá gullu. 

29 Biesskeda vuobdajdat ja bálkesta, 
lávllogoade luodjomlávludisáv buolljis alladisájn. 
Härrá l hilggum ja häjttám 
vierregav mij suv moarev båktå. 

30 Juda álmmuk vuojn dagáj dav mij muv tjalmijn lij bahán Härrá hoallá. 
Biedjin vastes boajtojubmelijdisá dan viessuj mij la muv namán, ja dav 
bádásin dagáj. 31 Sij tsieggijin Tofeta värrobájkev Ben-Hinnoma vággáj. 
Danna bárnijdisá ja niejdajdisá boalldi. Iv la dakkirav goassak gåhttjum iv 
ga usjudallam. 

32 Dan diehti ájgge boahtá, Härrá hoallá, gå ij dasti Tofeta ja Ben-Hinnoma 
vággen gåhtjoduvá ájnat Gåddålimvággen, ja hávdijt li Tofetin gåjvutjit 
dasik saje e das gávnnu. 33 Ja dán álmmuga jábbmega sjaddi biebbmon alme 
låttijda ja ednama juhtusijda, ij vuojn aktak buvte dajt gádodit. 34 Juda 
stádajn ja Jerusalema gahttunijn sjávvunahtáv gájkka ávulasj jienajt, 
sjålletjuorvvasijt ja hedjaávov, dajna gå ednam la ávttasin sjattatjit. 

8 
1 Dan ájge, Härrá hoallá, de hávdijs bukti Juda gånågisáj dávtijt ja sijá 

oajvemusáj dávtijt, härráj dávtijt ja profejtaj dávtijt ja gájkka Jerusalema 
viesajdiddjij dávtijt, 2 ja dávte hádjusi biejve, máno ja åbbå almmelasj fuova 
vuolláj, majt sij iehttsin ja dievnastin ja tjuovvun, majda jårgijdin ja majt 
guddnedin. Dávtijt e das tjoahkki jali hávddáda, da sjtunntjan bäldon 
sjaddi. 3 Gånnå ájn sijáv mávsedav, gájka hekkajn bessam, dán bahás 
vierrega báhttse, jábmemav vállji ienni gå iellemav Härrá Sebaot hoallá. 

Gahttjam ja duobbmo 
4 Sárno sidjij: 
Návti Härrá hoallá: 
Jus guhtik gahttjá, de sån vat tjuodtján. 
Jus guhtik tjádján, de jårgijt. 
5 Valla dát gahttjam álmmuk – 
man diehti nivdasti? 
Vierrevuohtaj anedi, 
jårgijdimes nádu. 



26 

6 Gulldalam lav ja guldudallam: 
sáddnáv e håla. 
Ij aktak bahávuodas sáŋarda 
javllamin: »Majt lav dahkam!« 
Gájka ietjá gäjnojt viehkali 
degu hässta doaron ruohtastime. 
7 Tjabu alme hájger 
mierredum ájges diehtá, 
turturduvvo ja fálffo 
diehteba goassa máhttsat. 
Mavas álmmugam ij diede 
mav Härrá rávkká. 
8 Gåktu máhttebihtit javllat: »Mij lip vijssása, miján la Härrá láhka.« 
Le galla, valla dåssjåj pänna l girjjam, 
ja dåssjåj tjálle! 
9 Skámo vuolláj vijssása båhti, 
suorgganam giellaj dähppu. 
Härrá bágov li hilggum 
– makkir vijsesvuohta l dat? 
10 Dan diehti vattáv sijá áhkátjijt iehtjádijda 
ja bäldojdisá vuojttijda. 
Gájka, uhtsebu stuorábu, 
sihti sniehpasit allasisá rievvot. 
Gájka, profejta ja härrá, 
bähttogisát barggi. 
11 Álmmugam vahágav buoredi, 
valla dåssjå ålgolt. 
Javlli »Gájkka l buorre, gájkka l buorre!« 
Mavas buorre ij la. 
12 Skámujn ja vastes láhkáj barggi – 
daŋgas diehti e hehpana, 
e dádjada skábmádit. 
Dan diehti gahtjaduvvamij siegen gahttji. 

Ednamij ravggi 
vájve båttå, 
Härrá hoallá. 
13 Gå sijáv lav tjuohpatjit, Härrá hoallá, 
de älla vijnnamuoran muorje, 
älla fijkunmuoran sjatto, 
lasta li buollnam. 

 
14 Man diehti dánna tjåhkkåhip? 
Tjåhkanup muvrridum stádajda 
danna dåssjånittjat! 
Härrá, Jubmelimme, ájggu mijáv dåssjidit, 
jugát mijáv sälggatjátjij, 
dajna gå lip Härrá vuosstij suddodam. 
15 Ráfev ja miehtemannamav vuorddep 
mavas vuorbbe ij boade, 
buorránime ájgev vuorddep 
mavas ballo midjij boahtá. 
16 Danas gulluji suv hesta sjnjihtjomin; 
suv åreshestaj rusodijn 
åbbå ednam doarges. 
Båhti njielatjit 
ednamav ja gájkka danna, 
stádajt ja daj viesajdiddjijt. 
17 Gähttjit, dijá gasskaj rájav gärmmahijt, 
sälggagärmmahijt. 
Runoslåhkåmis ij la mige ávkijt, 
ájnat dijáv båssti, Härrá hoallá. 

Profejta luodjom álmmuga bahávuoda diehti 
18 Dálkudik la muv vájvve, 
låssåk muv vájmmo. 
19 Gulá vuorbedis álmmugam 
tjuorvvasav mälggatrijkas: 

»Ij la gus Härrá Sionin? 
Ij la gus Gånågis danna?« 
Man diehti muv moarev gåvvåtjuoldajisá båktin, 
amás siejdijisá? 
20 Tjuohppam la ålliduvvam, giesse l vássám, 
valla ejma gájoduvá. 
21 Tsuovkkanam lav dajna gå álmmugam la tsuovkkanam, 
surgos tjáhppat lav, alvosláhkáj baláv. 
22 E gus vuojddasa Gileadin gávnnu, 
älla gus danna dálkudiddje? 
Man diehti vuorbedis álmmugam háve 
e lik save? 

9 
1 Jus val muv oajvve luluj ája 
ja muv tjalmme gadnjalij ruddne, 
de luluv idja biejvve tjierrot 
muv álmmuga gahtjaduvvamijt. 

 
2 Jus val luluv ájttsat 
sáttojmiehtsen vuojŋastimsajev, 
jus lik máhttet luluv álmmugam guodet 
ja sijás gájddat! 
Gájka li gállásjvuohtadoaddje, 
jáhkodis vehka. 
3 Sijá njuovtjav la gieldedum juoksa. 
Gieles, ij sádnesvuohta, 
ednamin ráddi. 
Bahádagos bahádahkuj manni 
ja mujsta e lágeda, 
Härrá hoallá. 
4 Várrijihtit rádnajstihtte, 
allit ga vielljaj åskelda! 

Viellja vieljas bähttá, 
rádna boaktjot hålli. 
5 Nubbe nuppev bähttá, 
sáddnáv e håla. 
Sijá njuovtjav la gällásijda hárjjánam. 
Bahudagás e buvte 6 jårgijdit. 
Vierredahko vierredago nali, biehttem biehttema nali. 
Mujsta e lágeda, 
Härrá hoallá. 
7 Dan diehti Härrá Sebaot hoallá: 
Suddadav ja gähttjalav sijáv. 
Majt álmmugam bahávuodajn dagátjav? 
8 Sijá njuovtjav la jámediddje njuolla, 
bähttogisát sijá njálmme hoallá. 
Nubbe nuppijn buorre mielajn ságas, 
mavas vájmonis gillarav tsaggá. 
9 Iv gus lulu sijájt dassta stráffut? 
Härrá hoallá. 
Iv gus lulu mávsedit 
dakkir álmmugav? 

Luodjomlávludis Jerusalemaj ja Judaj 
10 Mån tjierrogoadáv ja ármmadav várijt, 
ármet lávlov miehtse guohtomijt. 
Dajna gå jakkerednama li, ij aktak danna fielasta, 
slihtura e muhkomin gullu. 
Alme låtte li hállánam, 
miehttsejuhtusa li gáhtum. 
11 Dagáv Jerusalemav gierggehårren, 
sjakálajda årrombájkken. 
Juda stádajt dagáv åjdåmiehttsen 
gånnå ij aktak máhte årrot. 

12 Guhti l nåv vijses vaj dáv dádjat? Guhtis la Härrá bágov duosstum ja 
buktá dáv tjielggit? Man diehti ednam la dåssjiduvvam, guorbbam ednam 

gånnå ij aktak máhte fielastit? 
13 Härrá vásstedij: Dan diehti gå muv lágav hilgodin, mav sidjij vaddiv. 

Muv ettjin gulldala ja muv lágav ettjin tjuovo 14 ájnat garra vájmojdisá 
jegadin, Baala jubmelijt tjuovvun, nåv gåktu áhtjijstisá lidjin oahppam. 
15 Dajna Härrá Sebaot hoallá, Israela Jubmel: Bihtjarásij sijáv biebmav ja 
sälggatjátjij jugádav. 16 Hájedav sijáv álmmugij sähkáj majt ietja jali sijá áhtje 
e dåbdå, ja rájav sijá gasskaj svierdev dasik lav sijáv muorrodam. 

17 Gåhttjut tjiero nissunijt diehki! 
Buktit tjiehpes nissunijt diehki! 
18 Båhtusa dalága, 
lávllusa midjij luodjomlávludisáv, 
vaj tjierrogoahtep 
ja gadnjala gålgijdi! 
19 Gullit, luodjomlávludis Sionis badján: 
»Gájkka lip massám, 
mijá skábmo l stuorre. 
Vierttip rijkav guodet, 
viesojstimme lip vuojeduvvam.« 
20 Gullit, nissuna, Härrá bágojt, 
duosstut suv baksimij hålav. 
Åhpadihtit niejdajdiseda luodjomlávludisáv, 
guhtik guojmmásihtte ármev: 
21 Jábmem tjágŋá mijá vinndekrájge, 
mijá ladnijda nággi, 
mánájt rievut gahttunijs 
ja nuorajt guovdojs, 
22 jábbmega jalkkahi 
sjtuntja lágátjin bäldojn, 
gåktu sláddjim sájo sládjoålmmå maŋŋela, 
ja aktak ij tjoahkki. 

Rievtes rámmpo 
23 Návti Härrá hoallá: 
Allis vijses vijsesvuodastis 

mihástalá, 
allis gievrra gievrrudagástis, 
allis boanndá boanndudagástis. 
24 Guhti sihtá mihástallat, de mihástallus dán diehti: 
gå sujna l dåbddo ja diehto muv birra, 
gå mån, Härrá, bargav gieresvuodajn, 
riektájn ja rievtesferdukvuodajn ednamin. 
Dassta mån ávvusav, 
Härrá hoallá. 

Birratjuohppam ålgolt ja sisŋelt 
25 Ájgge boahtá, Härrá hoallá, gå gájkka birratjuohpaduvvamijt mávsedav: 
26 Egyptav, Judav, Edomav, ammoneagijt, Moabav ja gájkka miehttseårrojt 
gudi vuobdajt li gedajs biesskedahttám. Dajna gå gájkka hiednikálmmuga li 
birratjuohpadahtega, ja ålles Israela álmmugin li birratjuohpadahtek vájmo. 

10 

Härrá ja boajtojubmela 
1 Gullit, Israela álmmuk, bágov mav Härrá didjij hoallá. 

2 Návti Härrá hoallá: 
Allit ietjá álmmugijt tjuovo, 
allit alme merkajs balláda, 
ma balldali ietjá álmmugijt. 
3 Jubmela majs álmmuga balli li dåssje, 
hirsa majt miehtsen tjuollin. 
Duodjára dajt verrin 
4 ja silbaj ja gållij girjadin. 
Miehtjerij ja návlij vierttiji dajt duorudit 
vaj e ravga. 
5 Låddegabnjij gurkkaáhkkarin muodugin li, 
hållat e máhte, 
viertti dajt guoddet gå e máhte vádtset. 
Allit dajs balá, 
e da baháv máhte dahkat – 

e ga buorev. 
6 Aktak ij la duv lágásj, Härrá, 
dån la stuorre, stuorre ja viekses duv namma. 
7 Guhti ij lulu dujsta ballat, álmmugij gånågis, 
balulasjvuohta dunji gullu. 
Álmmugij gájkka vijssásij siegen, 
gájkka sijá gånågisáj siegen 
ij la aktak duv lágásj. 
8 Gájka li gájvas bieriga, 
dåssjijs åhpaduvvam – muoras dagáduvvam, 
9 miehtjerdum Tarshisha silbas, 
ja Ufasa gålles, 
gájka li muorraduodjárij ja gållesmirjárij dago, 
sáhppis ja purpurruoppsis gárvoj gárvoduvvam, 
dájdatjiehpes ålmmåjs dagáduvvam. 
10 Valla Härrá l duohta Jubmel, 
ielle Jubmel, ihkálasj gånågis. 
Ednam suv moares doarges, 
álmmuga e suv rádamoarev gillá. 

11 Javllit sidjij návti: Jubmela ma ettjin almev ja ednamav dagá galggi 
ednamis gáhtot, e das alme vuolláj bátse. 

12 Härrá fámujnis väráldav dagáj, 
vijsesvuodajnis ednamav vuododij 
ja vijssudagájnis almev låvdij. 
13 Suv giela sjkánjadijn alme tjátje sjåvvi, 
rássjobalvajt bajedahttá värálda gietjen, 
eldagisájt eldagahttá ja rásjov gahtjadahttá 
ja biekkajt ájtijstisá båsodahttá. 
14 Gájka li gájvvása, e majdik buojkká, 
gållesmirjár la jubmelgåvåstis bähtádallam: 
suv boajtojubmelgåvå li sválskudagá, 
ij la daj sinna hägga. 
15 Dåssjåj li, samssás dávvera, 
vájve båttå muorroduvvi. 

16 Jakoba oasse ij la daj lágátjin, 
dajna gå sån la gájkka sjivnnjedam, 
ja Israel la suv ietjas máddo, 
Härrá Sebaot la suv namma. 

Håhkkånibme ja fáŋŋgavuohta ájttá 
17 Válldit nådijdihtte, gájddanihtit ednamis, 
dij birástahtedum stádan viessomin! 
18 Dajna gå návti Härrá hoallá: 
Dán bále bálkestav 
ednama viessogijt. 
Ájgov sijáv mávsedit 
ja sisŋutjijt sijás njuvddet. 

 
19 Vuoj munji, dåssjiduvvam lav 
muv hávve ij la dálkudahtte. 
Mån jáhkkiv dav 
gierdadahtte vájvven. 
20 Muv goahte l slábmam, 
gájkka bátte boarkkanam. 
Muv máná li muv guodám, 
hekkan das älla. 
Ij aktak la báhtsám 
muv goadev tsieggitjit ja loavdátjit. 
21 Räjnnuhiddje lidjin ånijergaga, 
Härráv ettjin åtså. 
Dajna dáhppudallin 
ja ålles ällosa hádjusij. 

 
22 Juoga gullu. Lagábuj boahtá! 
Ájmodis jubma nuorttarijkas. 
Juda stádajt li ávttadittjat, 
sjakálajda årrombájkken sjaddi. 
 



34 

Profejta råhkålvis 
23 Jubmel, diedáv almasj 

ij ietjas gäjnov mierreda, 
ij ga vájaldiddje iesj lávkijdis stivrri. 
24 Nuktala mijáv, Härrá, valla rievtesvuodajn, 
ij moares, vaj mijáv dåssjida. 
25 Gålgåda moarev nuppij álmmugij badjel, 
gudi duv e dåbdå, 
máttoj badjel 
ma dunji e råhkåla. 
Dajna gå sij li Jakobav njiellam ja suv dåssjidam, 
ålles ednamav ávttadam. 

11 

Doajedum lihtto 
1 Dát báhko Jeremiaj Härrás bådij: 2 Sárno Juda ålmmåjda ja Jerusalema 
viesajdiddjijda. 3 Javla sidjij: Návti Härrá hoallá, Israela Jubmel: »Garrodus 
sidjij gudi e jegada lihto gájbbádusájt 4 majt gåhttjuv dijá ájttegijt anedit gå 
sijáv Egyptas doalvvuv, ålgus suddadimvuobnes. Hålliv: Jegadihtit muv ja 
tjuovvut gájkka muv gåhttjomijt. De lihpit muv álmmuk ja mån lav dijá 
Jubmel, 5 ja de mån anodav vuornnáv mav dahkiv: dijá ájttegijda vaddet 
ednamav gånnå l miedas ja mielkes vallje, ja dan ednamin uddni 
viessobihtit.« 

Vásstediv: Náv sjaddus, Härrá. 
6 Härrá munji hålaj: Sárno dáv gájkka Juda stádajn ja Jerusalema 

gahttunijn: »Jegadihtit lihto gájbbádusájt ja anodihtit dajt! 7 Moatte bále, dat 
biejve rájes gå dijá ájttegijt Egyptas doalvvuv ja gitta dán biejve rádjáj, sijáv 
vágodiv javla: Jegadihtit muv! 8 Mavas ettjin sidá gullat ja ettjin muv 
hållamis berusta; gájka tjuovvun ietjasa bahás ja garra vájmojt. De 
ållidahttiv gájkka mav lihto gájbbádusájn lidjiv guládam, dajna gå sij 
vuornnun dajt ållimis ihka mån gåhttjuv.« 

9 Härrá munji hålaj: Diedáv Juda ålmmå ja Jerusalema viesajdiddje li 
suolet lihtudam. 10 Áhtjesa suttojda jårgijdin, sij gudi vuornnun bágojdam 

gulldalimes. Ietjá jubmelijt tjuovvun ja dajt dievnastin. Israela álmmuk ja 
Juda álmmuk li lihtov doadjám majt sijá ájttegij dahkiv. 

11 Dan diehti Härrá hoallá: »Ge, vuorbedisvuodav massta e máhte bessat 
dibdáv sijáv däjvvat, ja gå munji tjuorvvu iv sijáv gulldala. 12 Juda stádaj ja 
Jerusalema viesajdiddje de jårggåli jubmelijda majda värojt buollidi ja sidjij 
tjuorvvu, valla ij la sijájn nieda bále gádjusibme mav vaddet. 13 Dujna, Juda, 
li ham jubmela avta ållusa gå duv stáda, ja avta ållusa gå Jerusaleman li 
gahttuna lihpit tsieggim värroálltárijt Baalij, skábmojubmelij. 14 Ale dán 
álmmuga åvdås råhkådalá, ale ga luodjomij ja råhkålvisáj muv åvddåj 
låjdåsta, dajna gå iv gulldala gå munji vuorbedisvuodas tjuorvvu.« 
 

15 Majt la gierugam muv vieson dahkamin, 
sån guhti dakkir vastesvuodajt dagáj? 
Máhtti gus buojddebiehke ja värrobiergo 
vuorbedisvuodav dujsta hieredit? 
Jáhká gus da máhtti duv gádjot? 
16 Ruoddnis, härvvás olijvvamuorran – 
danen Härrá duv gåhtjoj. 
Valla dálla sån dav buollit, 
ja ájmodis jumájn 
duv oavse buolli. 

 
17 Härrá Sebaot, guhti duv sjaddadij, la guládam dunji vuorbedisvuodav 
Israela álmmuga ja Juda álmmuga bahádagoj diehti: muv moarev båktin gå 
värrodålåv Baalij buollidin. 

Ájggomusá profejtav gåttåtjit 
18 Härrá munji dav diededij, ja de dádjadiv. Dån vuosedi munji sijá dagojt. 
19 Iesj lidjiv låjes lippa lágátjin mij njuovvamsadjáj lájddiduvvá. Ittjiv 
árvveda sij lidjin muv vuosstij bahájuonagahttemin: »Bäjsstup muorav gå la 
ájn hállusis dievas, dåssjidup suv viessogij ednamis, vaj aktak ij das namás 
mujte!« 

20 Härrá Sebaot, rievtes duobmár, 
guhti gähttjala månemijt ja tsågijt, 
dibde muv vuojnnet dån sijáv mávseda, 

dan diehti gå dunji åskeldiv muv ássjev. 
 
21 Dan diehti Härrá návti hoallá Anatota ålmmåjs gudi duv häggaj viggi ja 
ájtti duv gåddet jus dån i hiejte Härrá namán åvddålijsárnnomis, 22 sijás 
Härrá Sebaot hoallá: »Ge, lev sijáv åhtsåmin; nuora ålmmå li svierde åvdås 
jámátjit, sijá bárne ja niejda nielges jábmi. 23 Ij aktak sijás bátse, dajna gå 
dibdáv vuorbedisvuodav Anatota ålmmåjt däjvvat gå haddudime jahke 
ållån.« 

12 

Profejta luodjom ja Härrá vásstádus 
1 Härrá, rievtugin dån lulu 
jus dujna luluv digguhit. 
Huoman sidáv duv biedjat vásstedittjat: 
man diehti jubmelahtes åvddån, 
man diehti tjáddjididdje jasskavuodan viessu? 
2 Dån sáddji sijáv ja sij ruohttsu, 
badjáni ja sjattojt sjaddadi. 
Agenis dån la sijá baksimijn 
valla sijá vájmojs mälggadin. 
3 Dån muv vuojná ja dåbdå, Härrá, 
dån la gähttjalam muv vájmov, muv jáhkov dunji. 
Tjuolde sijáv nåv gåktu njuovvamsávtsajt, 
fiessti sijáv värrobäjvváj. 
4 Man guhkev ednam viertti surggahit 
ja dan ráse buollnat? 
Slihtura ja låtte håhkkåni, 
dajna gå ednama viesáda li bahá, usjudalli: 
»Ij sån vuojne majt lip barggamin.« 

 
5 Jus vádtse almatja duv vájbbadi, 
gåktus de buvtá hestaj gáhpustallat? 
Ja jus ráfálasj dáfon suojev åtså, 
gåktus de lulu bierggit Jordanvákke ávttsulagán? 

6 Tjabu duv vielja ja berraha duv biehtti, tjabu sij li harddut duogen 
bahájuonagahttemin. Ale sidjij åskelda, vájku dujna buorre mielajn ságasti. 

Härrá álmmugis diehti luodju 
7 Lev iehtjam viesov guodám, 
åbmudagám häjttám. 
Gierugam lav suv vasjulattjajda vaddám. 
8 Sån, åbmudahkam, la muv vuosstij jårgijdam 
nåv gåktu miehtse lädján. 
Munji vuosstij jienav alet, 
dan diehti suv vasjodav. 
9 Le gus muv ednam hyena biedjon sjaddam 
man badjelin árnnasa girddi? 
Båhtit diehki, gájkka miehttsejuhtusa, 
tjåhkanihtit ruhtsuhittjat! 
10 Moadda räjnnuhiddje muv vijnnagárdev dåssjidin, 
muv áhkkarav duolmmun. 
Vuogas áhkkaram 
åjdåmiehttsen dahkin. 
11 Sij dav ávttadin, 
ávttasin muv åvdån surggaj, 
åbbå ednam la dåssjiduvvam, 
dajna gå aktak ij dassta berusta. 
12 Sáttojmiehtse buolljis alladisájt miehtáj 
dåssjididdje li mannamin, 

Härrá svierdde bårrå ednama nuppet gietjes nubbáj; ij migek dassta 
hekkajnis besa. 

13 Vejtajt sáddjijin mavas tistelijt tjuohppin, 
dåssjåj ietjasa vájbbadin. 
Ietjasa tjuohppusijs skábmádi 
Härrá buolle moare diehti. 

Israel ja guorraálmmuga 
14 Návti Härrá hoallá gájkka bahás guorraálmmugij birra, gudi åmastin 
åbmudagáv mav sån álmmugises Israelaj vattij: Råhttiv sijáv ietjasa 

ednamis, ja Juda álmmugav sijá sieges råhttiv. 15 Valla sijáv råhttim, de sijáv 
vat ármmálastáv ja buvtáv sijáv ietjasa åbmudahkaj, ietjasa ednamij. 16 Ja jus 
oahppi álmmugam dábijt ja muv nammaj vuornnu javla »Nåv duohta gå 
Härrá viessu«, nåv gåktu åhpadin muv álmmugav Baalij vuornnot, de 
oadtju ájn álmmugam siegen viessot. 17 Valla jus muhtem álmmuk ij sidá 
gulldalit, de dav råhttiv ja dåssjidav, Härrá hoallá. 

13 

Bäjsstum sisgárvusj 
1 Härrá munji návti hålaj: Maná oaste allasit lijnes sisgárvutjav ja getsasta 
dav, valla várri dav njuosskadimes. 2 Oasstiv sisgárvutjav nåv gåktu Härrá 
hålaj ja dav getsastiv. 3 De Härrá báhko munji nuppádis bådij: 4 Válde 
sisgárvutjav mav oassti ja mav getsasti, ja maná Eufrataj. Tjiega dav dåhku 
bákteskurttjuj. 5 Manniv ja Eufrataj tjiehkiv, nåv gåktu Härrá gåhtjoj. 
6 Mälggadav dan maŋŋela Härrá munji hålaj: Maná viettja Eufratas 
sisgárvutjav mav gåhttjuv duv dåhku tjiehkat. 7 Manniv Eufrataj åtsåtjit 
sisgárvutjav dat sajes gåsi lidjiv tjiehkam. Valla bäjsstum lij, ittjij dasti 
manenik dåhkki. 8 De Härrá báhko munji bådij: 9 Návti Härrá hoallá: 
Sämmiláhkáj gádodav Juda ja Jerusalema stuorra goarssástallamav. 10 Dát 
bahás álmmuk, mij muv gulldalimes nádu, mij garra vájmojdisá jegadi, ietjá 
jubmelijt tjuovvu ja dievnasti ja dajda råhkåli: dat sjaddá dán sisgárvutja 
lágátjin, mij ij manenik dåhkki. 11 Nåv gåktu ålmåj tjadná tjårbällásis 
sisgárvutjav, de tjadniv allasim åbbå Israela álmmugav ja åbbå Juda 
álmmugav, Härrá hoallá, vaj lulun muv álmmugin, muv rámmpon, muv 
guddnen ja muv härvvan. Mavas ettjin sij gulldala. 

Tsuovkkidum vijnnaruvsa 
12 Sárno sidjij dáv: Návti Härrá hoallá, Israela Jubmel: Vijnnaruvsajt vijnaj 
dävddá. Ja jus vásstedi: »Galla mij diehtep vijnnaruvsajt vijnaj dävddá!« 
13 de javla sidjij: Návti Härrá hoallá: Gájkka dán ednama viesádijt lav vijnajn 
dävdátjit dasik vuollagin sjaddi, gånågisájt gudi Davida tråvnån tjåhkkåhi, 
härrájt, profejtajt ja gájkka Jerusalema viesádijt. 14 Tsuovkkiv sijáv nuppe 
nuppij vuosstij, goappátjagá äjgádijt ja mánájt, Härrá hoallá. Dåssjidav sijáv 
árjjoma dagi, ármmogisvuoda dagi, ármo dagi. 

Várrodus ja nuktalus 
15 Gullit! Gulldalihtit! Allit mihástalá, 
dajna gå Härrá iesj hoallá. 
16 Vaddit Härráj, dijá Jubmelij gudnev 
åvddål gå sjevnjuduhttá, 
åvddål gå guolmmun várijn snuvrágihpit. 
Tjuovgav mav vuorddebihtit 
sån tjáhppadamos sjievnnjedin dahká 
ja åmådahkan ietjájduhttá. 
17 Valla jus ehpit dáv gulldala, 
de tjiehkusin tjierov 
dijá stuorástallama diehti ja gadnjalijt gålgådav. 
Tjalmijstam gadnjala gålgådi 
gå Härrá älov fáŋŋgavuohtaj doalvvu. 

 
18 Javllit gånågissaj ja gånågisá äddnáj: 
Luojttádihtte alla sajestihtte, 
dajna gå härvvás kråvnnå 
la dunnu åjvijs gahttjam. 
19 Negeva stáda li dahppot, 
ij aktak buvte dajt rahpat. 
Åbbå Juda l fáŋŋgaj doalvoduvvam, 
gitta maŋemus ålmmåj. 

 
20 Bajeda tjalmijt ja gehtja 
sijáv gudi nuorttat båhti: 
gånnå li dálla sávtsa ma dunji åskelduvvin, 
duv mihásvuoda ällo? 
21 Majt håla 
gå sij gejt dån lávven dahki 
biejaduvvi dunji ráddijiddjen? 
I gus dalloj vájvástuvá 
degu riegádiddje nissun? 

22 Ja dån ájádallagoadá: 
»Man diehti munji dát sjaddá?« 
Ållo suttojat diehti 
duv vuolpojt bajedin 
ja rubmahat illastuváj. 
23 Máhttá gus nubiak målssot lijkes 
jali leopárda dieblijdis? 
De ham dij aj lulujda máhttet buorev dahkat, 
gudi lihpit hárjjánam baháv dahkat. 
24 Dan diehti hájedav dijáv måjvven 
ma miehtse biekkan hádjusi. 
25 Dát sjaddá dunji vuorbben, 
oassen mav dunji mihttiv, Härrá hoallá, 
dån guhti muv vajálduhtti 
ja gällásij dårvusti. 
26 Iesj bajedav duv vuolpojt 
muodut nali 
vaj skábmut bihkusij sjaddá. 
27 Duv russo skiegesvuodajt, 
duv skámodis huorrudagájt! 
Dievájn ja bäldojn 
duv vastesvuodajt vuojnniv. 
Vuoj dunji, Jerusalem! 
I gus goassak rájnnana? 

14 

Jaŋádahka. Luodjom, råhkådallam ja Härrá vásstádus 
1 Dáha li Härrá bágo Jeremiaj jaŋádagá diehti. 

2 Juda surggaj, 
stáda uvsa rassju, 
surgon ednama vuosstij hálliji, 
luodjomtjuorvas Jerusalemas badján. 

3 Oajvemusá rádji dievnárijdisá tjátjev buvtátjit, 
mavas tjáhtjevuorkkáj boahtám 
e tjátjev gávna. 
Guoros lihtij máhttsi. 
Biehteduvvam ja fámodibmen 
åjvijdisá gåbttji. 
4 Ednam luottan, 
dajna gå ij la rássjodam. 
Dan diehti bånndura åjvijdisá gåbttji. 
5 Vil miehtse gåddeálldo 
ietjas mäsátjav guodá 
gå ruonudahka ij gávnnu. 
6 Buolljis alladisájn miehttseoasná tjuodtju 
sádamin nåv gåktu sjakála. 
Sijá tjalme li savddasa 
dajna gå ráse e gávnnu. 
7 Vájku mijá vierredago mijá vuosstij vihtanassti – 
de viehkeda, Härrá, namát guddnen! 
Stuorre l mijá jáhkodisvuohta, 
duv vuosstij lip suddodam. 
8 Dån Israela doajvvo, 
dan lånestiddje nieda ájge, 
man diehti dån la vierruha lágátjin ednamin, 
vájaldiddje avta ijá guossen? 
9 Man diehti tjuottjo dármeduvvam, 
doarrogievra lágátjin guhti ij vuojttet buvte? 
Vuojná, dån la mijá siegen, Härrá, 
ja mij lip duv namán, 
ale mijáv guode! 

 
10 Návti Härrá dát álmmugis hoallá: gålggåt sij lijkkuji, lávkijdisá e sieste. 
Härrá ij sijás berusta; vielgijdisá sån dal mujttá ja suttojdisá mávset. 

11 Härrá munji hålaj: »Ale dán álmmuga åvdås vuorbev råhkådalá. 12 Gå 
siján li fásto iv sijá tjuorvvasijt gulá, ja gå boalldemvärojt ja biebbmovärojt 

värrodi iv gåjt sijás berusta. Svierdijn ja nielgijn ja pestilentjajn galgav sijáv 
dåssjidit.« 13 Mån de javlliv: »Härrá, Jubmelam, profejta sidjij hålli e galga 
vuojnnet svierdev jalik nielgev, dajna gå dån vattá sidjij dán bájken ráfev ja 
dårvov.« 

14 Härrá munji vásstedij: Profejta sárnnu gällásijt muv namán. Iv la sijáv 
rádjam iv ga vaddám sidjij gåhttjomav jalik sidjij hållam. Vierrebárudisajt, 
guoros tsoavttsomijt ja bähttogis juonajt li sárnnomin. 15 Dan diehti mån, 
Härrá, hålav daj profejtaj birra gudi muv namán åvddålijsárnnu vájku ittjiv 
sijáv rája, gudi javlli e svierde jalik nielge dáv ednamav dejva: Svierde ja 
nielge baktu dá profejta galggi håhkkånit. 16 Ja almatja gejda sij 
åvddålijsárnnu galggi Jerusalema gahttunijn jalkkahit, nielge ja svierde 
oassen, ja aktak ij sijáv hávddáda – ålmmåjt ja áhkátjijt, bárnijt ja niejdajt. 
Náv dibdáv ietjasa bahudagájt sijáv däjvvat. 
 

17 Dáv galga sidjij hållat: 
Tjalmijstam gadnjala gålgådi 
idja biejvve, aktan ájdan. 
Dajna gå álmmugam, vuorbedis niejddam, 
la dåssjididdje rejvadussaj dejvadallam, 
savvemahtes hávváj. 
18 Bäldojn mannamin 
vuojnáv sijáv svierdes gahttjam, 
stádaj boahtám 
de vuojnáv nielge dåssjidimijt. 
Aj härrá ja profejta 
li ednamin dármeduvvam gålggåmin. 
19 Le gus dån, Härrá, Judav ållåsit hilggum? 
Vasjoda gus Sionav? 
Man diehti mijáv tsábmesti, 
ja vaddi midjij savvemahtes hávijt? 
Ráfev ja miehtemannamav vuorddep 
mavas vuorbbe ij boade, 
buorránime ájgev vuorddep 
mavas ballo midjij boahtá. 

20 Härrá, mij dåbdåstip mijá bahávuodajt, 
mijá áhtjij vielgijt, 
mij lip duv vuosstij suddodam. 
21 Namát guddnen: ale mijáv hilgo, 
ale herlukvuoda tråvnåt vuoleda! 
Mujte lihtov mav mijájn lihtudi, ale dav doaje! 
22 Buktá gus álmmuga vierrejubmelijs aktak rássjodahttet? 
Dahká gus almme iesj bållåsijt? 
Dåssjå dån dav buvtá, Härrá, mijá Jubmel, 
dån la mijá doajvvo. 
Dajna gå dån la gájkka dáv dahkam. 

 

15 
1 Härrá munji hålaj: Juska vil Moses ja Samuel dánna muv åvdån lulujga 

tjuodtjot, de iv huoman dáv álmmugav lulu ármestit. Vuodjela sijáv muv 
vuojnnemis, mannisa dássta! 2 Ja jus dujsta gatjádi gåsik mannat, de 
vássteda sidjij: Návti Härrá hoallá: 

Pestilänntjaj gudi pestilänntjaj gulluji, 
svärddáj gudi svärddáj gulluji, 
nälggáj gudi nälggáj gulluji, 
fáŋŋgavuohtaj gudi fáŋŋgavuohtaj gulluji. 

3 Nielje lágásj vájvijt rájav sijá vuosstij, Härrá hoallá: svierdev gåttåtjit, 
bednagijt ierit gesudalátjit, alme låttijt ja ednama juhtusijt båråtjit ja 
gajkudittjat. 4 Dagáv sijáv baludissan ednama gájkka rijkajda, gájkka dassta 
majt Juda gånågis Manasse, Hiskia bárnne, Jerusaleman dagáj. 

Jerusalema vuorbbe 
5 Guhti duv ármmálasstá, Jerusalem, 
guhti duv suttalussjá? 
Guhti gatjádit vissjá 
gåktu dujsta manná? 
6 Dån ham muv hilggu, Härrá hoallá, 
dån mujsta jårggåli. 

De bajediv duv vuosstij giedam ja duv tsuovkkijiv. 
Lev ármmálasstemis vájbbam. 
7 Gájkajt stádajn viessomin 
gåjvujn bálkestiv. 
Dahkiv sijáv mánádibmen, álmmugam dåssjidiv – 
dajna gå ettjin gäjnojstisá jårgijda. 
8 Sijá árbbátja sjaddin enabun 
merragátte sáttojtjalmijs. 
Rádjiv sijá vuosstij dåssjididdjijt 
biejvveguovddela spejatjit, 
ja alvosláhkáj hähkkat ballájin. 
9 Ieddne guhti gietjav bárne riegádahtij 
häsodisvuohtaj gahttjá. 
Suv biejvve vidodij madin ájn biejvve lij, 
sujsta guddnes váldeduváj. 
Gudi álmmugis li báhtsám, 
sijáv guodáv vasjulattjaj svärddáj, 
Härrá hoallá. 

Profejta luodjom ja Härrá vásstádus 
10 Vuoj munji, äddnám, gå muv riegádahtti, 
ålmmåv guhti agev rijddal ja bälkká 
åbbå väráldijn! 
Iv la aktasik vielggen, 
ja ij la aktak munji vielggen. 
Huoman gájka muv garrodi. 
11 Sáddnán, Härrá, duv lav dievnastam 
iehtjádijda ávkken. 
Dunji lav råhkådallam muv vasjulattjaj åvdås 
vuorbedisvuoda ja nieda båttå, 
dån dav diedá, Härrá. 

 
12 Máhttá gus ruovdev doadjet, 
ruovdev nuorttalis, ja guohpárav? 

13 Duv boanndudagájt ja dávverijt 
vattáv rievvomij 
gájkka suttoj diehti 
majt juohkka sajen ietjat ednamin dahki. 
14 Dagáv duv vasjulattjajat oarjjen 
ednamin mav dån i dåbdå. 
Dajna gå muv moarre l dålåv tsahkkidam, 
mij ihkát buollá. 

 
15 Härrá, mujte muv ja gehtja munji, 
mávseda muv doarrediddjijt! 
Allis gierddisvuohtat muv jårrålahte! 
Vuojná gåktu duv diehti álbeduváv, 
16 sijás gudi bágojdat duolmmu. 
Muorroda sijáv, vaj báhkut 
luluj muv vájmo ávvo! 
Dajna gå mån lav duv namán, 
Härrá, alme fuovaj Jubmel. 
17 Iv goassak besa tjajmmat 
suohtastallij siegen. 
Aktu tjåhkkåhav, duv giehta muv däddá, 
ja dån la mårijnat muv dävddám. 
18 Man diehti aktelasj vájvástuváv, 
man diehti l muv hávve dálkudahtek? 
Ij save. 
Gåjkke jåhkån dån la munji sjaddam, 
bähttogis tjáhtjen. 

 
19 Ja dajna Härrá hoallá: 
Jus dån jårgijda, 
de dibdáv duv vat máhttsat 
ja munji dievnárin sjaddat. 
Jus dujna l tjielgga giella váni árvodis bágoj dagi, 
de dån sjatta muv njálmmen. 

Jårgijdisá almatja dunji, 
valla ale dån sidjij jårggåla. 
20 Duv dagáv dán álmmuga vuosstij 
muvrridum guohpármuvrran. 
Sij ládi duv, 
valla duv e vuojte, 
dajna gå mån lav dujna, 
boadáv dunji viehkken 
Lev duv gájutjit, Härrá hoallá. 
21 Baháj giedajs duv gájov 
ja bahádahkkij fámojs duv luojtáv. 

16 

Profejta viessom álmmugij märkkan 
1 Härrá báhko munji bådij: 2 Ale áhkátjav allasit válde ja allisa dujna dán 
bájken bárne ja niejda. 3 Dajna gå Härrá návti hoallá daj bárnij ja niejdaj 
birra gudi dánna riegádi, iednij birra gudi sijáv riegádahtti ja áhtjij birra 
gudi sijáv dán ednamij sahkkidi: 4 Låsså skihpudagájs galggi jábmet, ij 
aktak sijáv tjieruda ij ga hávddáda; sjtunntjan bälldon sjaddi. Svärddáj ja 
nälggáj gådduji, ja sijá rubmaha sjaddi biebbmon alme låttijda ja ednama 
juhtusijda. 

5 Návti Härrá hoallá: Ale ármestibmáj maná, ale sijáv ármmada jalik 
suttalusjá, dajna gå lav iehtjam ráfev dát álmmugis ierit válldám, Härrá 
hoallá, ja iehtjam gieresvuodav ja ármmogisvuodav. 6 Stuoraga ja 
unnagattja dán ednamin jábmi, ja ij aktak sijáv hávddáda. Aktak ij sijáv 
ármesta ij ga aktak sijá diehti varran ietjas sárjji jalik oajves ráhkkida. 7 Ij 
aktak doaje lájbev jaskadussan sunji jábbmev surggamin jalik vatte 
jaskadusá gávtjav sunji áhtjes jali iednes massám. 8 Ale ga jugálvissaj maná 
ja ale sijájn tjåhkkåha bårådittjat ja jugátjit. 9 Dajna gå návti Härrá Sebaot 
hoallá, Israela Jubmel: Dijá viessomájgen, dijá tjalmij åvdån, sjávvunahtáv 
dán bájken gájkka ávulasj jienajt, sjålletjuorvvasijt ja hedjaávov. 

10 Gå dån dáv la álmmugij giehttomin, de dujsta gatjádi: »Man diehti 
Härrá mijáv dakkir låsså vájvij ájttá? Majt bahájt lip dahkam? Makkir 

suttov dagájma Härrá, mijá Jubmela vuosstij?« 11 Sidjij de vássteda: »Dijá 
áhtje muv hilggun, Härrá hoallá, ietjá jubmelijt tjuovvolin, dajt dievnastin ja 
råhkådallin, valla muv hilggun ja muv lágav ettjin anoda. 12 Ja dij lihpit dijá 
ájttegijs vil bahábut dåmadam. Juohkkahasj dijás tjuovoj ietjas bahás ja 
garra vájmov váni muv gulldalik. 13 Bálkestav dijáv dát ednamis, ednamij 
mav dij jalik dijá áhtje e dåbdå. Danna galggabihtit nuppe jubmelijt idja 
biejvve dievnnut. Iv dijáv ármmálaste.« 

Jáhto ja várrodusá 
14 Dan diehti ájgge boahtá, Härrá hoallá, gå ij das håla »Nåv duohta gå 
Härrá viessu, guhti israelagijt Egyptas doalvoj« 15 ájnat »Nåv duohta gå 
Härrá viessu, guhti israelagijt Nuorttarijkas ja gájkka ietjá rijkajs doalvoj, 
gåsi sijáv lij vuojedam.« Dajna gå mån dibdáv sijáv máhttsat dan ednamij 
mav sijá ájttegijda vaddiv. 

16 Mån gåhtjov dálla ållo guollárijt sijáv bivdátjit, Härrá hoallá. Dan 
maŋŋela gåhtjov ållo bivdárijt sijáv vuodjelittjat juohkka váres ja juohkka 
alladisás ja gårsås. 17 Divna dagojdisá vuojn váksjudav. Mujsta e máhte 
tjiehkádit, ja sijá bahás dago älla muv tjalmijs tjiegon. 18 Vuostak mávsedav 
sijáv guovtegärddásattjat suttojisá ja vielgijisá diehti, dajna gå muv 
ednamav ájlisahttán dahkin vastes jábmajubmelij ja åbmudagám 
skiegesvuodaj dievddin. 
 

19 Härrá, muv fábmo ja muv dårvvo, 
muv suodje nieda biejve, 
duv lusi álmmuga båhti 
ednama gájkka gietjijs javla: 
»Gällása ja guorosvuohta li áhtjijimme árbbe, 
jubmela ma e viehkedit máhte.« 
20 Buktá gus almasj allasis jubmelijt dahkat? 
Älla de jubmela. 
21 Dan diehti sidjij vuosedav, 
akti ållåsit sidjij vuosedav 
muv gievrrudagáv ja muv fámov. 
De dádjadi muv namma l Härrá. 

17 

Juda sutto 
1 Juda sutto li ruovddenávlijn tjáleduvvam, 
diamánntasjnjutjijn vájmojisá táblluj sátsaduvvam 
ja sijá álltára tjårvijda 
2 vihtanussan sijá vuosstij. 

Sijá álltára ja asheratjuolda tjuodtju ruoddnis muoraj guoran, alla dievájn 
3 ja várijn. 

Duv boanndudagájt ja dávverijt 
vattáv rievvomij 
gájkka suttoj diehti 
majt juohkka sajen ietjat ednamin dahki. 
4 Åbmudagáv mav dunji vaddiv 
viertti guodet. 
Dagáv duv vasjulattjajat oarjjen 
ednamin mav dån i dåbdå. 
Dajna gå muv moarre l dålåv tsahkkidam 
mij ihkát buollá. 

Vierre ja duohta jaskadus 
5 Návti Härrá hoallá: 
Garroduvvam lehkus ålmåj 
guhti almatjijda dårvustallá, 
guhti almatjij fábmuj åskelt 
ja Härrás jårgijt. 
6 Sån sjaddá biesstaga lágátjin åjdåmiehtsen, 
ij goassak vuojne buorev boahtemin. 
Jakkerednamin la viesutjit, 
sállteednamin gånnå ij aktak vieso. 
7 Buorissjivnnjeduvvam lehkus ålmåj 
guhti Härráj dårvustallá, 
guhti åbbånagi Härráj åskelt. 

8 Sån sjaddá muora lágátjin 
tjátje lahka sáddjiduvvam. 
Ruohttsasijdes jåhkåj suorgudahttá. 
Ij dárbaha báhkas ballat, 
dan lasta ruodnasin bissu. 
Gåjkkejagijt ij muodástuvá, 
sjattojt guoddemis ij hiejte. 

 
9 Vájmmo l gájkin bähttogamos, 
buorránahtes la – guhtis máhttá dav dádjadit? 
10 Mån, Härrá, åtsådaláv tsågev 
ja gähttjalav månemijt. 
Juohkkahattjaj vattáv bálkáv dan milta majt la barggam, 
mav suv dago ánssidi. 
11 Nåv gåktu bälldovuonntsá lállemin månijt 
majt ij la månnim, 
návti l sån guhti bähttogisláhkáj boanndudagájt háhkut: 
iellema gassko hähttu dajt guodet 
ja de vijmak danna bieriksiehken tjuodtju. 

Israela doajvvo 
12 Herlukvuoda tråvnnå, álgo rájes bajeduvvam, 
la mijá ájlisbájke sadje. 
13 Härrá, Israela doajvvo, 
gájka gudi duv guodi skámo vuolláj sjaddi, 
gudi dujsta gahttji muorroduvvi ednamis, 
dajna gå Härráv li guodám, 
ielle tjátje ádjagav. 

Profejta råhkålvis 
14 Buoreda muv, Härrá, de buorránav! 
Gájo muv, de gádjusav! 
Dån la muv májnno. 
15 Munji vuojn javlli: 
»Mij Härrá bágujn sjaddá? 

Ij så ålliduvá?« 
16 Iv la goassak gåhttjum duv 
vuorbedisvuodajt rájatjit, 
iv la goassak vájve biejvev hálijdam. 
Dån dåbdå gájkka majt muv baksima li sáhkadam, 
dån la gájkka gullam. 
17 Ale munji baludissan sjatta, 
dunji dårvustaláv nieda biejve. 
18 Sjaddusa muv doarrediddje skámo vuolláj, 
valla iv de mån, 
alvaduvvusa sij, 
iv de mån. 
Däjvvis sijáv vuorbedisvuoda biejvve, 
muorroda sijáv, ja sijáv vaden muorroda! 

Sábbátbudá 
19 Návti Härrá munji hålaj: Maná tjuottjada Álmmukuksáj, gånnå Juda 
gånågisá ålgus sisi tjágŋi, ja gájkka ietjá uvsajda Jerusaleman 20 ja sidjij javla: 
Gullit Härrá bágov, dij Juda gånågisá, Juda álmmuk ja gájka Jerusalema 
viessoga, dij gudi dáj uksarájge tjágŋabihtit. 21 Návti Härrá hoallá: Várrijihtit 
sábbátbiejven noadev guoddemis jali dav Jerusalema uksarájge buktemis. 
22 Allit sábbátbiejve viesojstihtte noadev guotte ja allit barga, ájnat ájlistihtit 
sábbátbiejvev, nåv gåktu dijá ájttegijt gåhttjuv. 23 Sij ettjin sidá jegadit, ettjin 
gulldala, stardiga lidjin ja gulldalimes ja ietjasa várrimis nádun. 24 Jus dij dal 
muv jegadihpit, Härrá hoallá, ja ehpit nådijt dán stáda uksarájge 
sábbátbiejve doalvo, ájnat sábbátbiejvev ájlistihpit ja ehpit dan biejve barga, 
25 de gånågisá tjåhkkåhime Davida tråvnån ja gejn li hesta ja vávna galggi 
fielastit dán stáda uksarájgijt aktan sijá oajvemusáj, Juda ålmmåj ja 
Jerusalema viesajdiddjij. Ja dát stáda l dassta ihkát årrombájkke. 26 Almatja 
båhti Juda stádajs, Jerusalema birrusis, Benjamina ednamis, Vuolládagás, 
várredáfos ja Negevis buktemin boalldemvärojt ja suovvasijt värrodittjat 
Härrá vieson gijtulvisvärojt. 27 Mavas jus ehpit muv gåhttjomav jegada 
sábbátbiejvev ájllisin adnet, ájnat sábbátbiejve guoddemin nådijt 
Jerusalema uksarájge tjágŋabihtit, de buollidav dan uvsajt. Jáddamahtes 

dållå dan ladnijt dåssjit. 

18 

Rájrre rájrrelihttedahkke giedajn 
1 Dát báhko Jeremiaj Härrás bådij: 2 Maná rájrrelihttedahkke viessuj. Danna 
dunji bágojdam guládav. 

3 De manniv lihttedahkke viessuj ja gávnniv suv hábbmimrejdujn 
barggamin. 4 Muhttijn nievres lihtev giedajnis hábbmij, ja de dav dagáj ådå 
lihtten sidodis milta. 

5 Härrá báhko munji bådij: Israela álmmuk, 6 luluv gus dijájn dan láhkáj 
buktet dahkat gåktu rájrrelihttedahkke dahká, Härrá hoallá. Nåv gåktu 
rájrre rájrrelihttedahkke giedan la, nåvti dij lihpit muv giedan, Israela 
álmmuk. 7 Muhtem bále ájtáv råhttit, gåmedit ja biejsstet álmmugav ja 
rijkav. 8 Valla jus álmmuk mav lav várrodam bahástis jårggål, de sáŋardav 
ja iv dagá dav baháv mav sidjij ájgguv dahkat. 9 Ietjá bále loabedav tsieggit 
ja bajedit álmmugav ja rijkav. 10 Valla jus dav dahki mij muv tjalmijn la bahá 
ja e muv jegada, de sáŋardav ja iv dagá dav buorev mav sidjij jáhttiv. 

11 Sárno dal Jerusalema ålmmåjda ja Jerusalema viesádijda: Návti Härrá 
hoallá: Nåv gåktu rájrrelihttedahkke rájrev hábbmi, nåvti gárvedav didjij 
vuorbedisvuodav ja usjudaláv dijá vuosstij ájggomusáv. Jårgijdihtit bahás 
gäjnojstihtte! Ietjájduhttit dijá iellemav ja dijá dagojt. 12 Valla de má 
vásstedittji: »Dåssjåj! Tjuovvop iehtjama ájggomusájt, juohkkahasj ietjas 
bahás ja garra vájmo milta.« 

Israela gahttjam ja Jubmela duobbmo 
13 Dan diehti Härrá návti hoallá: 
Gatjáda gájkka álmmugijs: 
Guhtis la dákkirav gullam? 
Vuovnnás dagojt 
niejdda Israel la dahkam. 
14 Gáhtu gus gierge bäldos 
jali muohta Libanona várijs? 
Nåhki gus gålgge tjátje 
jali duollde ádjaga? 

15 Huoman álmmugam muv vajálduhtij 
ja sij dahki värrodålåv boajtojubmelijda, 
ma sijáv gäjnon snuvredahtti, 
dålusj gäjnon, 
ja amás bálggájda luojtti. 
16 Danen sijá ednam dåssjiduvvá 
ja aktelattjat bilkkeduvvá. 
Gájka daggu vássemin 
alvaduvvi ja oajvesa alvos risstiji. 
17 Luládagá láhkáj håhkkidav sijáv 
vasjulattjaj åvdån. 
Hárddov, iv muodov, jårggålav sidjij 
sijá vuorbedisvuoda biejve. 

Profäjtta haddudimev ánot 
18 Sij javllin: »Usjudallup Jeremia vuosstij juonajt. Galla mij oadtjop härrájs 
bagádusájt, vijssásijs rádijt ja profejtajs bágojt. Álbedup suv, de ep das 
dárbaha suv hålajt gulldalit.« 
 

19 Gulldala muv, Härrá, 
ja gulá majt muv vuosstálasste javlli. 
20 Galggá gus buorev baháj mákset? 
Munji li råkkev råggåm. 
Mujte gåktu duv åvdån tjuodtjuv 
vájnnodime sijá åvdås 
duv moarev sijás jårggålittjat. 
21 Guode dan diehti mánájdisá nälggáj 
ja vatte sijáv svierde välldáj. 
Dagá sijá nissunijt mánádis árbbátjin, 
sjaddusa ålmmå pestilentja oabmen, 
gåddusa nuora doarodijn. 
22 Badjánisá viesojstisá luodjomtjuorvvasa 
gå dån luojtá sijá vuosstij rievvárvegav. 

Dajna gå råkkev li råggåm muv doahppitjit, 
ja gielajt muv juolgij åvddåj biedjam. 
23 Valla dån, Härrá diedá 
gájkka sijá ájggomusájt muv gåttåtjit. 
Ale vielgijdisá ándagis luojte, 
ale suttojdisá gádoda! 
Jalkkahisá sij duv åvdån oajtádallam! 
Tjuodtjela sijá vuosstij duv moare biejve. 

19 

Tsuovkkidum rájrrelihtte 
1 Návti Härrá hålaj: Maná oaste rájrrelihtev. Muhtemijt álmmugij ja härráj 
boarrásijs fáronat válde 2 ja maná Ben-Hinnoma vággáj Smållelihtteuvsa 
buohta. Sárnneda dåppe muv hållam bágojt dunji. 3 Sárno: »Gullit Härrá 
bágojt, dij Juda gånågisá ja Jerusalema viesajdiddje! Návti Härrá Sebaot 
hoallá, Israela Jubmel: Buvtáv dán bájkkáj dakkir vuorbedisvuodav vaj 
sjkádnjá gájkaj bieljijn gudi dav gulli. 4 Sij li muv hilggum, dahkin dáv 
bájkev abmasin ja dahkin värrodålåv ietjá jubmelijda, majt ietja jali sijá áhtje 
jali Juda gånågisá ettjin dåbdå, ja dáv bájkev vigedimij varájn dievddin. 
5 Värrobájkijt tsieggijin gånnå mánájdisá boalldi Baalij värron. Iv la goassak 
dav gåhttjum, iv ga goassak dan birra hållam jali usjudallam. 

6 Dan diehti ájgge boahtá, Härrá hoallá, gå dáv bájkev e dasti Tofetin jali 
Ben-Hinnoma vággen gåhtjo, ájnat Gåddålimvággen. 7 Dán bájken 
dåssjidav Juda ja Jerusalema ájggomusájt. Gahtjadahtáv sijáv vuosstálasstij 
svärddáj ja sijá giedajda gudi sijá häggaj viggi. Sijá jábbmegijt vattáv 
biebbmon alme låttijda ja ednama juhtusijda. 8 Lev dáv stádav dåssjidittjat 
ja dagáv dav gájkaj bilkkádussan: Gájka daggu vássemin alvaduvvi ja 
doargesti håhkkånimev vuojnedijn. 9 Biejav sijáv bárnijisá ja niejdajisá 
oattjes båråtjit. Guhtik guojmesa oattjes bårri dan tjervas niedabále, majna 
sijá vasjulattja gudi sijá häggaj viggi, sijáv vájvedi.« 

10 Tsuovkki de lihtev daj almatjij vuojnedijn gudi li duv tjuovvum. 11 Javla 
sidjij: »Návti Härrá Sebaot hoallá: Mån tsuovkkiv dáv stádav ja dáv 
álmmugav nåv gåktu rájrrelihtev vaj ij la das divudahtte. Ja Tofetin 

jábbmega hávddáduvvi dasik danna ij la sadje hávddádit. 12 Návti galgav 
dajna bájkijn dahkat, Härrá hoallá, ja sijáj gudi danna viessu, Tofeta lágátjin 
dagáv dáv stádav. 13 Jerusalema dåbe ja Juda gånågisá vieso sjaddi Tofeta 
lágátjin – gájkka báddum dåbe maj táhtjaj nanna dahkin värrodålåv ålles 
almmelasj fuovvaj, ja gålgådin ietjá jubmelijda juhkamvärojt.« 

Jeremia ja Pashchur 
14 Tofetis máhttsam, gåsi Härrá lij suv åvddålijsárnutjit rádjam, Jeremia 
Härrá vieso åvddåsjalljuj tjuottjadij álmmugij håla: 15 Návti Härrá Sebaot 
hoallá, Israela Jubmel: »Ge, dán stádaj ja dan vuollásasjstádajda buvtáv 
gájkka vuorbedisvuodajt maj mån lav nihtodam, dajna gå stardiga lidjin ja 
bágojdam gulldalimes nádun.« 

20 
1 Härrá Pashchur, Immera bárnne, Härrá vieso alemus oahttse, guláj 

Jeremiav dáv åvddålijsárnnomav hållamin. 2 De profejtav ruosskidahtij ja 
suv giddij skábmotjåsskåj Bajep Benjaminuvsan Härrá vieso guoran. 3 Gå 
Pashchur maŋep biejve luojtij Jeremiav skábmotjåskås, de Jeremia sunji 
javlaj: »Härrá ij duv gåhtjo namájn Pashchur, ájnat namájn Magor Missaviv, 
Ballo juohkka guovlos. 4 Dajna gå návti Härrá hoallá: Dagáv duv allasit ja 
gájkka duv rádnajda ballon. Ietjat tjalmij vuojná sijáv vasjulattjaj svierdij 
åvdån gahttjamin. Åbbå Judav vattáv babylona gånågisá välldáj, ja sån 
vuojet dan viesádijt Babylonaj ja sijáv svierdijn gåddå. 5 Gájkka dán stáda 
boanndudagájt, gájkka åbmudagájt ja gájkka divras dávverijt, Juda 
gånågisáj gájkka dávverijt vattáv vasjulattjaj välldáj. Sállahin dav válldi ja 
Babylonaj doalvvu. 6 Ja dån iesj, Pashchur, ja gájka duv vieson årromin, 
sjaddabihtit fáŋŋgan Babylonaj. Dasi dån jámá ja dasi dån hávddáduvá, 
dån ja gájkka duv venaga gejda gällásijt la åvddålijsárnnum.« 

Profejta luodjom 
7 Härrá, dån muv biehtti ja mån bähtádalliv. 
Munji ilá gievrran sjaddi, dån vuojtti. 
Adni muv agev tjajmon, 
gájka munji tjålggi. 

8 Fert bále gå hållamin lav, 
de hähttuv tjuorvvot, 
hähttuv ruodjat: »Rihpam ja duolmmom!« 
Mån lav Härrá bágo diehti 
agev tjajmádallam ja álbeduvvam. 
9 Valla jus usjudaláv: »Iv sujsta berusta, 
iv dasti goassak suv namán håla«, 
de muv ratten la degu sjnjibttjo dållå, 
vájmonam måsskusin. 
Gähttjalav vuosteldit, 
valla iv ábbmi. 
10 Guláv álmmukvegav tsamádime: 
»Ballo juohkka guovlos! 
Guoddala suv! 
Suv mij guoddalip!« 
Gájka muv lahkaguojme 
vuorŋedi muv gahttjamav: 
»Soajttá ietjas bähttalahttet, 
vaj mij fámov oadtjop 
suv mávsedittjat.« 
11 Valla Härrá l muv bielen, 
gievrra ja alvos. 
12 Härrá Sebaot, dån guhti rievtesláhkáj gähttjala, 
guhti guoradalá månemijt ja tsågijt, 
dibde muv vuojnnet dån sijáv mávseda, 
dan diehti gå dunji åskeldiv muv ássjev. 

 
13 Lávlo Härrá guddnáj! 
Rámpo Härráv! 
Dajna gå häjov gádju 
bahádahkkij åvdås. 

 
14 Garroduvvam lehkus dat biejvve gå riegádiv! 
Dat vuorbedis biejvve gå äddnám muv riegádahtij! 

15 Garroduvvam lehkus dat ålmåj 
guhti áhttjásim ságav buvtij: 
»Dån la bárnev oadtjum!« 
ja suv ávvudahtij. 
16 Gevvis dat ålmmås gåk stádas 
majt Härrá ármo dagi dåssjidij. 
Gullis sån idedis luodjomtjuorvvasijt 
ja biejvveguovddela doarrotjuorvvasijt, 
17 danen gå muv ittjij iednehekkan gåtte, 
vaj äddnám muv hávdden luluj sjaddam 
ja suv skoahto ihkát iesselissan. 
18 Man diehti hähttujiv iednehekkav guodet 
bäjstov ja surgov duostutjit 
ja biejvijdam skámujn hiejttet? 

21 

Jerusalema vuojtádallam sárnneduvvá 
1 Dát báhko Härrás Jeremiaj bådij, gå gånågis Sidkia sunji rájaj Pashchurav, 
Malkia bárnev, ja härrá Sefanjav, Maaseja bárnev. Sij javllin: 2 »Åtså Härrás 
mijá åvdås rádev, dajna gå Nebukadnessar, Babylona gånågis, la mijáv 
ládamin. Soajttá Härrá oavdov dahkat nåv gåktu álu l dahkam, vaj sån 
gässát.« 3 Jeremia de gåhtjoj sijáv Sidkiaj javllat: 4 »Návti Härrá hoallá, 
Israela Jubmel: Dajt doarrovärjojt, maj dij muvra ålggolin doarrobihtit 
Babylonia gånågisájn ja kaldeagij dijáv birástime, galgav giedajstihtte 
råhttit ja jårggålit ietjada vuosstij, ja tjoahkkit stáda sisi. 5 Bajedum ja viekses 
giedajn iesj dijájn doarov, asjmes, moares ja rádamoares. 6 Gåttåv dán stáda 
viesádijt, goappátjagá almatjijt ja juhtusijt; garra pestilentjas jábmi. 7 Ja dan 
maŋŋela, Härrá hoallá, vattáv Sidkiav, Juda gånågisáv ja suv 
gånågisdievnárijt ja gájkajt dán stádan pestilentjas, svierdes ja nielges 
hekkajn bessam, Babylona gånågisá Nebukadnessara giedajda, sijá 
vasjulattjajda gudi sijá häggaj viggi. Svierdijn sijáv gåddå, árjjoma dagi, 
ármmogisvuoda dagi ja ármo dagi.« 

8 Ja guláda dán álmmugij: »Návti Härrá hoallá: Dibdáv dijáv juogu de 



57 

iellema gäjnov jali jábmema gäjnov válljit. 9 Guhti dán stádaj báhtsá, sån 
jábmá svärddáj, nälggáj ja pestilänntjaj. Valla guhti manná kaldeagijda gudi 
dijáv birástahtti, sån hekkajn bässá. 10 Dajna gå lav mierredam dán stádaj 
vuorbedisvuodav ja iv vuorbev, Härrá hoallá. Babylona gånågisá giedajda 
sjaddá, ja sån la stádav boaldátjit.« 

Gånågisá ja álmmuga duobbmo 
11 Sárno Juda gånågisviessuj: 

Gulá Härrá bágojt, 12 dån Davida máddo! 
Návti Härrá hoallá: 
Duobbmijihtit juohkka ideda rievtesláhkáj, 
gádjut duolmoduvvev rievvára vieldes. 
Ietján muv moarre buollá 
degu dållå mav aktak ij buvte jáddadit, 
bahás dagojihtte diehti. 
13 Dujsta dálla jårgijdav, 
dån loamen tråvnnimin, 
dån bákte jalgan, 
Härrá hoallá, 
dijás gudi javllabihtit: »Guhtis buktá mijáv ládat? 
Guhtis buktá mijá viesoj sisi nággit?« 
14 Dijáv mávsedav 
mav dagoda ánssidi, 
Härrá hoallá. 
Miehttsedålåv buollidav, 
ja dållå divna dåssjijt. 

22 

Härrá várrodusá 
1 Návti Härrá hålaj: Maná Juda gånågisá laddnáj danna hålatjit dájt bágojt: 
2 Gulldala Härrá bágov, dån Juda gånågis, guhti tjåhkkåha Davida tråvnån, 
dån ja duv dievnára ja duv álmmuk, sij gudi dájt uksarájgijt manni sisi. 
3 Návti Härrá hoallá: Dahkit dav mij la rievtuk ja rievtesferduk ja gádjut 
duolmoduvvev rievvára vieldes. Allit vuoleda sirdulaháv, áhtjedimev ja 

árbbátjav, allit sijáv vahágahte. Allit vigedis varáv dán bájken gålgåda! 4 Jus 
dáv gåhttjomav tjuovvobihtit, de gånågisá tjåhkkåhime Davida tråvnån ja 
gejn li hesta ja vávna fielasti dán ladne uksarájgijt aktan sijá dievnárij ja 
álmmugijn. 5 Valla jus ehpit dájt gåhttjomijt jegada, de allasim vuornov, 
Härrá hoallá, dát laddne dåssjiduvvá. 6 Dajna gå návti Härrá hoallá Juda 
gånågisá ladne birra: 

Dån la munji gåk Gilead, 
gåk Libanona várretjåhkkå, 
mavas åjdåmiehttsen duv dagáv, 
stádan gånnå ij aktak vieso. 
7 Ålmmåjt fiesstiv 
duv áksjojisá håhkkidittjat. 
Duv buoremus cedermuorajt tjuolli 
ja dållåj bálkesti. 

8 Ållo rijkaj almatja dán stáda baktu fielasti, ja gå ussjoli man diehti Härrá 
návti dagáj dán stuorra stádaj, 9 de vásstádus galggá: Danen gå Härrá, 
Jubmelisá, lihtov guodin, ietjá jubmelij åvddåj luobddelin ja dajt dievnastin. 

Shalluma birra 
10 Allit jábbmegav tjiero, 
allit suv sáŋarda. 
Tjierrut farra suv bádan vájaldime, 
danen gå ij goassak besa máhttsat 
ájtteklándav vuojnátjit. 

11 Dajna gå návti Härrá hoallá Juda gånågisá Shalluma, Josia bárne birra, 
guhti áhtjes sadjáj tjåhkkidij tråvnnåj ja guhti dát bájkes doalvoduváj: Sån ij 
vat diehki máhtsa. 12 Dåhku jábmá gåsi suv vuojedin, ja dáv ednamav sån ij 
vat goassak vuojne. 

Jojakima birra 
13 Vuoj sunji guhti dåbes vierrevuodajn tsieggi 
ja badjelåbdåv vierredagoj muvrri, 
guhti guojmes bargadahttá 
mávso ja bálká dagi, 
14 guhti javllá: »Lev stuorra viesov ásadittjat 

saddjás badjelåbdåjn, 
dasi dagáv vinndegijt 
ja panelajt cedermuoras 
ja tjielgga ruoppsadin bájnniv!« 
15 Le gus dat gånågissan liehket, 
gå cedermuoraj tjävlástallá? 
Ájádalá áhtját: sån båråj ja jugáj 
ja dagáj mav lij buorre ja riekta – 
de gájkka sujsta buoragit manáj. 
16 Fámodime ja häjo riektáv suoddjij – 
de gájkka buoragit manáj. 
Ij gus dat la muv dåbddåt? 
Härrá hoallá. 
17 Duv tjalme ja duv vájmmo 
e majdik sidá 
ietján gå allasit rievvot, 
vigedis varáv gålgådit 
ja vahágahttemij ja rievvomij barggat. 

18 Danen Härrá návti hoallá Juda gånågisá Jojakima, Josia bárne, birra: 
Aktak ij la suv surggahittjat: 
»Vuoj vieljatjam! Vuoj oappátjam!« 
Aktak ij la suv surggahittjat: 
»Vuoj härrá! Vuoj, gájkka duv tjábbudagá!« 

19 Oasná lágátjin sån hávddáduvvá, suv rumáj gieseduvvá ja bálkestuvvá 
Jerusalema uvsaj ålggolij. 

Jerusalema birra 
20 Goarŋo Libanonaj ja tjuorvo, 
dibde jienat sjkádnjat Bashanin, 
tjuorvo jieddnát Avarimas, 
dajna gå gájkka duv iehttse murkkiduvvin. 
21 Mån dunji hålliv gå lidji jasskavuodan viessomin, 
valla dån vásstedi: »Iv sidá gulldalit.« 

Dakkirin la nuorravuodat rájes årrum: 
muv illa jegadam. 
22 Biegga duv räjnnuhiddjijt tjiehtti, 
duv iehttse fáŋŋgaj doalvoduvvi. 
Skámon ja vuoleduvvam tjuottjo 
gájkka bahávuodat diehti. 
23 Dån guhti Libanonan vieso 
ja duv biesev cedermuoraj gasskaj tsieggi, 
luodjot galga gå vájve båhti, 
vájvástuvvat nåv gåktu riegádahtte nissun! 

Jojakina birra 
24 Nåv duohta gå viesov, Härrá hoallá, vájku vil dån, Konja, Jojakima 
bárnne, Juda gånågis, lulu muv oalges giedan sinidaksuormas, de gåjt luluv 
dav gajkkot. 25 Vattáv duv vasjulattjajda gudi duv häggaj viggi, sidjij gejs 
dån balá, Babylona gånågissaj Nebukadnessarij ja kaldeagijda. 26 Duv iesj ja 
ädnát guhti duv riegádahtij bálkestav amás ednamij, ednamij gåsi ejda 
riegáda. Ja dåhku jábmebihtte. 27 Valla ednamij mav åhtsålibá äbá goassak 
besa máhttsat. 

28 Le gus så dat Konja-ålmåj ajtu dåssjedis rájrrelihtte, tsuovkkidum 
gálvvo mav ij aktak sidá? Man diehti sån mánájis bálkestuvvá ednamij mav 
ij dåbdå? 29 Ednam, ednam, ednam, gulá Härrá bágojt! 30 Návti Härrá hoallá: 
Tjállit dáv ålmmåv mánádibmen, ålmmån guhti goassak ittjij majnak 
vuorbástuvá. Dajna gå ij aktak suv gierragijs besa Davida tråvnnåj 
tjåhkkidit Judav vaden rádditjit. 

23 

Rievtesferduk ráddijiddje 
1 Vuoj räjnnuhiddjijt gudi sávtsajt muv älos tjáddjidi ja hádji, Härrá hoallá. 
2 Dan diehti Härrá hoallá, Israela Jubmel, álmmugam räjnnuhiddjijda: Dij 
lihpit sávtsajdam hádjám ja vuojedam. Ehpit dajs berusta, valla mån gis 
dijás berustav ja bahás dagojdihtte mávsedav. 3 Mån iesj tjoahkkiv sávtsaj 
bátsidisáv gájkka rijkajs gåsi dajt vuojediv, ja ieme guohtomednamijda 
buvtáv. Danna galggi sahkkidit ja lassánit. 4 Ja ådå räjnnuhiddjijt dajda 

vattáv, gudi dajt räjnnuhi ja e dasti hähttu ballat, ja aktak dajs ij láhppu, 
Härrá hoallá. 

5 Ájgge boahtá, Härrá hoallá, 
gå rievtesferduk urbev 
Davida máttos sjaddadav. 
Lehkus sån gånågissan ja ráddijis vijsesvuodan 
ja buktis rijkkasis riektáv ja rievtesferdukvuodav. 
6 Suv ájge Juda várjjaluvvá 
ja Israel jasskavuodan viessu. 
Dát la suv namma: 
Härrá mijá rievtesferdukvuohta. 

7 Ájgge boahtá, Härrá hoallá, gå ij dasti javla: »Nåv duohta gå Härrá viessu, 
guhti israelagijt Egyptas doalvoj«, 8 ájnat »nåv duohta gå Härrá viessu, 
guhti Israela gierragijt Nuorttarijkas doalvoj ja sijájt buvtij gájkka ietjá 
rijkajs gåsi sijáv lij vuojedam, rijkanisá vat årutjit.« 

Duobbmo vierreprofejtajda 
9 Profejtaj birra. 

Vájmmum gajkkus, 
ålles muv rumáj doarges. 
Lev sjaddam vuolaoajve lágátjin, 
vijnas gáridum ålmmån, 
Härrá diehti, 
suv ájlis bágoj diehti. 

 
10 Ednam la gállásjvuohtadoaddjijs dievas, 
sijá diehti ednam vájat 
ja miehtsij guohtoma buollni. 
Bahávuohta l sijá rahtjamus, 
vierrevuohta sijá fábmo. 
11 Goappátjagá profejta ja härrá li jubmelahttá, 
tjabu iehtjam vieson bahávuodasa duostov, 
Härrá hoallá. 
12 Dan diehti sijá gäjnno 

njalkas bálggán sjaddá. 
Sjävnnjadij nårddåni 
ja dåhku ravggi, 
dajna gå mån buvtáv sidjij vuorbedisvuodav 
gå haddudime jahke ållån, 
Härrá hoallá. 
13 Samaria profejtaj siegen 
vuojnniv vastes ássjijt: 
sij åvddålijsárnnun Baala namán 
ja álmmugam Israelav tjáddjidin. 
14 Valla Jerusalema profejtaj siegen 
vuojnáv vuovnnás ássjijt: 
gállasjvuodajt dådji ja gällásijt doalvvu. 
Bahádahkkijt duvddi. 
vaj ij aktak bahástis jårggåla. 
Sij li gájkka muv tjalmijn gåktu Sodom, 
álmmuk la Gomorra lágátjin sjaddam. 
15 Danen Härrá Sebaot profejtaj birra hoallá: 
Bihtjarásij sijáv biebmav 
ja sälggatjátjij jugádav. 
Dajna gå Jerusalema profejta 
doalvvun jubmelahtesvuodav ednamav miehtáj. 
16 Návti Härrá Sebaot hoallá: 
Allit profejtaj hålajt gulldala 
gå didjij sárnnedi. 
Sij båkti guoros doajvojt, 
sárnnedi ietjasa huomaham bárudisájt, 
e sij håla Härrá gåhttjoma milta. 
17 Sidjij gudi vasjodi Härrá bágojt javlli: 
»Dijás manná buoragit« 
ja gájkajda gudi ietjasa garra vájmojt jegadi: 
»Ij mige bahájt dijáv dejva.« 

18 Valla guhtis sijás la oassálasstám Härrá ráden, bágos gullam ja dádjadam? 
Guhtis la bágos gulldalam ja dav sárnnedam? 

19 Härrá virro, moarre, buollá, 
bieggaskuolle. 
Baháj åjvijda råssu. 
20 Härrá moarre ij jårgijda 
åvddåla gå ájggomijdes ållit. 
Boahtte biejvij dav dádjadihpit. 
21 Månnå iv la dajt profejtajt rádjam, 
huoman viehkali. 
Månnå iv la sidjij hållam, 
huoman sárnnedi. 
22 Jus lulun muv ráden säbrram 
de lulun bágojdam muv álmmugij sárnnot 
ja sijáv bahá gäjnostisá jårggålit, 
bahá dagojstisá. 
23 Lev gus Jubmelin dåssjå lahka, 
Härrá hoallá, 
ja iv Jubmelin mälggadin? 
24 Máhttá gus soames nåv buoragit tjiehkádit 
vaj suv iv vuojne? 
Härrá hoallá. 
Iv gus mån dievde almev ja ednamav? 
Härrá hoallá. 

25 Gullam lav majt profejta javlli, sijáv gudi gällásijt muv namán 
åvddålijsárnnu ja javlli: »Mujna lij niehko, niehko, 26 niehko.« Man 
mälggadav profejta ájggu åvddålijsárnnot gällásijt ja ietjasa vájmoj 
bähttogis juonajt? 27 Daj niegoj majt gaskanisá giehttu sij ájggu álmmugam 
hälbbaduhttet muv namáv, nåv gåktu sijá ájttega hälbbadin muv namáv 
Baala diehti. 28 Profäjtta guhti niegadij niegov, sån niegov giehttu, valla 
guhti muv bágov duostoj, almma muv bágov sárnnet. Ärádus la hálma ja 
sájo gaskan, Härrá hoallá. 

29 Muv báhko l dålå lágásj, Härrá hoallá, miehtjer mij bávtev tsuovkki. 
30 Dan diehti profejtajs jårgijdav, Härrá hoallá, sijájs gudi guhtik guojmestisá 
bágojdam suoládi. 31 Profejtajs jårgijdav, Härrá hoallá, sijájs gudi ietjasa 
ságajt Härrá báhkon tjuottjudi. 32 Sijájs jårgijdav gudi gielesniegojt 

åvddålijsárnnu, Härrá hoallá, ja dajt giehttu álmmugam ietjasa gällásij ja 
subttsasij mållådittjat, vájku mån iv la sijáv rádjam jalik gåhttjomav sidjij 
vaddám. Älla sij dán álmmugij ávkken, Härrá hoallá. 

Härrá noade 
33 Gå dát álmmuk jali profäjtta jali härrá dujsta gatját: »Makkir låsså bágojt 
dån Härrás buvtá?« de vássteda sidjij: »Dij lihpit munji låsså noaden, ja 
dijáv galla nuolastav ja bálkestav«, Härrá hoallá. 34 Ja jus profäjtta jali Härrá 
jali álmmugis soames javllá »Härrá låsså bágo«, de dav ålmmåv fuolkijnis 
mávsedav. 35 Javllit farra návti nubbe nuppijn ságastime: »Mav la Härrá 
vásstedam?« jali »Mav la Härrá hållam?« 36 Valla allit das javla »Härrá låsså 
bágo«. Lulun gus suv bágo aktasik låsså noaden, vaj dij dan diehti lulujda 
bådnjåt ielle Jubmela, Härrá Sebaota, mijá Jubmela bágojt? 37 Návti galga 
profäjttaj javllat: »Mav la Härrá vásstedam?« jali »Mav la Härrá hållam?« 
38 Mavas jus ájn javllabihtit »Härrá låsså bágo«, de Härrá hoallá: Dij 
javllabihtit »Härrá låsså bágo«, vájku lav ságav rádjam ja dijáv buorgguv 
dav javllamis. 39 Dan diehti dijáv låsså noaden nuolastav ja bálkestav ja muv 
tjalmij åvdås hilgov, dijáv ja stádav mav dijá ájttegijda vaddiv. 40 Dibdáv 
dijáv gietjedis skábmuj boahttut, ja bilkkedibmáj mij ij goassak vadjáluvá. 

24 

Guokta fijkungáre 
1 Dáv vuojnov Härrá munji bigodij: Härrá tiemmpela åvdån lijga guokta 
vieddegáre fijkunij. Dát sjattaj maŋŋela gå Babylona gånågis 
Nebukadnessar lij vuolgadam Juda gånågisáv Jekonjav, Jojakima bárnev, 
Jerusalemas Babylonaj aktan Juda oajvemusáj, duodjárij ja smirjárij. 
2 Nuppen vieddegáren lidjin ållu buorre fijkuna, vuostasj tjuohppusa 
fijkunij buorren. Nuppen vieddegáren lidjin nåv nievres fijkuna vaj ällim 
bårådahtte 3 Härrá mujsta gatjádij: »Majt vuojná, Jeremia?« Vásstediv: 
»Fijkunijt. Buorre fijkuna li ållu buore ja nievres fijkuna li ållu nievre, nåv 
nievre vaj älla bårådahtte.« 4 De Härrá báhko munji bådij: 5 Návti Härrá 
hoallá, Israela Jubmel: Nåv gåktu dájt buorre fijkunijt gehtjav, de aj 
buorremielagin gehtjav sijáv gudi Judas vuojeduvvin, gejt dássta vuosediv 
kaldeagij ednamij. 6 Buorremielagin sijáv oatsodav ja dán ednamij sijáv vat 

buvtáv. Sijáv tsieggiv, iv gajko. Sijáv sáddjiv, iv råhtti. 7 Vattáv sidjij 
máhttudagáv muv dåbddåt ja dádjadit muv Härrán. Sij muv álmmugin ja 
mån sijá Jubmelin, gå gájkat vájmos munji jårggåli. 8 Valla nåv gåktu 
nievres fijkunij ma älla bårådahtte – Härrá hoallá – nåv dagáv Sidkiajn, 
Juda gånågisájn, ja suv oajvemusáj ja Jerusalema årroj viesson báhtsám, 
ihka dal dán ednamin jali Egyptan viessu. 9 Dagáv sijáv baludissan ednama 
gájkka rijkajda, skábmon ja tjajmon, álbedibmen ja garrodibmen gájkka 
bájkijda gåsi sijáv vuodjelav. 10 Rájav sijá vuosstij svierdev ja nielgev ja 
pestilentjav, dasik lav sijáv muorrodam dat ednamis mav sidjij ja sijá 
ájttegijda vaddiv. 

25 

Babylonia gietjavlågejagák viellde 
1 Jojakima, Josia bárne, nälját ráddimjage Judan, mij lij Babylona gånågisá 
Nebukadnessara vuostasj ráddimjahke, dát báhko bådij Jeremiaj Juda 
álmmuga birra. 2 Ja návti profäjtta Jeremia hålaj Juda álmmugij ja gájkka 
Jerusalema viesádijda: 3 Juo Josia, Amona bárne, lågenangoalmát 
ráddimjage rájes gitta dán bäjvváj, ålles guoktalåkgålmmå jage, Härrá 
báhko la munji boahtám. Aktat birgas lav didjij hållam, valla ejda sidá 
gulldalit. 4 Aktat birgas la Härrá didjij rádjam dievnárijdes profejtajt. Valla 
ejda sidá gulldalit, ejda ga lágeda 5 gå sij javllin: Jårgijdihtit bahás 
gäjnostihtte, bahás dagojstihtte. De oadtjobihtit ednamin årrot mav Härrá 
didjij ja dijá ájttegijda vattij ihkeven ájggáj. 6 Allit ietjá jubmelijt tjuovvola ja 
allit dajt guddneda. Allit muv moaráduhte jubmelij majt ietja lihpit 
dahkam, de mån iv dijá vuosstij bahájt dagá. 7 Mavas ejda sidá muv 
gulldalit, Härrá hoallá, ájnat muv moaráduhtijda jubmelij majt ietja 
dagájda, allasihtte vuorbedisvuohtan. 8 Dan diehti Härrá Sebaot návti 
hoallá: Dajna gå ejda bágojdam gulldala 9 de dal gåhtjov boahtet gájkka 
máttojt nuorttat, Härrá hoallá, ja dievnáram gåhtjov, Babylona gånågisáv 
Nebukadnessarav. Dibdáv sijáv dáv ednamav ládat, dan viessogijt ja gájkka 
álmmugijt dán birrusin. Håhkkidav sijáv ja dagáv sijáv dåssjidime ja 
bilkkádusá oassen, ja ihkevij sijáv muorrodav. 10 Sjalliv gájkka ávulasj 
jienajt, sjålletjuorvvasijt ja hedjaávov, gårna jienav ja lámpo tjuovgav. 

11 Åbbå dát ednam sjaddá bátsidissan ja ávttasin, ja dá álmmuga galggi 
Babylona gånågisáv dievnastit gietjavlåhke jage. 12 Valla gå gietjavlåhke 
jage li vássám, de Babylona gånågisáv suttojisá diehti stráffuv, Härrá 
hoallá, ja kaldeagij ednamav dagáv ihkálasj åjdåmiehttsen. 13 Gájkka 
bágojdam dán ednama vuosstij dibdáv ålliduvvat, gájkka mij dán girjjáj la 
tjáleduvvam, majt Jeremia álmmugij vuosstij åvddålijsárnoj. 14 Ájgge boahtá 
gå sij sjaddi ållo álmmugij ja fábmogis gånågisáj oarjjen. Náv sijáv 
mávsedav dagojisá diehti ja dassta majt li barggam. 

Moare gávttja 
15 Danen Härrá, Israela Jubmel, munji hålaj: »Válde giedastam dáv 
vijnnagávtjav – dáv moarregávtjav – ja dav gálggi gájkka álmmugijda gej 
lusi duv rájav. 16 Dassta li jugátjit dasik vuoksi ja biedali, svierde diehti mav 
sijá gasskaj rájav.« 17 Mån de gávtjav Härrá giedas válldiv ja gálggijiv dav 
gájkka álmmugijda gej lusi Härrá muv rájaj: 18 Jerusalemaj ja Juda stádajda, 
dan gånågisájda ja oajvemusájda, sijáv muorrodittjat ja dåssjidittjat ja sijáv 
bilkkádusá ja garrodime oassen dagátjit, nåv gåktu ájn udnásj biejve li; 
19 farauj, Egypta gånågissaj, suv gånågisdievnárijda, ámmátålmmåjda ja 
ålles álmmugises 20 ja gájkka ålggorijkagijda; gájkka Usa gånågisájda ja 
gájkka filisteak gånågisájda Ashkelonan, Gazan, Ekronan ja almatjijda gudi 
Ashdodij li báhtsám; 21 Edomij, Moabij ja ammoneagijda; 22 gájkka Tyrosa 
gånågisájda ja gájkka Sidona gånågisájda ja merragádderijkaj gånågisájda 
mera duogen; 23 Dedanij, Temaj, Busaj ja gájkajda gudi vuobdajt li gedajs 
biesskedahttám; 24 gájkka Arabia gånågisájda sáttojmiehtsen årromin; 
25 gájkka Simri gånågisájda, gájkka Elama gånågisájda, gájkka Media 
gånågisájda 26 ja gájkka gånågisájda nuorttan, lahka ja guhkken årromin; 
avtas nubbáj, värálda gájkka gånågisrijkajda ednamav miehtáj. Ja 
maŋutjissaj Sheshaka gånågis juhká. 

27 Javla sidjij: »Návti Härrá Sebaot hoallá, Israela Jubmel: Juhkit vaj 
gáriduvvabihtit ja vuovse ravggabihtit ja ehpit das tjuodtjánit buvte, 
svierde diehti mav dijá gasskaj rájav.« 28 Valla jus vuornnu gávtjav giedastat 
válldemis ja juhkamis, de sidjij javla: »Návti Härrá Sebaot hoallá: 
Vierttibihtit juhkat! 29 Vuojná, vuostatjin mávsedav stádav mij la muv 
namán. Lulujda gus de dij stráffuk bessat? Ehpit luoddnok besa, dajna gå 

svierdev gåhtjov gájkka ednamin viessogijda, Härrá Sebaot hoallá. 
30 Åvddålijsárno sidjij gájkka dáv ja javla: 

Härrá allagisás sjärggu, 
suv jiedna ájlis viesostis jubmá, 
guohtomednamis badjel sjärggom gullu 
sjkádnjamin gåk vijnnaduolmmo tjuorvas. 
Ednama gájkka viessogijda, 31 värálda gähtjáj 
suv márajdiddje giella ålet, 
dajna gå Härrá buktá álmmugijt dikke åvddåj, 
gájkka viessogijt duobbmi. 
Bahájt sån svärddáj guodá, 
Härrá hoallá.« 
32 Návti Härrá Sebaot hoallá: 
Ge, vuorbedisvuohta manná 
álmmugis álmmugij, 
garra virro badján 
värálda gietjes. 

33 Dan biejve, åbbå ednamin, nuppe gietjes nubbáj, jábbmega jalkkahi gejt 
Härrá gåttij. Ij aktak sijáv tjieruda, ij ga tjoahkki jalik hávddáda; sjtunntjan 
bäldon sjaddi. 

34 Luodjut, dij räjnnuhiddje, ja fuojkadihtit! 
Mådit ednama nanna, dij älo lájddistiddje. 
Ájgge l ållånam dijáv njuovatjit, 
degu hieves viertsa gahttjabihtit. 
35 Ij la räjnnuhiddjijda suodje, 
ij la älo lájddistiddjijda gádjusibme. 
36 Gullit räjnnuhiddjijt tjuorvvomin, 
älo lájddistiddjijt gujddimin! 
Dajna gå Härrá bäjsstá sijá guohtomednamijt. 
37 Sjaddelis giette ávttaduvvi 
Härrá buolle moares. 
38 Viesos la guodám, nåv gåktu lädján. 
Sijá ednam la dåssjånam 
håhkkididdje svierdes, 

suv buolle moares. 

26 

Jeremia giddiduvvá ja guoddaluvvá 
1 Gå Jojakim, Josia bárnne, lij Juda gånågissan sjaddam dát báhko Härrás 
bådij: 2 Návti Härrá hoallá: Tjuottjada Härrá vieso åvddåsjalljuj ja håla sidjij 
Juda stádajs boahtemin Härrá viessuj råhkålittjat. Sárno sidjij gájkka majt 
duv gåhtjov, ale majdik tjiega. 3 Márjju lik gulldalittji ja bahás gäjnostisá 
jårggålittji. De sáŋardav baháv mav ájgguv sidjij bahás dagojisá diehti 
dahkat. 4 Javla sidjij: »Návti Härrá hoallá: Jus ehpit muv gulldala ja lágav 
tjuovo mav didjij vaddiv, 5 ehpit ga muv dievnárij profejtaj bágojt gulldala, 
gejt aktat birgas dijá lusi rádjiv vájku ejda gulldala – 6 de dagáv dajna 
viesujn nåv gåktu Shilojn, ja dán stáda namma sjaddá ednama gájkka 
álmmugij siegen garrodussan.« 

7 Härrá ja profejta ja ålles álmmuk gullin Jeremiav dáv hållamin Härrá 
vieson. 8 Valla gå lij sárnnum majt Härrá lij suv gåhttjum álmmugij javllat, 
de härrá ja profejta ja álmmuk Jeremiav giddijin tjuorvo: »Dån galga 
jábmet! 9 Gåktus dån duosta åvddålijsárnnot Härrá namán dát viesos 
manná nåv gåktu Shilos ja dát stáda sjaddá bátsidissan, vaj aktak ij das 
dánna vieso?« Ja almasjvehka tjåhkanij Jeremia birra Härrá viessuj. 

10 Dan birra gullam de Juda oajvemusá vuolggin gånågisá ladnes Härrá 
viessuj, ja ådå uvsa guorraj tjåhkkidin. 11 Härrá ja profejta javllin 
oajvemusájda ja álmmugij: »Dát ålmåj jábmemav ánssit, dajna gå sån la dán 
stáda vuosstij åvddålijsárnnum, lehpit ham ietjada bieljij dav gullam!« 

12 Jeremia de oajvemusájda ja álmmugij javlaj: »Härrá muv rájaj 
åvddålijsárnutjit dán tiemmpela ja dán stáda vuosstij, gájkka majt dálla 
lihpit gullam. 13 Rievddadihtit dijá iellemav ja dijá dagojt ja gulldalihtit 
Härráv, dijá Jubmelav. Härrá de sáŋart ja ij baháv dagá majna dijáv la 
nihttám. 14 Vuojná, mån lav dijá giedajn. Dahkit mujna gåktu gávnnabihtit 
buorren ja riektan. 15 Valla diehtut: jus muv gåddebihtit, de sjaddabihtit 
vigedis varraj siválattjan, dij ja dát stáda ja dan viesáda. Dajna gå Härrá iesj 
la muv didjij rádjam dáv gájkka sárnutjit.« 

16 Oajvemusá ja ålles álmmuk de härrájda ja profejtajda javllin: »Dát ålmåj 

ij la jábmemoasse! Sån ham la midjij Härrá, mijá Jubmela, namán hållam.« 
17 Ja muhtema boarrásijs de låjdåstin ja ålles tjoaggulvissaj javllin: 18 »Juda 
gånågisá Hiskia ájgen Mika Moreshetas låjdåstij profäjttan, ja sån sárnoj 
ålles Juda álmmugij: Návti Härrá Sebaot hoallá: 

Sion bälldon sáladuvvá, 
Jerusalem gierggehårren sjaddá, 
ja tiempelvárre vuovddás várren. 

19 Ettjin gåjt Juda gånågis Hiskia jalik Juda álmmuk suv gåtte. Gånågis farra 
Härrás baláj ja gähttjalij suv aludallat, ja Härrá de sáŋardij ja ittjij baháv 
dagá majna sijáv lij nihttám. Lep gus mij dal stuorra vuorbedisvuodav 
allasimme buktemin?« 

Profejta Uria oasse 
20 De lij aj nubbe ålmåj, Uria, Shemaja bárnne, Kirjat-Jearimas, guhti låjdåstij 
profäjttan Härrá namán; sån åvddålijsárnoj dán stáda ja dán ednama 
vuosstij avta láhkáj gå Jeremia. 21 Gå gånågis Jojakim ja gájkka suv 
doarrogievra ja gájkka oajvemusá gullin suv bágojt, de gånågis sidáj suv 
gåddet. Dassta gullam Uria balláj ja Egyptaj báhtarij. 22 Valla gånågis 
Jojakim rájaj Elnatanav, Akbora bárnev, ja vil soabmásijt Egyptaj Uria 
maŋŋáj. 23 Sij viedtjin Uriav Egyptas ja buktin suv gånågisá Jojakima åvddåj. 
Gånågis gåhtjoj suv svierdijn hekkaduhttet, ja jámiguttjav bálkestin häjoj 
hávddádimsadjáj. 

24 Valla Achikam, Shafana bárnne, suoddjij Jeremiav vaj ittjij álmmugij 
vatteduvá ja gåddu. 

27 

Babylonia gånågisá Nebukadnessara svagá 
1 Gå Jojakim, Josia bárnne, lij Juda gånågissan sjaddam, de dát báhko 
Jeremiaj Härrás bådij: 2 Návti la Härrá munji hållam: Åttjuda allasit báttijt ja 
svagájt ja bieja nisskásit. 3 Rája de ságav Edoma gånågissaj, Moaba 
gånågissaj, ammoneagij gånågissaj, Tyrosa gånågissaj ja Sidona gånågissaj 
daj sáhkaguoddij gudi li boahtám Jerusalemaj, Juda gånågisá Sidkia lusi. 
4 Vatte sidjij dáv ságav ietjasa ráddijiddjijda: »Návti Härrá Sebaot hoallá, 
Israela Jubmel: Javllit dijá ráddijiddjijda návti: 5 Stuorra fámujn ja bajedam 

giedajn lav ednamav ja almatjijt ja ednama juhtusijt dahkam, ja akta gesik 
dajt vattáv. 6 De dal vattáv gájkka dájt ednamijt muv dievnárij Babylonia 
gånågissaj Nebukadnessarij. Vattáv sunji aj miehtse juhtusijt suv 
dievnastittjat. 7 Gájkka álmmuga galggi suv ja suv bárnev ja suv áddjovav 
dievnastit, dasik ájgge suv rijkkaj ållån. Edna álmmuga ja viekses gånågisá 
suv de vuollánibmáj nággiji. 8 Mavas jus álmmuk jali rijkka ij Babylonia 
gånågisáv Nebukadnessarav vuollána, ja suv svagáj vuolláj ij guvnjáda, de 
dav álmmugav stráffuv svierdij, nielgij ja pestilentjaj, Härrá hoallá, dasik 
lav sijáv suv vielde vuolláj biedjam. 9 Allit gulldala dijá profejtajt ja 
tsoavtsodiddjijt ja niegadiddjijt ja dijdastallijt ja skäddárijt gudi javlli: 
»Ehpit så dij sjatta Babylonia gånågisáv vuollánit.« 10 Gällásijt didjij 
åvddålijsárnnu, ja dan diehti vuojeduvvabihtit ietjada ednamis guhkás. 
Mån vuojedav dijáv ja de dåssjånihpit. 11 Valla álmmuk mij Babylonia 
gånågisá svagáj vuolen guvnjáda ja suv vuollán, dav dibdáv ietjas ednamin 
ráfen viessot, Härrá hoallá, ednamav sjaddadittjat ja dasi årrutjit.« 

12 Dan láhkáj javlliv aj Juda gånågissaj Sidkiaj: »Guvnjádihtit Babylonia 
gånågisá svagáj vuolláj, vuollánihtit suv ja suv álmmugav, de oadtjobihtit 
viessot. 13 Ehpit gåjt lik dij sidá jábmet, dån ja duv álmmuk, svärddáj ja 
nälggáj ja pestilänntjaj, maj Härrá nihtodij fert álmmugav mij Babylona 
gånågisáv ij vuollána. 14 Allit profejtajt gulldala gudi javlli ehpit galga 
Babylonia gånågisáv vuollánit – gällásijt didjij åvddålijsárnnu. 15 Mån iv la 
sijáv rádjam, Härrá hoallá. Gällásijt muv namán åvddålijsárnnu, ja dajna 
dijáv vuojedav, ja de dåssjånihpit, dij aktan profejtaj gudi didjij 
åvddålijsárnnu.« 

16 Härrájda ja ålles dán álmmugij sárnnuv: »Návti Härrá hoallá: Allit dijá 
profejtajt gulldala gå didjij åvddålijsárnnu: Vuojná, ruvva Härrá vieso 
dávvera máhtsaduvvi ruoptus Babylonias. – Gällásijt didjij åvddålijsárnnu. 
17 Allit sijáv gulldala! Vuollánihtit Babylonia gånågissaj, de oadtjobihtit 
viessot! Man diehti dát stáda luluj bátsidissan sjaddat? 18 Jus ajtu profejta 
lulun ja Härrá bágo li sijájn, vájnnodisá de Härráj Sebaotaj, vaj dávvera ma 
li báhtsám Härrá viessuj ja Juda gånågisá laddnáj ja Jerusalemaj e 
doalvoduvá Babylonaj. 19 Dajna gå návti Härrá Sebaot hoallá tjuoldaj ja 
Mera ja juolgij ja ietjá gávnij birra ma dán stádaj li báhtsám, 20 ja majt 
Babylonia gånågis Nebukadnessar ittjij fáronis válde gå vuolgadij Jekonjav, 

Juda gånågisá Jojakima bárnev, Jerusalemas Babylonaj aktan gájkka Juda ja 
Jerusalema ráddijiddjij – 21 návti ham Härrá Sebaot hoallá, Israela Jubmel, 
gávnijs ma Härrá viessuj ja Juda gånågisá laddnáj ja Jerusalemaj li báhtsám: 
22 Babyloniaj doalvoduvvi ja dåhku báhtsi dasik dajs måråstav, Härrá 
hoallá, ja dajt ruoptus dán bájkkáj buvtáv.« 

28 

Hananja ja Jeremia 
1 Avta jage, nälját jage vidát mánon, gå Sidkia lij Juda gånågissan sjaddam, 
de sárnoj munji profäjtta Hananja, Assura bárnne Givonis, Härrá vieson 
härráj ja ålles álmmuga guládijn: 2 »Návti Härrá Sebaot hoallá, Israela 
Jubmel: Doajáv Babylonia gånågisá svagájt. 3 Guovten jagen buvtáv diehki 
gájkka Härrá vieso dávverijt majt Babylonia gånågis Nebukadnessar dát 
bájkes váldij ja Babyloniaj doalvoj. 4 Juda gånågisáv Jekonjav, Jojakima 
bárnev, ja gájkka Judas Babyloniaj vuojedum almatjijt buvtáv diehki 
ruoptus, Härrá hoallá. Doajáv Babylonia gånågisá svagájt.« 5 Profäjtta 
Jeremia de Hananjaj vásstedij härráj åvdån ja gájkaj guládijn gudi li Härrá 
viessuj tjåhkanam: 6 »Amen! Dahkis Härrá návti, ållidahttis Härrá mav dån 
la åvddålijsárnnum, ja buktis sån Härrá vieso dávverijt ja gájkka 
ieritvuojedum almatjijt ruoptus dán bájkkáj Babylonias. 7 Mavas gulá majt 
dálla dunji ja ålles álmmugij hålav: 8 Dålusj ájgij profejta, gudi munnu 
åvddåla viessun, åvddålijsárnnun doarov ja vuorbedisvuodav ja 
pestilentjav edna ednamijda ja viekses rijkajda. 9 Valla jus profäjtta ráfev ja 
vuorbev åvddålijsárnnu, de suv bágo vierttiji ålliduvvat; esski dalloj diehtá 
suv ajtu Härrás rájadum profäjttan.« 

10 Profäjtta Hananja de svagájt Jeremias váldij ja dajt dåjij. 11 Ja Hananja 
javlaj ålles álmmuga guládijn: »Návti Härrá hoallá: Avta láhkáj váldáv 
guovten jagen Babylonia gånågisá Nebukadnessara svagájt álmmugij 
niskes ja dajt doajáv.« De Profäjtta Jeremia dassta manáj. 

12 Dan maŋŋela gå Hananja lij svagájt Jeremia niskes válldám ja dajt 
doadjám, de Härrá báhko Jeremiaj bådij: 13 Maná javla Hananjaj: Návti 
Härrá hoallá: muorrasvagájt dån dådji, valla dan sadjáj ruovddesvagájt 
dahki. 14 Dajna gå návti Härrá Sebaot hoallá, Israela Jubmel: Biejav 

ruovddesvagájt gájkka dáj álmmugij nisskáj. Sij li Babylonia gånågissaj 
Nebukadnessarij vuollánittjat ja suv jegadittjat. Miehttsejuhtusijt sunji aj 
vattáv. 15 Ja profäjtta Jeremia javlaj profäjttaj Hananjaj: »Gulá dal, Hananja! 
Härrá ij la duv gåhttjum, mavas dån la alodam dáv álmmugav gällásijt 
jáhkket. 16 Dajna Härrá návti hoallá: Dálla mån duv gåhtjov – ierit ednamis. 
Dán jage galga jábmet, dajna gå dån la gällásijt Härrá namán hållam.« 17 Ja 
dan jage giehttjit mánon profäjtta Hananja jámij. 

29 

Jeremia girjje sidjij Babyloniaj vuojeduvvam 
1 Dáv girjev profäjtta Jeremia Jerusalemas rájaj muhtem boarrásijda gudi ájn 
viessun ieritvuojedum almatjij gaskan, ja härrájda, profejtajda ja ålles dan 
álmmugij mav Nebukadnessar lij Jerusalemas Babyloniaj vuolgadam. 
2 Girjev tjálij dan maŋŋela gå Jekonja aktan gånågisá iednijn, gånågisvegaj, 
Juda ja Jerusalema oajvemusáj ja giehtabarggij ja smirjárij lidjin Jerusalemas 
vuolggám. 3 Jeremia åskeldij girjev Elasaj, Shafana bárnnáj, ja Gemarjaj, 
Hilkia bárnnáj, gejt Juda gånågis Sidkia rájaj Babylonia gånågissaj 
Nebukadnessarij. Tjáleduvvam lij: 

4 »Návti Härrá Sebaot hoallá, Israela Jubmel, gájkajda gejt sån la 
Jerusalemas Babylonaj vuolgadam: 5 Tsieggijihtit allasihtte dåbijt ja årrut 
dajn. Dahkit sjattadagájt ja bårrit daj sjattojt. 6 Válldit allasihtte áhkátjijt ja 
sahkkidihtit bárnijt ja niejdajt, válldit bárnijdiseda áhkátjijt ja vaddit 
niejdajdihtte ålmmåjda vaj riegádahtti bárnijt ja niejdajt. Lassánihtit, allit 
binno! 7 Barggit dan stáda buorren gåsi dijáv lav vuolgadam, ja råhkålihtit 
Härráj dan åvdås. Dan miehtemannam la dijá miehtemannam. 8 Návti 
Härrá Sebaot hoallá, Israela Jubmel: Allit profejtajda jali tsoavtsodiddjijda 
dijá siegen bähtádalá ja allit niegojs berusta majt niegadi. 9 Dajna gå gällásijt 
muv namán åvddålijsárnnu. Månnå ittjiv sijáv rája, Härrá hoallá. 10 Návti 
Härrá hoallá: Esski gå Babylonia gietjavlåhke jage li vássám, de dijáv 
gehtjadav ja ållidav muv jáhtov dijáv ruoptus diehki buktet. 11 Diedáv mav 
didjij lav ussjolam, Härrá hoallá: buorev, iv baháv. Boahtteájgev ja dårvov 
didjij vattáv. 12 Gå muv tjuorvvobihtit ja munji råhkålihpit, de guláv. 13 Gå 
muv åhtsåbihtit, de muv gávnnabihtit. Jus ålles vájmostihtte muv 

åhtsåbihtit, 14 de gehtjav vaj muv gávnnabihtit, Härrá hoallá. Jårggålav dijá 
vuorbev ja tjoahkkiv dijáv gájkka álmmugijs ja gájkka bájkijs gåsi lav dijáv 
vuojedam, Härrá hoallá. Buvtáv dijáv ruoptus dan bájkkáj massta dijáv 
rádjiv. 

15 Valla dij javllabihtit: Härrá l profejtajt mijá sähkáj Babylonian 
låjdåstahttám. 

16 Návti Härrá hoallá dan gånågisá birra guhti Davida tråvnån tjåhkkåj ja 
gájkaj birra dán stádan viessomin, vieljajihtte birra gudi ettjin vuojeduvá 
fáŋŋgavuohtaj aktan dijájn, 17 návti Härrá Sebaot hoallá: Gehtja, svierdev, 
nielgev ja pestilentjav sijá vuosstij rájav. Dagáv sijájn nåv gåktu bäjsstanam 
fijkunij ma li nåv nievre vaj älla bårådahtte. 18 Svierdijn, nielgijn ja 
pestilentjajn sijáv doarrádaláv ja dagáv sijáv ednama gájkka rijkajda 
baludissan ja garrodibmen. Dagáv sijáv dåssjidime ja skámo ja bilkkádusá 
oassen gájkka álmmugij siegen majda sijáv la vuojedam, 19 dan diehti gå 
ettjin bágojdam gulldala, Härrá hoallá. Aktat birgas rádjiv sijá lusi 
dievnárijdám profejtajt. Mavas dij ejda sidá gulldalit, Härrá hoallá. 

20 Valla gullit dal Härrá bágojt, dij gejt lav rádjam Jerusalemas Babyloniaj. 
21 Návti Härrá Sebaot hoallá, Israela Jubmel, Kolaja bárne Achava ja Maaseja 
bárne Sidkia birra, gudi didjij gällásijt muv namán åvddålijsárnnoba: 
Vuojná, mån vattáv sunnuv Babylonia gånågisá Nebukadnessara giedajda, 
ja sån la sunnuv dijá vuojnedijn hekkaduhtátjit. 22 Sunnu namá libá 
garrodibmen aneduvátjit gájkka almatjijs gudi Judas Babyloniaj li 
doalvoduvvam; sij javlli: ’Dahkis Härrá dunji avta láhkáj gå Sidkiaj ja 
Achavij, gejt Babylonia gånågis dålån basij!’ 23 Dajna gå gájvesvuodav 
Israelan dagájga: iehtjádij áhkátjij huorrudijga ja muv namán gällásijt 
sárnojga, majt ittjiv gåhtjo sunnuv javllat. Dav diedáv ja duodastav, Härrá 
hoallá.« 

Shemaja girjje 
24 Javla nechelameagij Shemajaj: 25 Návti Härrá Sebaot hoallá, Israela Jubmel: 
Dån la ietjat miela milta girjev rádjam Jerusalema álmmugij, Härráj Sefanjaj, 
Maaseja bárnnáj, ja gájkka ietjá härrájda ja tjállám: 26 »Härrá l válljim duv 
härrán Jojada sadjáj, váksjudittjat gájkka bierigijt gudi Härrá vieson 
profejtastalli ja biejatjit sijáv skábmotjåsskåj ja tjiebetruovdijda. 27 Man diehti 

illa ájn Anatota Jeremiav nuktalam, guhti dijá siegen profejtastallá? 28 Sån la 
ham ságav midjij Babyloniaj rádjam: Guhkes ájgge l gåjt ájn. Tsieggijihtit 
allasihtte viesojt ja årrujihtit dajda. Sjaddadihtit sjattadagájt ja bårrit daj 
muorjemijt.« 

29 Härrá Sefanja lågåj profäjttaj Jeremiaj dáv girjev. 30 De Härrá báhko 
Jeremiaj bådij: 31 Rája dáv ságav gájkajda gudi vuojeduvvin: Návti Härrá 
hoallá nechelameaga Shemaja birra: Shemaja l didjij åvddålijsárnnum, 
vájku mån ittjiv suv rája, ja jáhkedam dijáv gällásijda jáhkket. 32 Dan diehti 
Härrá návti hoallá: nechelameagav Shemajav ja suv gierragijt mávsedav. Ij 
aktak sijás oattjo dán álmmuga siegen viessot ja vuorbev vuojnnet mav 
álmmugisám gárvedav, Härrá hoallá. Dajna gå sån la vierijt Härrá birra 
sárnnum. 

30 

Lånåstus ja buorránibme 
1 Dát báhko Härrás Jeremiaj bådij: 2 Návti Härrá hoallá, Israela Jubmel: Tjále 
girjjegoabrráj gájkka majt dunji lav hållam. 3 Dajna gå ájgge boahtá, Härrá 
hoallá, gå álmmugam Israela ja Juda vuorbev jårggålav, Härrá hoallá. 
Buvtáv sijáv ruoptus dan ednamij mav sijá ájttegijda vaddiv, ja dat sjaddá 
sijá åbmudahkan. 

4 Dáha li bágo majt Härrá Israela ja Juda birra hålaj. 5 Návti ham Härrá 
hoallá: 

Hiehtetjuorvvasijt gullap, 
garra ballo le, ij ráfe. 
6 Ussjolihtit: Ij gåjt dal ålmåj mánáv riegádahte? 
Man diehti de gájkka ålmmåjt vuojnáv 
giedaj tjoajve birra 
nåv gåktu riegádahtte nissuna? 
Man diehti gájkaj muodo 
li guovgudam? 
7 Ájmodibme l dat biejvve, 
ij la ietjá biejve muodugin. 

Nieda ájgge Jakobij sjaddá, 
valla sån gádjus. 

8 Dan biejve, Härrá Sebaot hoallá, váldáv svagájt suv niskes ja dajt doajáv ja 
suv tjadnasijt boarkkiv. Älla dasti amás álmmugij oarjjen. 9 Härráv, sijá 
Jubmelav, dievnasti, ja Davidav, gånågisáv gev sijá sähkáj låjdåstahtáv. 

10 Ale balá, dievnáram Jakob, 
Härrá hoallá, 
ale suorggana, Israel. 
Mån gájov duv mälggatrijkas, 
duv mánájt fáŋŋgavuoda ednamis. 
Jakob vat ráfen viessu, 
ij aktak suv balde. 
11 Dajna gå mån lav dujna, Härrá hoallá, 
ja duv gájov. 
Dåssjidav gájkka álmmugijt 
gej gasskaj duv vuojediv. 
Valla duv iv dåssjida. 
Nuktalav duv, valla rievtesláhkáj, 
iv dibde duv stráffuk. 
12 Dajna gå návti Härrá hoallá: 
Duv vahák ij goassak buorrána, 
duv hávve ij save. 
13 Duv vuolssjo hávijda ij gávnnu buorránibme, 
dálkudibme ij gávnnu. 
14 Gájkka duv iehttse li duv vajálduhttám, 
e das duv åtsåda. 
Vasjulattja láhkáj duv tjasskiv, 
garrasit duv nuktaliv, 
dajna gå duv vielgge lij nåv stuorre, 
duv sutto nåv ållusa. 
15 Majna duv vahága diehti hujá, 
duv vájve diehti gå ij gávnnu dálkudibme? 
Dajna gå duv vielgge lij nåv stuorre, 
duv sutto nåv ållusa, 

lev dunji dáv dahkam. 
16 Valla gájka gudi dujsta bårrin ietja båråduvvi, 
gájkka duv vasjulattja fáŋŋgan vuojeduvvi. 
Gudi duv spedji ietja spejaduvvi, 
gudi duv rievudi, sijáv rievvomij vattáv. 
17 Mån duv buoredav, 
ja duv hávijt savvedav, Härrá hoallá, 
duv gev »hilgoduvvam« gåhttju, 
»Sion massta ij aktak lágeda«. 

 
18 Návti Härrá hoallá: 
Jakoba goadev ådåsis tsieggiv 
ja suv huodnahijt ármmálastáv. 
Stáda håres nali tsieggiduvvá, 
ja laddne rievtes sadjáj biejaduvvá. 
19 Hieveduslávludisá dassta gulluji 
ja ávvotjuorvvasa. 
Sidáv sijáv ienedit, iv binnedit, 
dagáv sijáv guddneduvvam, iv hädjon. 
20 Sijá máná sjaddi nåv gåktu åvdep ájgen, 
sijá tjoaggulvis muv åvdån bissu, 
ja sijá vájvediddjijt mávsedav. 
21 Sijá lájddár galggá sijájs akta, 
ráddijiddje ietjasa gaskas badján. 
Suv dibdáv muv åvddåj låjdåstit, 
guhti ietján luluj duosstat munji lahkanit, 
Härrá hoallá. 
22 Muv álmmugin galggabihtit 
ja mån dijá Jubmelin. 

 
23 Härrá virro, moarre, buollá, 
bieggaskuolle. 
Baháj åjvijda råssu. 

24 Härrá buolle moarre ij jårgijda 
åvddåla gå ájggomijdes ållit. 
Boahtte biejvij dav dádjadihpit. 

 

31 
1 Gå ájgge ållån, Härrá hoallá, de Jubmelin galgav gájkka Israela máttojda, 

ja sij muv álmmugin. 

Israel máhttsá goahteednamij 
2 Návti Härrá hoallá: 
Álmmuk mij svierdes besaj 
ármov sáttojmiehtsen gávnaj. 
Israel lij vájaldime ráfev gávnatjit, 
3 Härrá sidjij mälggadis bigodij. 
Ihkeva gieresvuodajn duv ähtsáv, 
dan diehti lav guhkev dunji buorrevuodav vuosedam. 
4 Ájn akti duv gievrran dagáv, 
dån galga vat gievrrot, niejdda Israel. 
Ájn akti galga biellutjij härvvan 
mannat ålgus ávos gärssulittjat. 
5 Ájn akti galga vijnnagárdijda sáddjit 
Samaria alladisájn, 
ja gudi sáddjiji galggi ietja sjattojt tjuohppit. 
6 Biejvve boahtá 
gå gáhttára Efraima váres tjuorvadi: 
Båhtit, badjánup dal Sionij, 
Härrá, mijá Jubmela lusi! 

 
7 Dajna gå návti Härrá hoallá: 
Sjållerdihtit Jakoba diehti, 
ávvudallit allamáttok álmmuga åvdås! 
Gullujis hieveduslávludis! 
Härrá l álmmugis gádjum, 
sijáv gudi Israelas li báhtsám. 

8 Nuorttarijkas sijáv doalvov, 
tjoahkkiv sijáv värálda gietjes. 
Sijá siegen li tjalmedime ja skiermmá, 
iesselisá ja riegádahte. 
Stuorra fuovvan diehki máhttsi. 
9 Tjiero båhti, 
valla sijáv jaskadav ja lájddiv. 
Jalgga gäjnov gånnå e snågurmaste 
sijáv gålgge tjáhtjáj doalvov, 
dajna gå lav Israela áhttje, 
Efraim la muv vuostasjriegádum bárnne. 

 
10 Gullit Härrá bágov, dij amás álmmuga, 
sárnnedihtit dav merrarijkajn mälggadin. 
Guhti Israelav hájij, sijájt tjoahkki. 
Sijáv räjnnuj degu räjnnuhiddje älos. 
11 Härrá lånes Jakobav 
ja sijáv fábmogisájs gádju. 
12 Sij båhti Siona alladissaj ja sjållerdi. 
Ávvudalli gájkas mav Härrá vaddá, 
sájos ja vijnas ja oaljos, 
sávtsajs ja vuovsájs. 
Ruoneldiddje sjattadahkan sjaddi, 
goassak e dasti niedan vieso. 
13 Dalloj niejda ávos gärssuli, 
bárne ja vuorrasa ávvudalli. 
Sijá surgov ávvuj jårggålav, 
jaskadav sijáv ja ávov vattáv báktjasij maŋŋel. 
14 Härrájda vattáv buojdes mav sij hálijdi 
ja álmmugam buorre vattáldagáj gallidav, 
Härrá hoallá. 

 
15 Návti Härrá hoallá: 
Tjuorvas Raman gullu, 

luodjom ja bihtja tjierrom: 
Rakel mánájdis tjierru. 
Sån la jaskadahtek, 
dan diehti gå máná dasti hekkan älla. 
16 Návti Härrá hoallá: 
– Hiejte luodjomis, 
ale dasti tjiero! 
Bálkáv bargojstat oattjo, 
Härrá hoallá, 
Vasjulasjednamis máhttsi. 
17 Duv boahtteájgen la dårvvo, 
Härrá hoallá, 
duv máná goahteednamij máhttsi. 

 
18 Lev gullam Efraimav luodjomin: 
»Dån muv nuktali, mån nuktaluvviv 
nåv gåktu najágis gálbbe. 
Muv máhtsada, de mån máhtsav, 
dajna gå dån la Härrá, muv Jubmel. 
19 Mån tjádjániv, 
valla dálla sáŋardav. 
Dádjadiv, 
ja dálla juolgijdam surgon sjpettjudav. 
Hebastalá skábmádav 
nuorravuodam sutto diehti.« 
20 Le gus Efraim muv iehttselis vuovnnak, 
le gus muv gärrásamos mánná? 
Mielanam sån bissu, 
vájku suv álu nuktaliv. 
Muv vájmmo sunji njuorran, 
vierttiv suv ármestit, 
Härrá hoallá. 

21 Tsieggi tsiekkimijt, 
nålli gäjnov! 
Bieja mujttuj gåggu vádtsi, 
bálggáv mav tjuovvu. 
Máhtsa, niejdda Israel, 
máhtsa stádajdisát! 
22 Man guhkev ájgo ájn svahkadit, 
dån jáhkodis niejdda? 
Härrá ådåsav ednamin sjivnnjet: 
nissun suoddji ålmmåv. 

 
23 Návti Härrá Sebaot hoallá, Israela Jubmel: Gå sijá vuorbev jårggålav, de 
almatja Judan ja dan stádajn ájn akti dájt bágojt hålli: »Härrá 
buorissjivnnjedus duv, dån rievtesvuoda årromsadje, dån ájlis várre.« 
24 Almatja li Judan ja dan stádajn aktan viesutjit, bånndura ja jåhtte 
räjnnuhiddje. 25 Dajna gå vájbbasij gåjkov gádodav ja gájkka niedalattjajt 
gallidav. 

26 Dan maŋŋela gåhttsåjiv ja gehtjadiv. Muv nahkára lidjin vuohkasa. 
27 Ájgge boahtá, Härrá hoallá, gå Israela ednamij ja Juda ednamij lav 

sáddjitjit almatjij sájojt ja slihturij sájojt. 28 Ja nåv gåktu lav sijáv oatsodam 
råhttitjit ja gåmedittjat, dådjalittjat ja bäjstátjit, de dal sijáv oatsodav 
tsieggitjit ja sáddjitjit, Härrá hoallá. 29 Gå dat ájgge boahtá e das javla: 

Gå áhtje gárggavijnnamuorjijt bårri 
de mánáj báne bávtjesti. 

30 Juohkkahasj jábmá ietjas sutto diehti: guhti gárggavijnnamuorjijt bårrå, 
suv ietjas báne bávtjesti. 

Ådå lihtto 
31 Ájgge boahtá, Härrá hoallá, gå ådå lihtov Israelajn ja Judajn dagáv. 32 Iv 
dakkir lihtov mav sijá ájttegij dahkiv gå giedas sijáv válldiv ja Egyptas 
doalvvuv, lihtov mav dådjin, vájku lidjiv sijá härrá, Härrá hoallá. 33 Dáv 
lihtov Israelajn dagáv gå ájgge ållån, Härrá javllá: Lágam biejav sijá 
vuobdajda ja tjáláv sijá vájmojda. Sijá Jubmelin galgav ja sij muv álmmugin. 
34 Sij e dasti galga dárbahit nubbe nuppev åhpadit ja hållat: »Dåbdijdihtit 

Härráj«, gájka unnemusás stuorámussaj galggi muv dåbddåt, Härrá javllá. 
Sijá vielgijt ándagis luojtáv, ja sijá suttojt iv dasti mujte. 

35 Návti Härrá hoallá, 
sådnå guhti l biedjam biejvev bájtátjit biejven, 
mánov ja nástijt bájtátjit iján, 
guhti mera bárojt márajdahttá, 
sådnå gen namma l Härrá Sebaot: 
36 Gå dát njuolgadus fámoduvvá, 
Härrá hoallá, 
de esski Israela máddo häjttá 
álmmugam ihkát årromis. 
37 Návti Härrá hoallá: 
Gå almev badjelin máhttá mihttit, 
gå ednama vuodojt máhttá guoradallat, 
de esski hilgodav Israela máttov 
gájkka sijá dagojs, Härrá hoallá. 

38 Ájgge boahtá, Härrá hoallá, gå stáda vat tsieggiduvvá Härrá guddnen 
Hananeltårna rájes gitta Tjiehkauvsa rádjáj. 39 Valla mihttobádde manná vil 
guhkebuj, njuolgga Garevdievváj ja de dassta Goaj. 40 Ja åbbå vágge gåsi 
jámiguttjajt ja gunájt bálkestin, ja gájkka låbdå gitta Kidronvákke rádjáj, ja 
luksa gitta Hässtauvsa tjiega rádjáj, li Härráj ájlistuvátjit. Stáda ij das 
goassak dåssjiduvá ja gájkoduvá. 

32 

Jeremia oasstá áhkkarav 
1 Dát la báhko mij Jeremiaj Härrás bådij Sidkia lågåt ráddimjage Judan, mij 
lij Nebukadnessara lågenangávtsát ráddimjahke. 2 Babylonia gånågisá 
doarrofuovva lij dalloj Jerusalemav birástahttemin, ja profäjtta Jeremia lij 
fáŋŋgan Juda gånågisladne váktasjaljon. 3 Juda gånågis Sidkia lij suv dåhku 
giddim ja javllam: »Man diehti dån åvddålijsárno ja javla: Návti Härrá 
hoallá: Vattáv dáv stádav Babylonia gånågisá giedajda ja sån la dav 
åmastittjat. 4 Juda gånågis Sidkia ij kaldeagijs besa. Sån vatteduvvá 
Babylonia gånågisá giedajda ja suv åvdån la vásstedittjat, árudijás 

árudidjaj, tjalmes tjalmmáj. 5 Sidkia doalvoduvvá Babylonaj ja dåhku báhtsá 
dasik mån sujsta måråstav, Härrá hoallá. Kaldeagij vuosstij dåssjåj 
dårudihtit.« 

6 Jeremia javlaj: Härrá báhko munji bådij: 7 Hanamel, Shallum-tjätját 
bárnne, boahtá duv lusi javla: »Oaste muv áhkkarav Anatotan, dajna gå 
duv la vuorro dav lånestit.« 8 Ja Hanamel-lávvám bådij muv lusi 
váktasjalljon, nåv gåktu Härrá lij hållam. Munji javlaj: »Oaste muv 
áhkkarav Anatotan Benjamina ednamin, dajna gå dujna l riektá dav åmastit 
ja duv la vuorro dav lånestit. Oaste dav!« De dádjadiv Härrás lij dát báhko. 
9 Áhkkarav oasstiv Hanamel-lávestam Anatotan ja sunji mávsov viehkkijiv, 
17 silbbasjehkala. 10 Oasstemtjállagav tjálliv, sinidahttiv ja gåhttjuv 
duodastiddjijt boahtet; silbajt de vejanijn viehkkijiv. 11 Válldiv 
oasstemtjállagav mav lidjiv sinidahttám, lihtov gájbbádusáj, ja rabás 
moattádusáv, 12 ja dav vaddiv Barukij, Neria bárnnáj, Machseja áddjovij, 
Hanamel-lávám vuojnedijn ja sijá vuojnedijn gudi oasstemtjállagav 
duodastin ja gájkka judeagij åvdån gudi lidjin váktasjalljuj tjåhkanam. 13 Sijá 
guládijn vaddiv Barukij dáv gåhttjomav: 14 Návti Härrá Sebaot hoallá, 
Israela Jubmel: Válde dájt tjállagijt, oasstemtjállagav sinidagájn ja rabás 
moattádusáv, ja bieja dajt rájrrelihttáj, vaj boahtteájggáj li vuorkán. 15 Dajna 
gå návti Härrá Sebaot hoallá, Israela Jubmel: Ájn akti oassti dán ednamin 
viesojt ja áhkkarijt ja vijnnagárdijt. 

Profejta råhkålvis 
16 Oasstemtjállagav Neria bárnnáj Barukij vaddám, de Härráj návti råhkåliv: 
17 Vuoj Härrá, Jubmelam, ájmodis fámujn ja bajedum giedajn dån la almev 
ja ednamav dahkam. Ij migek la dunji máhtodibmen, 18 dån guhti 
ármmálasstá tuvsánijt valla ájttegij vielge diehti mánájdisá mávseda. 
Stuorra ja viekses Jubmel, Härrá Sebaot la duv namma. 19 Stuorre l duv 
ármmo ja väksása li duv dago. Almatjij gájkka bargojt dån váksjuda, ja 
juohkkahattjav mávseda dagojis diehti ja dan milta majt suv bargo ánssidi. 
20 Dån dahki merkajt ja oavdojt Egyptan ja vil uddnik dagá, goappátjagá 
Israelan ja ietjá álmmugij siegen, ja namát la dåbddusin dahkam udnásj 
biejve rádjáj. 21 Dån doalvvu Israelav Egyptas merkaj ja oavdoj, gievras ja 
bajedum giedajn, tjervas fámujn. 22 Dån vaddi sidjij dáv ednamav, mav sijá 

ájttegijda vuornná baktu lidji jáhttám, ednamav gånnå l mielkes ja miedas 
vallje. 23 Mavas diehki boahtám ja ednamav válldám, de ettjin duv gulldala 
ja duv lágav ettjin tjuovo; ettjin majdik dagá majt dån gåhttju sijáv dahkat. 
Dan diehti dibddi gájkka dáv baháv sijáv däjvvat. 24 Vuojná, kaldeaga li 
dálla birástahttemdiermijt dahkam stádav oajtátjit, ja svierde, nielge ja 
pestilentja baktu vasjulattjaj giedajda dat vatteduvvá. Sjaddam la nåv gåktu 
dån sárnnu, iesj ham dav vuojná. 25 Huoman dån, Härrá Jubmelam, munji 
håla: »Oaste áhkkarav ja gåhtjo duodastiddjijt boahtet« – juska vil stáda l 
kaldeagij giedajda sjaddamin. 

Jubmela vásstádus 
26 Härrá báhko Jeremiaj bådij: 27 Mån lav Härrá, gájkka ielle Jubmel – le gus 
migek munji máhtodibmen? 28 Dan diehti Härrá návti hoallá: Vattáv dáv 
stádav kaldeagij ja Babylonia gånågisá Nebukadnessara giedajda, ja sån la 
dav åmastittjat. 29 Ja kaldeaga gudi li stádav birástahttemin nággiji dåhku 
dav boaldátjit; buollidi gájkka viesojt maj táhtjajn almatja dahkin Baalij 
värrodålåv ja gålgådin ietjá jubmelijda juhkamvärojt, ja muv moarev 
båktin. 30 Dajna gå Israel ja Juda álmmuk la álgo rájes dåssjå dav dahkam 
mij muv tjalmijn la bahán. 31 Dát stáda l muv nåv alvosláhkáj suhttadam ja 
assjmadam, dat biejve rájes gå tsieggiduváj ja dán biejve rádjáj, vaj dav 
gádodav muv tjalmij åvdås, 32 gájkka bahá diehti majt Israela ja Juda 
álmmuk li dahkam muv moaráduhtátjit, sij ietja ja sijá gånågisá, sijá 
ráddijiddje, sijá härrá ja profejta, Juda ålmmå ja Jerusalema viesáda. 
33 Hárddov li munji jårggålam, älla muodov, ja vájku mån sijáv aktat birgas 
åhpadiv ettjin sij gulldala ja bagádusás ettjin berusta. 34 Vastes 
boajtojubmelijdisá biedjin viessuj mij la muv nammaj åmastuvvam, ja dav 
bádásin dahkin. 35 Baalij tsieggijin värrodimsajijt Ben-Hinnoma vággáj, 
värrodittjat mánájdisá Molokij, vájku iv la goassak dakkirav gåhttjum, iv ga 
goassak usjudallam sijáv nåv vastes láhkáj barggat. Dajna Judav sudduj 
tjáddjidin. 

36 Valla dan diehti Härrá dálla hoallá, Israela Jubmel, dán stáda birra mav 
dij tsuojgodihpit Babylonia gånågisá giedajda vatteduvvá, svärddáj, nälggáj 
ja pestilänntjaj: 37 Tjoahkkiv sijáv gájkka rijkajs gåsi sijáv asjmes, moares ja 
rádamoares lav vuojedam, ja buvtáv sijáv vat diehki jasskavuodan årutjit. 

38 Ja sij galggi muv álmmugin ja mån sijá Jubmelin. 39 Vattáv sijáv avta ájnna 
mielav ja avta ájnna gäjnov: agev mujsta ballat, vaj buoragit sijás manná ja 
mánájstisá ietjasa maŋŋela. 40 Ihkálasj lihtov sijájn dagáv, iv sijáv goassak 
guode ájnat buorrevuodav sidjij agev vuosedav. Sijá vájmojt dävdáv balujn 
ja gudnijn, vaj e goassak mujsta jårggåla. 41 Mån ávvudav sidjij 
buorrevuodav vuosedit, ja ålles vájmostam ja ålles sielostam ájgov sijáv 
jáhkkogisvuodan dán ednamin sjaddadit. 

42 Dajna gå návti Härrá hoallá: Nåv gåktu mån dibddiv dáv stuorra 
vuorbedisvuodav dáv álmmugav däjvvat, de aj galgav sidjij vaddet gájkka 
muv jáhttám buorijt. 43 Ájn akti oassti áhkkarijt dán ednamin mav dij 
javllabihtit ávttasin, váni almatjij ja juhtusij dagi ja kaldeagijda 
guodeduvvam. 44 Áhkkarijt silbaj oassti, oasstemtjállagijt tjálli ja sinidahtti, 
duodastiddjijt bukti Benjamina ednamis, Jerusalema birrusis, Juda stádajs, 
várredáfo ja Vuolládagá ja Negeva stádajs. Dajna gå sijá vuorbev jårggålav, 
Härrá hoallá. 

33 

Jáhto ráfes ja dårvos 
1 Härrá báhko nuppádis Jeremiaj bådij, gå sån ájn lij fáŋŋgan váktasjaljon. 
2 Návti Härrá hoallá, sån guhti ednamav dagáj, guhti dav hábbmiji 
mierredum muohtuj, sån gen namma l Härrá. 3 Tjuorvo munji ja dunji 
vásstedav ja dunji guládav stuorra ássjijt, tjiegosvuodajt majt dån i dåbdå. 
4 Dajna gå návti Härrá hoallá, Israela Jubmel, dán stáda viesoj birra ja Juda 
gånågisáj ladnij birra ma gájkoduvvin aneduvátjit birástahttemdiermmen 
svierdij vuosstij 5 kaldeagij doarodijn, ja ma dievdeduvvin almatjij 
rubmahijs gejt suhtonam ja moarenam gåddiv, ja gudi lidjin nåv bahá vaj 
muodum dát stádas tjiehkiv: 6 »Ge, sijáv dálkudav ja buoredav, sijáv 
savvedav vaj bessi ráfe ja dårvo valjev niektit. 7 Mån jårggålav Juda ja 
Israela vuorbev ja dajt vat tsieggiv nåv gåktu álgos lidjin. 8 Sijáv rájnniv 
gájkka suttojs majt muv vuosstij li dahkam ja luojtáv ándagis gájkka suttojt 
majt muv vuosstij li dahkam ja barggam. 9 Ja stáda sjaddá munji ávvon ja 
májnnon, rámmpon ja guddnen gájkka ednama álmmugij åvdån, gå sij gulli 
gájkka buorijt mav sidjij lav dahkam. Sij balli ja doargesti gájkka vuorbe ja 

buorremannama diehti mav lav stádaj vaddám.« 
10 Návti Härrá hoallá: Dij javllabihtit dáv dáfov ávttasin, almatjijs ja 

juhtusijs guoros. Nåv ham la, Jerusalema gahttuna li ávttasa ja viesádijs 
guoros, juhtusijs guoros, 11 huoman gulluji dánna ájn akti ávvojiena, 
sjålletjuorvvasa ja hedjaávvo, tjuorvvasa sijás buktemin gijtulvisvärojt 
Härrá viessuj: »Gijttit Härráv Sebaotav, dajna gå Härrá l buorre, ármmos 
ihkevij bissu.« Mån jårggålav ednama vuorbev vaj sjaddá nåv gåktu dålen 
lij, Härrá hoallá. 

12 Návti Härrá Sebaot hoallá: Dán dáfon mij la ávtas, almatjijs ja juhtusijs 
guoros, ja gájkka dajn stádajn gávnnuji vaden guohtomednama gånnå 
räjnnuhiddje sávtsajt livvadi. 13 Várredáfo stádajn, Vuolládagá ja Negeva 
stádajn, Benjamina ednamin, Jerusalema birrusin ja Juda stádajn li 
räjnnuhiddje sávtsajdisá ájn akti lågåtjit, Härrá hoallá. 

Jáhto Davida mátto ja levijtagij birra 
14 Ájgge boahtá, Härrá hoallá, gå ållidav mav Israela álmmugij ja Juda 
álmmugij jáhttiv. 15 Gå dat biejvve ållån, de idedav rievtesferduk urbev 
Davida máttos. Sån rijkkaj riektáv ja rievtesferdukvuodav buktá. 16 Gå dat 
muddo boahtá, de Juda gádjus ja Jerusalem jasska viesut, ja dát la stáda 
namma: Härrá mijá rievtesferdukvuohta. 17 Dan diehti Härrá hoallá: Ij 
agenis ålmåj Davida máttos åhtsåluvá Israela tråvnån. 18 Ja ij agenis levijtak 
härrá åhtsåluvá, gudi bäjvvásattjat värrodi muv åvdån boalldemvärojt ja 
biebbmovärojt ja bukti munji njuovvamvärojt. 

19 Härrá báhko Jeremiaj bådij: 20 Návti Härrá hoallá: Jus buktebihtit doadjet 
muv lihtov biejvijn ja muv lihtov ijájn, vaj ij das biejvve jalik idja sjatta 
duohta ájge, 21 de esski muv lihtto dievnárijnám Davidijn doaddju, vaj sujna 
ij la das gierraga gånågistråvnån, ja avtaláhkáj muv lihtto levijtagij härráj 
gudi muv dievnasti. 22 Nåv gåktu alme náste majt aktak ij máhte låhkåt, nåv 
gåktu ábe sáttoj mav aktak ij máhte mihttit, nåv ájmodibmen dagáv 
dievnáram Davida máttov, ja levijtagijt gudi muv dievnasti. 

23 Härrá báhko Jeremiaj bådij: 24 Illa gus älvvám almatjijt javllamin: »Härrá 
hilgoj goappásj suv válljim máttojt.« Dajna álmmugam álbedi ja e dav dasti 
álmmugin gåhtjo. 25 Valla návti Härrá hoallá: Nåv vissásit gå mån lav 
sjivnnjedam biejvev ja ijáv ja mierredam njuolgadusájt almmáj ja ednamij, 

26 nåv vissásit lav aj Jakoba ja dievnáram Davida gierragijda anodittjat. 
Agev ájgov soabmásav suv máttos biedjat Abrahama, Isaka ja Jakoba mátto 
ráddijiddjen. Dajna gå sijá vuorbev jårggålav ja sijáv ármmálastáv. 

34 

Jeremia sáhka Sidkiaj 
1 Dát la báhko mij Jeremiaj Härrás bådij, gå Babylonia gånågis 
Nebukadnessar ålles doarrofuovajnis, ednama gájkka rijkaj ja álmmugij suv 
vielde vuolen, birástahtij Jerusalemav ja dan vuollásasjstádajt: 2 Návti Härrá 
hoallá, Israela Jubmel: Maná Juda gånågissaj Sidkiaj javla sunji: Návti Härrá 
hoallá: Lev vattátjit dáv stádav Babylonia gånågisá giedajda, ja sån la dav 
buollidittjat. 3 Dån i sujsta besa, duv giddiji ja suv giedajda vaddi. Babylonia 
gånågis biedjá duv vásstedittjat, tjalmes tjalmmáj, muodos muohtuj, ja 
Babylonaj duv doalvvu. 4 Valla gulá dal Härrá bágojt, dån Juda gånågis 
Sidkia: Návti Härrá dujsta hoallá: Dån i svärddáj jáme. 5 Ráfen dån jámá ja 
dålåjt duv guddnen buollidi nåv gåktu ájttegisát dålåjt buollidin, 
gånågisájda gudi duv åvddål ráddijin. Almatja li duv surggahittjat tjuorvo: 
»Vuoj Härrá!« Mån lav sárnnum, Härrá hoallá. 

6 Gájkka dáv profäjtta Jeremia sárnoj Juda gånågissaj Sidkiaj Jerusaleman, 
7 dalloj gå Babylonia gånågisá doarrofuovva lij birástahttemin Jerusalemav 
ja Juda stádajt Lakishav ja Asekav, ma ällim ájn oajttum. Dåssjå val dá 
muvrridum stáda vuojn ájn vuosstálasstin. 

Lihtto doajeduvvá 
8 Dát báhko Jeremiaj Härrás bådij dan maŋŋela gå gånågis Sidkia lij 
Jerusalema årroj lihtudam årjijt luojtátjit. 9 Juohkkahasj galgaj ietjas hebreak 
årjijt luojttet, ålmmåjt ja nissunijt; aktak ittjij oattjo judeak rijkkaguojmev 
adnet oarjjen. 10 Gájka gudi lidjin lihtudam, goappátjagá oajvemusá ja 
álmmuk, tjuovvun gåhttjomav ja luojttin årjijt ja oarjjenissunijt. Ettjin dasti 
sijáv oarjjen ane ájnat guorrasin sijáv friddjan luojttet. 11 Mavas dan 
maŋŋela sáŋardin ja válldin ruoptus årjijt ja oarjjenissunijt gejt lidjin 
luojttám ja nággijin sijáv oarjjen vat sjaddat. 12 De dát báhko Jeremiaj Härrás 
bådij: 13 Návti Härrá hoallá, Israela Jubmel: Dahkiv dijá ájttegij lihtov gå 
doalvvuv sijáv Egyptas, ålgus oarjjebájkes. Mån hålliv: 14 Luojttis 

juohkkahasj dijás juohkka giehttjit jage hebreak rijkkaguojmijt gudi ietjasa li 
didjij vuobddám; luojttit sijáv gudi guhtta jage li dijáv dievnastam. Mavas 
ettjin dijá ájttega muv gulldala, ettjin muv jegada. 15 Áttjak dij sáŋardijda ja 
dagájda mav muv tjalmijn la riekta, gå guládijda ietjada rijkkaguojmijda 
friddjavuodav, ja muv åvdån lihtudijda vieson mij la muv namán. 16 Mavas 
dij lihpit vat sáŋardam ja namám ájlisahttán dahkam. Juohkkahasj dijás la 
válldám ruoptus årjijt ja oarjjenissunijt gejt friddjan luojtijda. Lehpit sijáv 
nággim dijá oarjjen vaden sjaddat. 17 Dan diehti Härrá návti hoallá: Ehpit la 
muv jegadam. Ehpit la vieljajdihtte ja rijkkaguojmijdihtte luojttám. Dan 
diehti mån luojtáv dijá vuosstij svierdev ja nielgev ja pestilentjav, Härrá 
hoallá. Dagáv dijáv baludissan ednama gájkka rijkajda. 18 Ålmmåjda gudi 
muv lihtov dådjin ja ettjin lihto gájbbádusájt ållida majt muv åvdån dahkin, 
galgav dahkat nåv gåktu gálbbáj mav sij luoddijin váttsátjit dan guovte 
biele gaskan. 19 Juda ja Jerusalema oajvemusájt, gånågisdievnárijt ja härrájt 
ja ednama gájkka almatjijt gudi vádtsin gálbe guovte biele gaskan, 20 sijáv 
galgav vaddet sijá vasjulattjajda gudi sijá häggaj viggi. Sijá rubmaha sjaddi 
biebbmon alme låttijda ja ednama juhtusijda. 21 Ja gånågisáv Sidkiav aktan 
suv oajvemusáj vattáv sijá vasjulattjajda gudi sijá häggaj viggi, Babylonia 
gånågisá doarrofuovvaj, mij la dássta dal gässádam. 22 Dálla sijáv gåhtjov, 
Härrá hoallá, dán stádaj vat moaddot. Sij galggi dav ládat, ja dav oajttet ja 
boalldet, ja Juda stádajt dagáv åjdåmiehttsen gånnå ij aktak máhte årrot. 

35 

Rekaveaga åvddågåvvån 
1 Dát la báhko mij Härrás Jeremiaj bådij, gå Josia bárnne Jojakim lij Juda 
gånågis: 2 Maná ságasta rekaveagij, válde sijáv fáronat muhtem kámmárij 
Härrá vieson, ja vatte sidjij vijnav juhkat. 3 Válldiv fáronam Jaasanjav, 
Jeremia bárnev, Havassinja áddjovav, aktan vieljajis, bárnijis ja gájkka ietjá 
rekaveagij. 4 Buktiv sijáv Härrá viessuj, dan kámmárij mij gulluj Jubmela 
ålmmå Hanana, Jigdalja bárne, bárnijda; dat la oajvemusáj kámmára 
guoran, ja dan kámmára badjelin mij gulluj sjielmmágáhttárij Maasejaj, 
Shalluma bárnnáj. 

5 Biedjiv rekaveagij åvddåj dievva vijnnaruvsajt ja gávtjajt ja de gåhttjuv 

sijáv juhkat. 6 Mavas sij vásstedin: »Ep mij vijnav jugá. Mijá máttaráhttje 
Jonadav, Rekava bárnne, mijáv buorgguj. Javlaj: ’Allit dij ja dijá gierraga 
goassak vijnav jugá. 7 Allit viesojt tsieggi, allit sájojt sáddji, allit ga 
vijnnagárdijt sjaddada. Låvdagådijn galggabihtit årrot gájkka biejvijdihtte. 
De oadtjobihtit guhkev viessot ednamin gånnå dálla lihpit jåhtåliddjen.’ 8 Ja 
mij lip jegadam gájkka majt mijá máttaráhttje Jonadav, Rekava bárnne, 
mijáv gåhtjoj: ep mij, jalik mijá áhkátja jalik mijá bárne ja niejda, goassak 
vijnav jugá. 9 Ep viesojt tsieggi ja älla miján vijnnagárde, áhkkara jalik sájo. 
10 Låvdagådijn årrop, jegadip ja dahkap gájkka majt mijá máttaráhttje 
Jonadav gåhtjoj mijáv dahkat. 11 Valla gå Babylonia gånågis Nebukadnessar 
ednamav ládaj, de javlajma: ’Jåhttåjup Jerusalemaj, kaldeagij ja arameagij 
doarrofuovajs besatjit.’ Ja de Jerusalemaj årrujma.« 

12 Härrá báhko Jeremiaj bådij: 13 Návti Härrá Sebaot hoallá, Israela Jubmel: 
Maná Juda ålmmåjda ja Jerusalema viesádijda sidjij javla: Ehpit gus dij 
goassak várri ja muv gåhttjomijt jegada, Härrá hoallá. 14 Jonadav, Rekava 
bárnne, buorgguj gierragijdes vijnav juhkamis, ja dav buorgulvisáv ájn 
anedi. Vil uddnik e vijnav jugá ájnat máttaráhtjesa gåhttjomav jegadi. Valla 
dijáv lav aktat birgas bagádam, mavas ehpit la ájn jegadam. 15 Aktat birgas 
lav dijá lusi rádjam dievnárijdám profejtajt ja hållam: Guodit dij 
juohkkahasj bahá gäjnos, ja dahkit buorádusáv! Allit ietjá jubmelijt 
tjuovvola ja allit dajt dievnnu, de oadtjobihtit viessot dan ednamin mav dijá 
ájttegijda vaddiv. Mavas ejda jegada, ejda muv gulldala. 16 Jonadava, 
Rekava bárne, gierraga anodi máttaráhtjesa gåhttjomav, madin dát álmmuk 
ij la muv gulldalam. 17 Dan diehti Härrá hoallá, alme fuovaj Jubmel, Israela 
Jubmel: Gájkka baháv majna lav nihtodam dibdáv Judav ja gájkka 
Jerusalema viesádijt däjvvat. Mån sidjij sárnnuv, ja ettjin gulldala, Mån sijáv 
gåhttjuv, ja ettjin vássteda. 

18 Valla rekaveagijda Jeremia javlaj: Návti Härrá Sebaot hoallá, Israela 
Jubmel: Lehpit máttaráhtjáda Jonadavav jegadam, suv biejadusájt 
tjuovvum ja dahkam gájkka majt sån gåhtjoj dijáv dahkat. 19 Dan diehti 
Härrá Sebaot hoallá, Israela Jubmel: Ij agenis åhtsåluvá Jonadava, Rekava 
bárne, gierraga gudi muv dievnnuji. 

36 

Girjjegoabrre Jeremia åvddålijsárnnomij 
1 Jojakima, Josia bárne, nälját ráddimjage Judan, dát báhko Jeremiaj Härrás 
bådij: 2 Válde girjjegoabrev ja tjále dasi gájkka majt lav dunji hållam Israela 
ja Juda ja ietjá álmmugij birra, dat biejve rájes gå dunji Josia ájge hållagåhtiv 
gitta dán biejve rádjáj. 3 Ihkap Juda viesáda de bahás gäjnostisá jårggålittji 
guládijn makkir vuorbedisvuodajt sidjij ájgov dahkat. De luojtáv sidjij 
vielgijdisá ja suttojdisá ándagis. – 4 Jeremia gåhtjoj Barukav, Neria bárnev, 
ietjas lusi, ja Jeremia sárno milta Baruk tjálij girjjegoabrráj gájkka bágojt 
majt Härrá lij sunji hållam. 

5 Jeremia de vattij Barukij dáv gåhttjomav: »Mån iesj iv besa Härrá viessuj 
mannat, 6 valla maná dån dåhku, ja lågå girjjegoabres, mav dån tjálli muv 
lågådijn, Härrá bágojt sidjij Härrá viessuj fásstobiejve tjåhkanam, ja aj sidjij 
Juda stádajs dåhku boahtám. 7 Ihkap de Härrás ármov ádnu ja bahás 
gäjnostisá jårggålittji, dajna gå stuorre l moarre mav Härrá l dán álmmugij 
guládam.« 8 Ja Baruk, Neria bárnne, dagáj nåv gåktu profäjtta Jeremia suv 
gåhtjoj: Härrá vieson lågåj Härrá bágojt girjjegoabres. 9 Jojakima, Josia 
bárne, vidát ráddimjage Judan, avtsát mánon, de gájkka Jerusalema ja Juda 
stádaj årro tjåhkanin fástojda Härrá åvddåj Jerusaleman. 10 Ja Baruk lågåj 
girjjegoabres Jeremia bágojt ålles álmmugij Härrá vieson; tjálle Gemarja, 
Shafana bárne, kámmárin, bajep åvddåsjaljon, Härrá vieso ådå uvsa 
tjáŋadagá guoran. 

11 Gå Mika, Gemarja bárnne, Shafana áddjov, guláj Barukav låhkåmin 
Härrá bágojt girjjegoabres, 12 de sån manáj gånågisladdnáj, tjálle kámmárij. 
Gájkka oajvemusá lidjin dåhku tjåhkanam: tjálle Elishama, Delaja, Shemaja 
bárnne, Elnatan, Akbora bárnne, Gemarja, Shafana bárnne, Sidkia, Hananja 
bárnne, ja ietjá oajvemusá. 13 Ja Mika sidjij giehtoj gájkka majt sån lij gullam 
Barukav girjjegoabres låhkåmin álmmuga åvdån. 

14 Oajvemusá de rádjin Jehudiv, Netanja bárnev gen áddjá lij Shelemja, 
Kusha bárnne, Barukij javlatjit: »Válde girjjegoabrev massta álmmugij låhki 
ja boade.« Ja Baruk, Neria Bárnne, váldij girjjegoabrev ja manáj sijá lusi. 
15 Sij sunji javllin: »Tjåhkkidaste lågå dav midjij«, ja Baruk sidjij lågåj. 
16 Gullam gájkka bágojt de suorgganin ja guhtik guojmmásisá gähttjin javla: 

»Vierttip dáv gånågissaj diededit!« 17 Ja Barukis gatjádin: »Giehto dal midjij: 
gåktu dån gájkka dájt tjálli?« 18 Baruk vásstedij: »Jeremia munji dajt sárnoj, 
ja mån girjjegoabrráj blehkajn tjálliv.« 19 Oajvemusá Barukij javllin: 
»Tjiehkádihtte, dåj Jeremiajn, vaj aktak ij diede gånnå lihppe!« 
20 Girjjegoabrev tjálle Elishama kámmárij vuorkkijin ja mannin gånågisá lusi 
gånågisladne åvddåsjalljuj ja sunji gájkka giehttun. 

Jojakim boalldá girjjegoabrev 
21 Gånågis rájaj Jehudiv girjjegoabrev buvtátjit, ja Elishama kámmáris sån 
dav viettjaj. Jehudi de låhkågådij gånågissaj ja gájkka oajvemusájda suv 
fáron. 22 Avtsát mánno lij ja gånågis tjåhkkåhij dálvvevieson, dållå lij 
buollemin dållålihten suv åvdån. 23 Gå Jehudi lij gålmmå jali niellja rájaga 
låhkåm, de gånågis dajt sjnjuhttjimnijbijn tjuohpastij ja dållåj bálkestij, dasik 
ålles girjjegoabrev lij boalldám. 24 Ittjij gånågis jalik suv ålmmå gudi gullin 
gájkka dajt bágojt alvaduvá, ettjin ga biktasijdisá gajko. 25 Ja vájku Elnatan, 
Delaja ja Gemarja vájnnodin gånågisáv girjjegoabrev boalldemis, de ittjij 
sijáv gulldala. 26 Gånågis farra gåhtjoj gånågisbárnev Jerachmeelav, Serajav, 
Asriela bárnev, ja Shelemjav, Avdeela bárnev, giddit tjállev Barukav ja 
profejtav Jeremiav. Valla Härrá lij sunnuv tjiegadam. 

Ådå girjjegoabrre 
27 Maŋŋela gå gånågis lij boalldám girjjegoabrev mav Baruk tjálij Jeremia 
sárno milta, de Härrá báhko Jeremiaj bådij: 28 Válde nuppev girjjegoabrev, ja 
tjále dasi gájkka bágojt ma lidjin åvdep girjjegoabren, mav Juda gånågis 
Jojakim båldij. 29 Ja javla Juda gånågissaj Jojakimaj: Návti Härrá hoallá »Dån 
boalldi girjjegoabrev javla ’Man diehti dån tjálli Babylonia gånågis boahtá 
dáv ednamav ávttadittjat ja almatjijt ja juhtusijt dåssjidittjat?’«. 30 Dan diehti 
Härrá návti hoallá Juda gånågisá Jojakima birra »Ij la aktak suv gierragijs 
goassak Davida tråvnån tjåhkkåhittjat; suv jábma rumáj galggá biejve 
báhkan ja ijá tjoasskemin jalkkahit. 31 Ja mån lav suv ja suv gierragijt ja suv 
gånågisdievnárijt mávsedittjat suttojisá diehti. Gájkka baháv majna 
Jerusalema viesádijt ja Juda ålmmåjt nihtodiv dibdáv sijáv däjvvat, dajna gå 
ettjin gulldala«. 

32 Jeremia de ådå girjjegoabrev váldij ja vattij tjálláj Barukij, Neria bárnnáj, 
ja Jeremia sárno milta sån tjálij gájkka bágojt dat girjjegoabres mav Juda 

gånågis båldij. Ja vil ållo ietjá avtalágásj bágo dasi duoddiduvvin. 

37 

Ájtto Jerusalema vuosstij 
1 Sidkia, Josia bárnne, tjåhkkidij tråvnnåj Konja, Jojakima bárne sadjáj. 
Babylonia gånågis Nebukadnessar suv biejaj Juda gånågissan. 2 Mavas 
Sidkia, suv gånågisdievnára jalik rijka álmmuk ettjin gulldala bágojt majt 
Härrá lij profejta Jeremia baktu hållam. 

3 Gånågis Sidkia rájaj Jukalav, Shelemja bárnev, ja härráv Sefanjav Maaseja 
bárnev, Jeremia lusi gåhttjomijn: »Råhkådalá mijá åvdås Härráj, mijá 
Jubmelij!« 4 Jeremia besaj ájn vádtset álmmuga siegen gåk hálijdij; ij lim 
vuojn fáŋŋgagoahtáj biejaduvvam. 5 Farao doarrofuovva lij vuolggám 
Egyptas, ja gå kaldeaga, gudi Jerusalemav lidjin birástahttemin, oadtjun 
dassta diedov, de gässádin. 6 De Härrá báhko Jeremiaj bådij: 7 Návti Härrá 
hoallá, Israela Jubmel: Vásstedihtit Juda gånågissaj, guhti l dijáv rádjam 
mujsta gatjádittjat: Vuojná, farao doarrofuovva mij vuolgij dijá vähkkáj, 
máhttsá ietjas ednamij Egyptaj. 8 Kaldeaga vaden båhti. Sij li dáv stádav 
ládatjit, dav oajtátjit ja boaldátjit. 9 Návti Härrá hoallá: Allut dij jáhkku 
kaldeaga dijás gässádi. E sij dav dagá. 10 Ja vájku lulujda vuojttet åbbå 
kaldeak doarrofuovav mij dijá vuosstij dårru, vaj dåssjå val muhtem 
sárjjiduvve lulun ietjasa gådijda báhtset, de sij galla lulun tjuodtjelit dáv 
stádav boaldátjit. 

Jeremia giddiduvvá 
11 Gå kaldeaga lidjin Jerusalemas gässádam farao doarrofuova diehti, 12 de 
Jeremia stádas vuolggegådij Benjamina dáfuj, besatjit ietjas berrahij árbev 
juohket. 13 Mavas Benjaminuksaj jåvsådime de suv duostoj váktaj oajvemus 
gen namma lij Jiria, Shelemja bárnne, Hananja áddjov. Sån giddij Jeremiav 
javla: »Dån ájgo mannat kaldeagij bälláj!« 14 Jeremia vásstedij: »Gieles la! Iv 
ájgo kaldeagij bälláj.« Valla Jiria ittjij Jeremiav gulldala, ájnat suv giddij ja 
oajvemusáj lusi doalvoj. 15 Oajvemusá Jeremiaj suhttin, suv ruosskidahttin 
ja biedjin fáŋŋgan tjálle Jonatana ladnjaj, mav fáŋŋgagoahten lidjin dahkam. 
16 Dajna Jeremia fáŋŋgasluogguj sjattaj, ja dåhku guhkev bátsij. 

17 Valla gånågis Sidkia viettjaj suv ietjas lusi ja ladnen suolev sujsta 

gatjádaláj: »Le gus boahtám Härrás báhko?« Jeremia vásstedij: »Le galla, 
Babylonia gånågisá giedajda dån vatteduvá.« 18 Ja Jeremia gånågis Sidkiaj 
hålaj: »Majt bahájt lav dahkam dunji ja duv dievnárijda ja dán álmmugij, gå 
muv lihpit giddagissaj biedjam? 19 Ja gånnå li de dijá profejta gudi didjij 
åvddålijsárnnun Babylonia gånågis ij lulu dijáv jalik dáv rijkav ládat? 
20 Valla gulldala muv dálla, boanndim ja gånågissam, gå vájnnodav: allu då 
muv ruopptot rádju tjálle Jonatana viessuj, vaj dåhku jámáv.« 21 Gånågis 
Sidkia de gåhtjoj doalvvot Jeremiav váktasjalljuj, ja danna sån oattjoj 
bäjvvásasj lájbev lájbbárij gahttunis, dasik lájbbe stádas någåj. Ja Jeremia 
váktasjalljuj bátsij. 

38 

Jeremia rudnen 
1 Shefatja, Mattana bárnne, Gedalja, Pashchura bárnne, Jukal, Shelemja 
bárnne, ja Pashchur, Malkia bárnne, gullin Jeremiav álmmugij javllamin: 
2 Návti Härrá hoallá: Guhti dán stádaj báhtsá jábmá svärddáj, nälggáj ja 
pestilänntjaj. Valla guhti kaldeagij bälláj manná, sån hekkajn bässá, sån 
oadtju viessot. 3 Návti Härrá hoallá: Dát stáda sjaddá Babylonia gånågisá 
doarrofuova giedajda, ja sån dav válldá. 4 Oajvemusá de gånågissaj javllin: 
»Ålmåj viertti jábmet, dajna gå doarroålmmå gudi stádaj li báhtsám ja 
gájkka viesáda dakkir ságajs häsoduvvi. Dát ålmåj ij álmmuga buorráj ratjá, 
ájnat dan vuorbedisvuohtaj.« 5 Gånågis Sidkia vásstedij: »Dahkit dij gåktu 
sihtabihtit.« Gånågisán ij lim sijá vuosstij fábmo. 6 De Jeremiav giddijin ja 
bálkestin gånågisá bárne Malkia tjáhtjevuorkkáj váktasjaljon. Báttijn vuolus 
luojttin. Tjáhtjevuorkán ällim tjátje, dåssjå dibák, ja Jeremia dibágij vuojoj. 

7 Ålmåj Nubias, Eved-Melek, gånågisá ladnen dievnastime, gulláj 
Jeremiav lidjin tjáhtjevuorkkáj bálkestam. Gånågis lij dalloj Benjaminuvsan, 
8 ja Eved-Melek manáj ladnes gånågisá lusi giehtutjit: 9 »Boanndim ja 
gånågissam, mav dá ålmmå li dahkam profäjtta Jeremiaj, la stuorra 
bahádahko. Sij li suv tjáhtjevuorkkáj bálkestam ja danna nielges jámisj. 
Stádas la ham lájbbe dal nåhkåm.« 

10 Gånågis de Nubia Eved-Melekav náv gåhtjoj: »Válde dássta fárrusit 
gålmmå ålmmå ja giese Jeremiav bajás tjáhtjevuorkás åvddål jábmá.« 

11 Eved-Melek manáj aktan ålmmåj gånågisladne bivtasvuorkkáj. Dassta 
viedtjin slimmbarijt oabme rimssobiktasijs majt báttijn luojttin Jeremiaj 
tjáhtjevuorkán. 12 Nubia Eved-Melek Jeremiaj tjuorvvij: Bieja 
bivtasslimmbarijt giedavuolláj, báttij vuolláj. Jeremia de nåvti dagáj, 13 ja 
suv giessin báttij bajás tjáhtjevuorkás. Valla Jeremia váktasjalljuj bátsij. 

Sidkia ja Jeremia 
14 Gånågis Sidkia gåhtjoj profejtav Jeremiav suv lusi boahtet Härrá vieso 
goalmát uksaj. Ja gånågis Jeremiaj javlaj: »Sidáv dujsta juojddá gatjádit, ale 
val majdik mujsta tjiega.« 15 Jeremia Sidkiaj vásstedij: »Jus majdik dunji 
giehtov, de dån galla muv gåttå, jus dunji gåjt rádev vattáv, de dån i 
gulldala.« 16 Valla gånågis Sidkia suolet Jeremiaj vuornnájn jáhtij: »Nåv 
duohta gå Härrá viessu, sån guhti midjij dáv iellemav vattij: mån iv duv 
gåtte jalik vatte sijá giedajda gudi duv häggaj viggi.« 17 Jeremia Sidkiaj 
javlaj: »Návti Härrá hoallá, alme fuovaj Jubmel, Israela Jubmel: Jus vuollána 
Babylonia gånågisá doarroåjvijda, de dån oattjo viessot, de dát stáda ij 
buole; dån ja duv fuolkke oadtjobihtit viessot. 18 Mavas jus i vuollána 
Babylonia gånågisá doarroåjvijda, de dát stáda sjaddá kaldeagij giedajda, ja 
sij boalldi dav, i ga dån iesj sijás besa.« 19 Gånågis Sidkia Jeremiaj javlaj: 
»Mån baláv dajs judeagijs gudi li kaldeagij bälláj mannam, sijá giedajda 
vatteduváv ja sij muv tsábbmi.« 20 Jeremia vásstedij: »Nåv ij sjatta. Gulá dal 
Härrá gielav, gulldala majt dunji sárnov, de gájkka dunji buoragit manná ja 
dån oattjo viessot. 21 Valla jus nádo vuollánimes, de Härrá l munji dáv 
bigodam: 22 Ge, gájkka nissuna Juda gånågisá laddnáj báhtsám doalvoduvvi 
Babylonia gånågisá doarroåjvij lusi, ja sij ármmadi: 

Duv venaga li duv tjáddjidam 
ja duv vuojttám. 
Gå duv juolge li dibágij vuodjum 
de hárddov dunji jårggåli. 

23 Gájkka duv nissuna ja duv máná doalvoduvvi kaldeagijda, i ga dån iesj 
sijás besa. Babylonia gånågisá fáŋŋgan sjatta, ja dát stáda boaldeduvvá.« 

24 Sidkia Jeremiaj hålaj: »Ale aktasik munnu ságastallamav ivte, de dån 
máhtá jábmet. 25 Jus oajvemusá gulli mån lav dujna sáhkadam, de duv lusi 
båhti javla: Giehto dal midjij majt gånågissaj javlli, ale majdik mijás tjiega, 

ietján duv gåddep! Giehto aj majt gånågis dunji javlaj! 26 De vássteda sidjij: 
Vájnnodiv gånågisáv rádjamis muv ruopptot Jonatana viessuj dåhku 
jámátjit.« 

27 Gájkka oajvemusá båhtin Jeremia lusi suv ságájdahtátjit, valla sån 
vásstedij nåv gåktu gånågis lij gåhttjum. De suv ráfen dibddin, dajna gå 
aktak ij lim javlov gullam. 28 Dajna Jeremia váktasjalljuj bátsij gitta dan 
biejve rádjáj gå Jerusalemav válldin. 

39 

Jerusalem gahttjá ja Jeremia luojteduvvá 
1 Juda gånågis Sidkia avtsát ráddimjage lågåt mánon, de Babylonia gånågis 
Nebukadnessar ålles doarrofuovajnis lij Jerusalemav birástahttám, 2 ja 
Sidkia lågenanvuostasj ráddimjage, nälját máno avtsát biejve, de stádav 
ládin. 3 Gå Jerusalem lij váldeduvvam de Babylonia gånågisá gájkka 
doarrooajve tjåhkkidin Gasskauksaj. Ledjin doarrofuovaj oajvemus 
Nergalsareser, gånågisvega oajvemus Nebusarsekim, ednamhärrá 
Nergalsareser ja Babylonia gånågisá gájkka ietjá doarrooajve. 4 Sijáv 
ájtsadijn gånågis Sidkia ja doarroålmmå báhtarin. Iján stádav guodin 
gånågisá sjattadagá uksarájge baktu guovte muvra gaskan, ja mannin 
Jordanvákke guovlluj. 5 Mavas kaldeagij doarrofuovva sijáv doarrádaláj ja 
jåvsåj Sidkiav sáttojmiehtsen Jeriko guoran. Suv giddijin ja doalvvun 
Babylonia gånågisá Nebukadnessara lusi Rivlaj, Hamata ednamij, gånnå 
suv guoradin. 6 Babylonia gånågis hekkaduhtij Sidkia bárnijt Rivlan suv 
tjalmij åvdån. Gájkka allamáttok ålmmåjt Babylonia gånågis aj hekkaduhtij. 
7 Dan maŋŋela Sidkiav tjalmeduhtij, suv tjanáj ruovdderiggasijda ja 
Babylonaj doalvoj. 8 Kaldeaga buollidin gånågisá ladnev ja viesádij viesojt, 
ja Jerusalema muvrajt gajkudin. 9 Häggagáhttárij oajvve Nebusaradan 
vuolgadij Babyloniaj doarroålmmåjt gudi lidjin stádaj báhtsám, aktan sijájt 
suv bälláj mannam, nåv gåk báhtsám viddnobarggijt. 10 Valla häjos almatjijs 
muhtemijt, gejn ällim mahkka, häggagáhttárij oajvve Judaj guodij, ja sidjij 
sån vattij vijnnagárdijt ja áhkkarijt. 

11 Ja Babylonia gånågis Nebukadnessar vattij häggagáhttárij oajvváj 
Nebusaradanij dáv gåhttjomav Jeremia hárráj: 12 »Válde hálldusit ja suv 

oatsoda. Ale sunji majdik bahájt dagá, dibde suv oadtjot majt hálijt.« 
13 Häggagáhttárij oajvve Nebusaradan, gånågisvega oajvemus 
Nebushasban, ednamhärrá Nergalsareser ja gånågisá gájkka ietjá 
oajvemusá 14 de gåhttjun viedtjat Jeremiav váktasjaljos. Suv vaddin 
Gedaljaj, Achikama bárnnáj, Shafana áddjovij, vaj galgaj suv sijddasis 
doalvvot. Ja de sån besaj ietjas álmmuga lunna viessot. 

15 Jeremiaj Härrá báhko bådij, gå váktasjaljon lij fáŋŋgan: 16 Maná nubiaga 
Eved-Meleka lusi javla: Návti Härrá Sebaot hoallá, Israela Jubmel »Ge, 
bágojdam dán stáda vuosstij lav dal ållidittjat, buvtáv vuorbedisvuodav ja 
iv vuorbev, ja duv vuojnedijn dat galggá dan biejve sjaddat. 17 Valla duv 
gájov dan biejve, Härrá hoallá. Dån i vatteduvá sijá giedajda gejs balá, 
18 ájnat duv dibdáv bessat. Dån i svärddáj gahtja, hekkajn dån besa dajna gå 
munji åskeldi«, Härrá hoallá. 

40 

Jeremia ja ednamhärrá Gedalja 
1 Dát báhko Jeremiaj Härrás bådij dan maŋŋela gå häggagáhttárij oajvve 
Nebusaradan lij suv friddjan luojttám Raman. Sån lij gávnnam Jeremiav 
ruovdderiggasijda tjanáduvvam fáŋgaj siegen Jerusalemas ja Judas gejt 
galggin Babyloniaj doalvvot. 

2 Jeremiav viedtjam häggagáhttárij oajvve sunji javlaj: »Härrá, Jubmelat, 
ájtij dáv bájkev vuorbedisvuodaj, 3 ja Härrá l dav ájtov dálla ållidam. Dij 
lihpit Härrá vuosstij suddodam ja suv ejda gulldala. Dan diehti l dát didjij 
sjaddam. 4 Tjoavdáv duv dal tjadnasijs. Jus sidá mujna Babyloniaj tjuovvot, 
de tjuovo. Mån suoddjiv duv. Jus i sidá mujna Babyloniaj tjuovvot, de ale. 
Ålles ednam la dunji rabás 5 jus ienni sidá báhtset. Máhtá máhttsat Gedalja, 
Achikama bárne, Shafana áddjova lusi, gev Babylonia gånågis la biedjam 
Juda stádaj ednamhärrán. Åro suv lunna álmmuga siegen jali maná gåsi 
ihkenis sidá.« Häggagáhttárij oajvve vattij Jeremiaj niestev ja vattav ja 
dibdij suv mannat. 6 Jeremia vuolgij Gedalja, Achikama bárne, lusi Mispaj ja 
suv lunna åroj aktan sijáj ednamij báhtsám. 

7 Doarrooajve ålmmåjisá, gudi ájn ednamdáfon lidjin, gullin Babylonia 
gånågis lij biedjam Gedaljav, Achikama bárnev, Juda ednamhärrán, ja suv 

hállduj guodám ålmmåjt, nissunijt ja mánájt, ednama häjomusájt gejt ällim 
Babyloniaj doalvvum. 8 Dajna de ålmmåjisá mannin Gedalja lusi Mispaj. Sij 
lidjin Ismael, Netanja bárnne, Jochanan ja Jonatan, Kareacha bárne, Seraja, 
Tanchumeta bárnne, Ofaja bárne Netofas ja Jesanja, soames Maaka ålmmå 
bárnne. 9 Ja Gedalja, Achikama bárnne, Shafana áddjov, sidjij gájkajda 
vuornnájn jáhtij: »Vuollánihtit balo dagi kaldeagijda. Årrujihtit dán ednamij 
ja dievnastihtit Babylonia gånågisáv, de didjij buoragit manná. 10 Iesj mån 
årruv Mispaj dievnastittjat kaldeagijt gudi mijá lusi båhti. Tjoahkkijihtit dij 
vijnajt ja muorjemijt ja oaljojt ja vuorkkijihtit, ja årrut dijá åmastum 
stádajn.« 11 Gå judeaga gudi lidjin Moabin jali ammoneagij lunna, Edomin 
jali ietjá ednamijn gullin Babylonia gånågis lij guodám muhtem judeagijt 
Judaj ja sån lij dahkam Gedaljav, Achikama bárnev, Shafana áddjovav, sijá 
ednamhärrán, 12 de gájka máhttsin dajs ednamijs gåsi lidjin hádjusam, ja 
båhtin Judaj, Gedalja lusi Mispaj. Ja sij valjet tjoahkkijin vijnajt ja 
muorjemijt. 

Gedalja gåddu 
13 Jochanan, Kareacha bárnne, ja ednamdáfo doarrooajve båhtin Gedalja lusi 
Mispaj 14 ja sunji javllin: »Dån dieditja má ammoneagij gånågis Baalis la 
rádjam Ismaelav, Netanja bárnev, duv gåttåtjit?« Mavas Gedalja, Achikama 
bárnne, ittjij sidjij jáhke. 15 Jochanan, Kareacha bárnne, de suolev Gedaljaj 
javlaj: »Dibde muv mannat gåttåtjit Ismaelav, Netanja bárnev! Ij aktak 
oattjo dassta diedov. Ietján sån duv gåddå, ja de gájkka judeaga gudi duv 
birra li tjåhkanam vaden hádjusi, ja Juda bátsidis dåssjån.« 16 Valla Gedalja, 
Achikama bárnne, sunji vásstedij: »Ale dav dagá! Majt dån Ismaela birra la 
giehttomin ij la duohta.« 

41 
1 Giehttjit máno Ismael, Netanja bárnne, Elishama áddjov, guhti lij 

gånågisák máttos, bådij lågijn ålmmåjn Gedalja, Achikama bárne lusi 
Mispaj. Gå lidjin aktan bårråmin 2 de Ismael, Netanja bárnne, ja suv lågev 
ålmmå tjuodtjánin ja svierdij gåddin Gedaljav, Achikama bárnev, Shafana 
áddjovav, gev Babylonia gånågis lij ednamhärrán biedjam. 3 Ismael aj gåttij 
gájkka judeagijt Gedalja lunna Mispan, ja aj kaldeaga doarroålmmåjt 

danna. 
4 Maŋep biejve, gå ittjij aktak ájn diede Gedalja lij gåddum, 5 de 

gáktsalåhke ålmmå båhtin Shekemis, Shilos ja Samarias. Sij lidjin 
sjkávtjájdisá tjuohppam, biktasijt gajkudam ja ietjasa varran sárjjim. Fárruj 
lidjin válldám biebbmovärojt ja suovvasijt Härrá viessuj. 6 Ismael, Netanja 
bárnne, tjiero manáj Mispas sijáv duosto. Gå sijáv iejvvij de javlaj: »Båhtit 
Gedalja, Achikama bárne lusi!« 7 Mavas gå stáda sisi båhtin, de Ismael, 
Netanja bárnne, ja suv ålmmå sijáv gåddin ja bálkestin tjáhtjevuorkkáj. 
8 Valla sijás låges Ismaelaj javllin: »Ale mijáv gåtte! Lep bällduj suolet 
vuorkkim vejtajt, gårnijt, oaljojt ja miedajt.« De sijáv guodij ja ittjij sijáv 
gåtte iehtjádij siegen. 9 Tjáhtjevuorkká, masi Ismael bálkestij ålmmåj 
rubmahijt gejt sån lij gåddåm, lij dat stuorra tjáhtjevuorkká mav gånågis 
Asa dagádahtij doarromin Basha, Israela gånågisá vuosstij. Dav Ismael, 
Netanja bárnne, dal gåddum ålmmåj dievdij. 10 Ismael de giddij gájkka 
báhtsám almatjijt Mispan, gånågisniejdajt ja gájkka iehtjádijt dåhku 
báhtsám, ja gej badjel häggagáhttárij oajvve Nebusaradan lij Gedaljav, 
Achikama bárnev. biedjam ednamhärrán. Ismael, Netanja bárnne, sijáv 
giddij ja vuolggegådij ammoneagij lusi. 

11 Jochanan, Kareacha bárnne, ja doarrooajve suv lunna gullájin 
bahádagojt majt Ismael, Netanja bárnne, lij dahkam. 12 Sij de vuolggin aktan 
gájkka ålmmåjisá vuojtátjit Ismaelav, ja suv jåksin Givonin stuorra 
tjáhtjevuorká guoran. 13 Gå almatja gudi lidjin Ismaela lunna ájttsin 
Jochananav, Kareacha bárnev, ja ietjá doarroåjvijt, de ávvusin. 14 Ja gájka 
gejt Ismael lij fáŋŋgan doalvvum Mispas säbrrin dal Jochananij, Kareacha 
bárnnáj. 15 Valla Ismael, Netanja bárnne, aktan gávtsijn ålmmåjn besaj 
Jochananis báhtarit, ja sij vuolggin ammoneagij ednamij. 

Judeaga báhtari Egyptaj ihka vil Jeremia várrot 
16 Jochanan, Kareacha bárnne, ja doarrooajve gudi lidjin suv lunna válldin 
fárruj gájkka almatjijt viesso báhtsám, sijájt gejt Ismael, Netanja bárnne lij 
fáŋŋgan Mispas doalvvum, dan maŋŋel gå sån lij gåddåm Gedaljav, 
Achikama bárnev: doarroålmmåjt, nissunijt, mánájt ja gånågisdievnárijt gejt 
sån lij buktám ruopptot Givonis. 17 Sij vuolggin, ja ganudin Gerut Kimhamij 
Betlehema lahkusij vuolgátjit dassta Egypta guovlluj 18 kaldeagijs bádan. 

Sijás ballin, dajna gå Ismael, Netanja bárnne, lij gåddåm Gedaljav, 
Achikama bárnev, gev Babylonia gånågis lij ednamhärrán biedjam. 

42 
1 Gájkka doarroålmmå, sijá siegen Jochanan, Kareacha bárnne, ja Asarja, 

Hoshaja bárnne, ja ålles álmmuk, stuorámusás unnemussaj, 2 jårgijdin 
profäjttaj Jeremiaj ja javllin: »Mij vájnnodip duv, råhkåla Härráj, Jubmelisát, 
mijá gájkaj åvdås gudi lip báhtsám. Ållusa lijma, valla vuojná, dåssjå val 
muhtema li báhtsám. 3 Vájnnoda Härráv, Jubmelat, midjij giehttot gåsi 
mannat ja majt dahkat.« 4 Profäjtta Jeremia sidjij vásstedij: »Dagáv náv, mån 
råhkålav Härráj, dijá Jubmelij, nåv gåktu ánodihpit, ja gájkka majt Härrá 
vásstet giehtov didjij. Iv majdik dijás tjiega.« 5 Sij de Jeremiaj javllin: »Härrá 
l mijá duodastiddje. Loabedip gåhttjomav tjuovvot mav Härrá, Jubmelat, 
duv baktu rádjá. 6 Lehkus dat buorre jali bahá, jegadup Härráv 
Jubmelimme, gen lusi duv rádjap. De midjij buoragit manná gå Härráv, 
Jubmelimme, jegadip.« 

7 Låge biejve gietjes Härrá báhko Jeremiaj bådij. 8 De sån gåhtjoj ietjas lusi 
Jochananav, Kareacha bárnev, ja doarroåjvijt suv lunna ja ålles álmmugav, 
stuorámusás unnemussaj, 9 ja sidjij javlaj: »Návti Härrá hoallá, Israela 
Jubmel, gen lusi muv rájajda dijá råhkålvisáj: 10 Jus dán ednamij 
báhtsebihtit, de dijáv tsieggiv, iv dijáv gajko. Dijáv sáddjiv, iv dijáv råhtti. 
Dajna gå mån sáŋardav baháv majt didjij lav dahkam. 11 Allit balá Babylonia 
gånågisás, gässta dálla ballabihtit. Allit dij sujsta balá, Härrá hoallá, dajna 
gå mån lav dijájn, viehkedav dijáv ja gájov dijáv suv vieldes. 12 Vuosedav 
didjij ármov vaj sån dijáv ármmálasstá ja dibddá dijáv ietjada ednamin 
viessot. 13 Valla márjju ehpit sidá Härráv, dijá Jubmelav, jegadit, ájnat 
javllabihtit: ’Mij ep sidá dán ednamij báhtset, 14 sihtap Egyptaj mannat 
gånnå ep dárbaha doarov vuojnnet ja jiednatjårvijt gullat e ga mijás lájbe 
vádnuna; dåhku sihtap årrut.’ 15 De dal vierttibihtit Härrá bágov gulldalit, 
dij gudi lihpit Judaj báhtsám: Návti Härrá Sebaot hoallá, Israela Jubmel: Jus 
ájggobihtit Egyptaj mannat dåhku årrutjit, 16 de svierdde massta ballabihtit 
dijáv Egyptan jåkså, ja nielgge massta hudjabihtit dijáv Egyptaj doarrádallá, 
ja dåhku jábmebihtit. 17 Ge, gájka gudi ájggu Egyptaj mannat dåhku årrutjit 
galggi jábmet svierde, nielge ja pestilentja baktu. Aktak sijás ij besa 

vuorbedisvuodas mav dibdáv sijáv däjvvat. 18 Dajna gå návti Härrá Sebaot 
hoallá, Israela Jubmel: Nåv gåktu muv moarre ja muv suhtto Jerusalema 
viesádij badjel gålgåduváj, de muv moarre aj dijá badjel gålggå, jus Egyptaj 
mannabihtit. Garrodussan sjaddabihtit, ja dåssjidime ja bilkkádusá oassen, 
ehpit ga goassak dáv bájkev vaden vuojne. 19 Härrá l hållam didjij Judaj 
báhtsám: Allit Egyptaj maná! – Mujttit mån dijáv uddni vágodiv. 20 Lehpit 
alvos mieddemav dahkamin mij jábmemav didjij buktá. Lehpit ietja muv 
rádjam Härrá, dijá Jubmela lusi, javllamin: ’Råhkådalá mijá åvdås Härráj, 
mijá Jubmelij, ja giehto gájkka majt sån hoallá, de mij dav tjuovvop.’ 
21 Uddni didjij dav giehttuv. Mavas ehpit Härráv, dijá Jubmelav gulldala, ja 
majt sån muv baktu didjij hålaj. 22 De dal diehtit, lehpit svierde, nielge ja 
pestilentja baktu jámátjit dan bájkkáj gåsi sihtabihtit årrut.« 

43 
1 Gå Jeremia lij gärggam álmmugij sárnnomis ja buktám gájkka majt 

Härrá, Jubmelisá, gåhtjoj suv javllat, 2 de Asarja, Hoshaja bárnne, ja 
Jochanan, Kareacha bárnne ja ietjá stuorástalle sunji vásstedin: »Dån 
gielesta! Ij la Härrá, Jubmelimme, rádjam duv várrodittjat mijáv Egyptaj 
mannamis ja dåhku årrumis. 3 Baruk, Neria bárnne, la duv mijá vuosstij 
hasodime. Sån sihtá mijáv vaddet kaldeagijda, vaj sij mijáv gåddi jali 
Babyloniaj vuolgadi« 4 Ittjij Jochanan, Kareacha bárnne, ettjin ga 
doarrooajve ja álmmuk Härráv jegada, vájku sån lij gåhttjum sijáv Judaj 
báhtset. 5 Jochanan, Kareacha bárnne, ja doarrooajve farra válldin fárruj 
gájkajt Judaj báhtsám: sijáv gudi ietjá álmmugij lidjin hádjusam ja de 
máhttsam ja Judaj årruhijt dahkam, 6 ålmmåjt, nissunijt ja mánájt, ja 
gånågisá niejdajt ja gájkajt gejt häggagáhttárij oajvve Nebusaradan lij 
guodám Gedalja, Achikama bárne, Shafana áddjova lusi, ja sijá siegen 
profejtav Jeremiav ja Barukav, Neria bárnev. 7 Egyptaj vuolggin, dajna gå 
ettjin Härráv gulldala. Sij de Tachpanchesaj båhtin. 

Jeremia åvddålijsárnnu Nebukadnessara doarov Egypta vuosstij 
8 Härrá báhko bådij Jeremiaj Tachpanchesan: 9 Válde muhtem stuorra 
giergijt ja tjiega dajt rájre sisi guolbbáj farao ladne uksaguoran 
Tachpanchesan. Dagá dav muhtem judeak ålmmåj vuojnedijn. 10 Javla sidjij: 

Návti Härrá Sebaot hoallá, Israela Jubmel: Ge, mån buvtáv dievnáram 
Nebukadnessarav, Babylonia gånågisáv, ja sån biedjá tråvnås giergij nali 
majt dási tjiegav, ja daj nali sån láhtjá ietjas tråvnnågåbttjåsav. 11 Sån boahtá 
Egyptav oajtátjit ja guodátjit 

pestilänntjaj, gudi pestilänntjaj gulluji, 
fáŋŋgavuohtaj, gudi fáŋŋgavuohtaj gulluji, 
svärddáj, gudi svärddáj gulluji. 

12 Sån buollit egyptak jubmelij tiemmpelijt; dajt boalldá ja jubmelijt gádot. 
Sån la Egyptav rájnnitjit nåv gåktu räjnnuhiddje rájnni ietjas biktasijt 
dihkijs. Dan maŋŋela sån hieredusá dagi dassta vuolggá. 13 Bet-Shemesha 
tjuoldajt Egyptan tsuovkki, ja egyptak jubmelij tiemmpelijt boalldá. 

44 

Stráffahålla Egypta judeagijda 
1 Dát la báhko mij bådij Jeremiaj judeagij birra Egyptan årromin, Migdolin, 
Tachpanchesan, Memfisin ja Patrosa dáfon: 2 Návti Härrá hoallá, Israela 
Jubmel: Lehpit vuorbedisvuodav vuojnnám mav lav dibddám Jerusalemav 
ja gájkka Juda stádajt däjvvat. Bátsidissan li dal. Ij aktak danna åro. 3 Dát 
sjattaj gájkka bahá diehti majt dahkin. Muv moarev båktin gå buollidin 
värrodålåv ja dievnastin ietjá jubmelijt majt sij ettjin dåbdå, ejda ga dij jalik 
dijá ájttega dåbdå. 4 Aktat birgas lav dijá lusi rádjam dievnárijdám profejtajt 
javlatjit: »Hiejttit vastesvuodaj, majt mån vasjodav!« 5 Mavas ettjin sidá 
gulldalit, ettjin gulá; ettjin bahávuodastisá jårgijda ettjin ga hiejte 
värrodålåv ietjá jubmelijda buollidimes. 6 De muv moarre ja muv suhtto 
gålgådij ja oasjoj Juda stádaj ja Jerusalema gahttunij vuosstij, vaj 
biejsteduvvin ja vil uddnik li bátsidissan. 

7 Ja dálla Härrá hoallá, alme fuovaj Jubmel, Israela Jubmel: Man diehti 
buktebihtit allasihtte vuorbedisvuodajt? Dij dåssjidihpit ålmmåjt ja 
nissunijt, mánájt ja njuorakmánájt Judas, vaj aktak dijás ij bátse. 8 Båktebihtit 
muv moarev dagojihtte, boalldebihtit värrodålåv ietjá jubmelijda Egyptan, 
gåsi årrujda. Dan diehti dij muorroduvvabihtit, dan diehti sjaddabihtit 
garrodussan ja bilkkádusá oassen gájkka ednama álmmugij siegen. 9 Lehpit 
gus vajálduhttám gájkka bahájt majt dijá ájttega, Juda gånågisá ja sijá 

áhkátja dahkin, ja majt ietja ja dijá áhkátja dahkin Judan ja Jerusalema 
gahttunijn? 10 Dán biejve rádjáj ejda vuollána, ejda mujsta balá jalik muv 
lágav ja muv biejadusájt tjuovo, majt didjij ja dijá ájttegijda vaddiv. 11 Dan 
diehti Härrá Sebaot hoallá, Israela Jubmel: Lev mierredam didjij 
vuorbedisvuodav, ja ålles Juda álmmugav muorrodav. 12 Mån mávsedav 
sijájt Judas báhtsám, sijájt gudi li mierredam Egyptaj mannat dåhku årrutjit. 
Egyptan gájka dåssjåni. Svärddáj gahttji ja nielges håhkkåni. Gájka 
stuorámusás unnemussaj dåssjåni. Svierde ja nielge baktu jábmi, 
garrodussan sjaddi, ja dåssjidime ja bilkkádusá oassen. 13 Mávsedav sijáv 
Egyptan årromin, nåv gåktu Jerusalemav mávsediv, svierdijn, nielgijn ja 
pestilentjajn. 14 Ij aktak gádjusa, ij aktak sijás Judas báhtsám hekkajn besa, 
sijás Egyptaj boahtám dåhku årrutjit. Ij aktak Judaj máhtsa, gåsi hálijdi 
ruopptot ja gånnå sihti viessot. Ij aktak máhtsa, dåssjå val muhtema gudi 
gádjusi. 

15 Gájkka ålmmå gudi diehtin áhkátjijdisá buollidime värrodålåv ietjá 
jubmelijda, ja stuorra fuovva nissuna dåhku tjåhkanam, gájka Patrosin 
Egyptan årromin, de návti Jeremiaj vásstedin: 16 »Bágojt majt dån Härrá 
namán la midjij hållam ep lik ájgo jegadit. 17 Midja ájggop dahkat gåktu 
javlajma: buollidit värrodålåv Almmedrådnigij ja gålgådit sunji 
juhkamvärojt, nåv gåktu åvddåla dagájma, mij ietja ja mijá ájttega, mijá 
gånågisá ja oajvemusá, Juda stádajn ja Jerusalema gahttunijn. Dalloj 
gallánibmáj båråjma, buoragit viesojma ja ejma vuorbedisvuohtaj 
boadádalá. 18 Mavas häjttám buollidimes Almmedrådnigij värrodålåv ja 
gålgådimes sunji juhkamvärojt, de mijás gájkka vádnun, ja mij lip svierde ja 
nielge oassen sjaddam.« 19 Ja nissuna javllin: »Mij buollidip värrodålåv 
Almmedrådnigij ja gålgådip sunji juhkamvärojt, ja ålmmåjimme diedujn 
gáhkkip gáhkojt suv gåvåjn ja gålgådip sunji juhkamvärojt.« 

20 Jeremia de javlaj álmmugij, ålmmåjda ja nissunijda, gájkajda gudi sunji 
vásstedin: 21 »Härrá l mujttám värrodålåjt majt dij buollidijda Juda stádajn 
ja Jerusalema gahttunijn, dij ietja ja dijá oajvemusá ja ednama álmmuk, sån 
ij la dajt vajálduhttám. 22 Härrá ittjij dasti dijá bahádagojt ja dijá 
vastesvuodajt gilla, ja dan diehti dijá ednam sjattaj bátsidissan, ávttasin ja 
garrodussan; ij aktak máhte danna das årrot – nåv gåktu dálla l sjaddam. 
23 Dajna gå buollidijda värrodålåv ja Härrá vuosstij suddodijda, suv ejda 

gulldala ejda ga suv lágav ja njuolgadusájt ja gåhttjomijt tjuovo, de l dát 
vuorbedisvuohta dijáv däjvvam, nåv gåktu dálla l sjaddam.« 

24 Ja Jeremia javlaj gájkka álmmugij ja gájkka nissunijda: »Gullit Härrá 
bágov, dij gájka Juda máttos Egyptan: 25 Návti Härrá Sebaot hoallá, Israela 
Jubmel: Dij nissuna lihpit dal barggam ietjada bágoj milta: ’Ájggop anedit 
mijá jáhtojt buollidit värrodålåv Almmedrådnigij ja gålgådit sunji 
juhkamvärojt.’ Na ållidihtit de dal jáhtojdihtte, värrodihtit dijá 
juhkamvärojt! 26 Gullit dan diehti Härrá bágov, dij gájka Juda álmmugis 
Egyptan årromin: Alla nammasim vuornov, Härrá hoallá, aktak judeak 
ålmåj Egyptan ij das goassak muv namáv bäggala jalik javla ’Nåv duohta 
gå Härrá viessu’. 27 Mån váksjudav sijáv buvtátjit sidjij vuorbedisvuodav ja 
iv vuorbev. Gájkka judeak ålmmå Egyptan galggi svierde ja nielge oassen 
dasik gájka li gáhtum. 28 Dåssjå val muhtema bessi svierdes báhtarit ja 
máhttsat Egyptas Judaj. De gájka Judas báhtsám, gudi mannin Egyptaj 
årrutjit, dádjadi gen báhko dal ålliduvvá, muv jali sijá. 29 Ja dát la märkkan 
mav didjij vattáv, Härrá hoallá, mån galgav dijáv dán bájken stráffut, vaj 
dádjadihpit mån ållidav muv ájtov dijá vuosstij: 30 Návti Härrá hoallá: Mån 
vattáv faraov Hofrav, Egypta gånågisáv, suv vasjulattjajda gudi suv häggaj 
viggi, nåv gåktu vaddiv Sidkiav, Juda gånågisáv, Babylonia gånågissaj 
Nebukadnessarij, suv vasjulattjaj guhti suv häggaj vikkaj. 

45 

Sáhka Barukij 
1 Dájt bágojt profäjtta Jeremia Barukij javlaj, Neria Bárnnáj, guhti Jeremia 
sárno milta suv bágojt girjjegoabrráj tjálij Juda gånågisá Jojakima, Josia 
bárne, nälját ráddimjage. 2 Jeremia javlaj: »Návti Härrá, Israela Jubmel, 
dujsta hoallá, Baruk: 3 Dån javla: ’Vuoj munji, Härrá laset ådå bijnojt muv 
vájvijda! Lev sjuohkkadallamis vájbbam, iv ráfev gávna.’ 4 Valla Härrá 
gåhtjoj muv dunji vásstedit: Návti Härrá hoallá: Majt mån tsieggiv, dav 
gajkov, ja majt mån sáddjiv, dav råhttiv, åbbå ednamav miehtáj. 5 Áno gus 
allasit stuorra ássjijt? Ale dav dagá! Vuorbedisvuodav dibdáv gájkka 
viessogijt däjvvat, Härrá hoallá. Valla duv dibdáv hekkajn bessat, gåsi ájn 
maná.« 

46 

Egypta duobbmo 
1 Dát la Härrá báhko profäjttaj Jeremiaj álmmugij hárráj. 

2 Egypta hárráj. 
Egypta gånågisá farao Neko doarrofuova birra, mav Babylonia gånågis 

Nebukadnessar vuojtij Karkemishan, Eufrata guoran, Jojakima, Josia bárne, 
nälját ráddimjage Judan. 

3 Gárvvijihtit galbajt, 
vuolggit dårruj! 
4 Gäsástihtit hestajt! 
Goarŋŋut, rijddijiddje! 
Tjuottjadihtit oajvvesuojalmij, 
guojttisa dijá sájte, 
tjágŋalihtit ruovddegárvojda! 

 
5 Majt dal vuojnáv? 
Sij suorggani, alvosláhkáj balláji, 
sij gässádi. 
Sijá jállogisá li oajtádallam. 
Bádar manni, 
váni maŋus gehtjastik. 
Ballo juohkka háres, 
Härrá hoallá. 
6 Jåhtelamos ij bádar besa, 
jállogis ij gádjusa. 
Nuorttan, Eufratgátten, 
jårri ja gahttji. 

 
7 Guhtis Nijllaäno láhkáj dulvvá, 
bårssjo tjátjij láhkáj? 
8 Egypta Nijllaäno láhkáj dulvvá, 
gålgge tjátjij láhkáj. 

Ájádallá: Mån badjánav, lev ednamav gåbtjåtjit, 
dåssjidav stádajt ja gájkka dan viesádijt. 
9 Åvddålij, hesta! 
Vuodjit háhppelit, vávnnavuoddje! 
Vuolggit, jállogisá, 
dij Kusha ja Puta galbbaguodde, 
ludeaga gieldedum juovsaj! 

10 Dan biejve, hatto biejvve, Härrá Jubmel Sebaot vasjulattjajdis mávset. 
Svierdde de gallánibmáj bårrå, 
gallit gåjkov sijá varájn, 
dajna gå Härrá Jubmel Sebaot 
ássá njuovvamvärov 
nuorttaednamin, Eufratgátten. 
11 Vuolge Gileadij viettjatjit vuojddasav, 
vuorbedis niejdda Egypta. 
Moattelágásj dálkkasijt dån dåssjåj gähttjala – 
duv hávve ij save. 
12 Álmmuga li skámostat gullam, 
värált la dievas duv luodjomis. 
Jállogisá badjálakkoj gahttji 
ja aktan gådduji. 

 
13 Dát la báhko mav Härrá profäjttaj Jeremiaj hålaj, dalloj gå Babylonia 
gånågis Nebukadnessar lij boahtemin vuojtátjit Egyptav: 

14 Guláda Egyptan, 
sárnneda Migdolin, 
sárnneda Memfisin ja Tachpanchesan: 
»Tjuottjada, åro gárves, 
dajna gå svierdde gájkka duv birra bårrå!« 
15 Man diehti l Apis báhtaram, 
man diehti vuoksájubmelat ittjij nagá vuosteldit? 
Dajna gå Härrá suv vuojedij. 
16 Bálkkidum fuovva stimbaldij ja gahtjaj, 
ja nubbe nubbáj tjuorvudin: 

»Båhtit, vuolggup ruopptot 
iehtjama álmmuga lusi ja mijá ájtteklánndaj, 
håhkkididdje svierdes bádan!« 
17 Nabdostihtit faraov, Egypta gånågisáv, návti: 
Juhtsa mij ittjij boade. 

 
18 Nåv duohta gå viesov, Gånågis hoallá, 
sån gen namma l Härrá Sebaot, 
Tabora lágátjin várij gaskan, 
Karmela lágátjin merragátten 
le sån guhti boahtá. 
19 Åro gärgos rijkkabáhtaribmáj, 
dån Egyptan årromin, 
dajna gå Memfis ávttaduvvá, 
dåssjiduvvá vaj ij aktak danna åro. 
20 Egypta l tjáppa gujggo, 
valla nuorttat skåttåk la boahtemin. 
21 Ja ednama bálkkásnivta 
li buojdoduvvam gálbij lágátjin. 
Aktan báhtara jårgijdi, 
e nagá vuosteldit, 
dajna gå vuorbedisvuoda biejvve l boahtám, 
stráffa båddå. 
22 Gärmmaha láhkáj Egypta sjåhku 
gå vasjulattja validi. 
Timbartjuolle láhkáj 
áksjojisá suv ládi, 
23 suv vuomev mårddi, Härrá hoallá. 
Lågodime li, 
rássegahpanijs ienebun, 
ij aktak máhte dajt låhkåt. 
24 Vuorbedis Egypta skámo vuolláj sjaddá, 
álmmugij nuorttat guodeduvvam. 

25 Härrá Sebaot hoallá, Israela Jubmel: Mån mávsedav Amonav Nos ja 
faraov ja Egyptav, dan jubmelijt ja gånågisájt, goappátjagá faraov ja sijáv 
sunji åskeldime. 26 Vattáv sijáv vasjulattjajda gudi sijá häggaj viggi, 
Babylonia gånågissaj ja suv ålmmåjda. Valla dan maŋŋela ednam vat 
årrombájkken sjaddá nåv gåktu dålusj biejvijn, Härrá hoallá. 

Jáhtto Israelaj 
27 Ale balá, dån Jakob dievnáram, 
ale suorggana, dån Israel, 
mån gájov duv mälggat rijkas, 
mánájdat fáŋŋgavuoda ednamis. 
Jakob vaden jasskan viessu, 
suv ij aktak ájte. 
28 Ale balá, dån Jakob dievnáram, 
Härrá hoallá, 
dajna gå mån lav dujna. 
Dåssjidav gájkka álmmugijt 
maj sähkáj duv vuolgadiv. 
Valla duv iv dåssjida. 
Mån nuktalav duv, valla rievtesláhkáj, 
iv dibde duv stráffuk. 

47 

Filisteaga duobbmo 
1 Dát la Härrá báhko profäjttaj Jeremiaj filisteagij hárráj, åvddål gå farao 
váldij Gazav. 

2 Návti Härrá hoallá: 
Ge, tjáhtje nuorttan ahtsá, 
bårssjo ädnon sjaddá. 
Ednamav ja gájkka danna dulvvat, 
stádajt ja gájkajt daj sinna viessomin. 
Almatja niedan tjuorvvu, 
gájka ednamin viesso luodju 
3 guládijn åreshestajt duolmmomin, 

vávnaj skállav ja vieraj jumáv. 
Áhtje e vikka mánájdisá gájutjit, 
sijá gieda li gállnam. 
4 Dajna gå biejvve l boahtám filisteagijt dåssjidittjat, 
Tyrosa ja Sidona maŋemus viehkediddje 
li gájka gåddutjit. 
Härrá dåssjit filisteagijt, 
Kaftora suollu bátsidisáv. 
5 Gaza oajvvetjåhkås ráhkki, 
Ashkelon hevvan. 
Dån anakeagij bátsidis, 
man guhkev ietjat ájn varran sárjji? 
6 Vuoj, dån Härrá svierdde, 
goassa vijmak häjtá? 
Máhtsa dåhppåsit, 
vájdo ja åro jasska! 
7 Valla gåktus de svierdde häjttá 
gå Härrá l gåhttjomav vaddám? 
Ashkelonav ja merragáttev 
sån gåhtjoj ládat. 

48 

Moaba duobbmo 
1 Moaba hárráj. 

Návti Härrá Sebaot hoallá, Israela Jubmel: 
Vuoj Nebov, dåssjånam la! 
Kirjatajim la oajttum, 
dan laddne vuollánam ja tsuovkkanam. 
2 Moaba guddne ij la dasti. 
Heshbonin lidjin bahás ájggomusá: 
»Muorrodip Moabav, 
ij das galga álmmugin.« 

Aj dån, Madmen, galga sjávvunit, 
svierdde duv doarret. 
3 Luodjomtjuorvas Horonajimis gullu 
– vahágahttem ja garra håhkkånibme. 
4 Moab la tsuovkkanam, 
luodjomtjuorvas gitta Soarij gullu. 
5 Luchita buoldav 
almatja tjiero goarridi. 
Horonajima luojttádagás 
luodjomtjuorvvasa håhkkånimes gulluji. 
6 Báhtarihtit! Gádjut hekkada! 
Sjaddit sáttojmiehtse biesstagij muodugin! 
7 Dajna gå dån åskeldi 
ietjat dagojda ja dávverijda, 
de dån aj váldeduvá. 
Kemosh manná fáŋŋgavuohtaj, 
aktan härrájis ja ráddijiddjijis. 
8 Dåssjididdje boahtá juohkka stádaj. 
Ij aktak stáda gádjusa. 
Vákkev spedji, 
lágov ávttadi, 
nåv gåktu Härrá l hållam. 
9 Tsieggijihtit Moabij hávddegiergev, 
dajna gå ållåsit la bäjsstutjit, 
dan stáda li ávttasin sjattatjit, 
vaj älla årodahtte. 
10 Garroduvvam lehkus sån guhti Härrá dagojt ij duodas dåmada! 
Garroduvvam lehkus sån guhti svierdijnis ij varáv gålgåda! 

 
11 Moab la nuorravuoda rájes sieddusin viessum, 
jasska nåv gåktu vijnna smaje nanna, 
ij la lihtes lihttáj sjnjåraduvvam. 
Sån ittjij rijkkabáhtaribmáj maná. 

Dan diehti suv muosse bissu, 
ja suv habssa ij la ietjájduvvam. 

 
12 Mavas biejvve boahtá, Härrá hoallá, gå suv lusi rájav vijnnagålgådiddjijt. 
Sij gålgådi vijnav, duobbmiji suv lihtijt ja tsuovkkiji rájrrelihtijt. 13 Ja Moab 
Kemoshis bähtádallá, nåv gåktu Israel Betelis bähtádaláj, jubmelis masi 
åskeldin. 
 

14 Gåktus dij máhttebihtit javllat: »Midja lip jállogisá 
ja duosstelis doarroålmmå«? 
15 Moaba dåssjididdje ládi suv stádajt. 
Nuorra ålmmåjis buoremusá 
manni njuovaduvátjit. 
Návti Gånågis hoallá, sån gen namma l Härrá Sebaot. 
16 Moaba håhkkånibme lahkan, 
vuorbedisvuohta hähkkat boahtá. 
17 Ármestihtit suv, dij suv lahkaårro, 
dij gájka gudi namás dåbddåbihtit. 
Javllit: »Vuoj, doaddjum la nanos gånågissoabbe, 
härvvás ráddimsoabbe.« 

 
18 Luojttáda gudne alladisás 
ja tjåhkkida sjtunntjaj, 
dån Divona årro, 
dajna gå Moaba dåssjididdje duv ládi 
ja muvrridum stádajdat spedji. 
19 Tjuottjada gäjnnoguorraj váksjudittjat, 
dån Aroera årro, 
gatjáda báhtariddje ålmmås 
ja nissunis suojev åhtsåmin: 
»Mij la sjaddam?« 
20 Moab la vuollánam ja tsuovkkanam. 
Luodjut ja fuojkadihtit! 

Guládihtit Arnongátten 
Moab la dåssjånam. 

 
21 Duobbmo l gahttjam láhkuj, Holonij, Jahasij ja Mefaatij, 22 Divonij, Neboj 
ja Bet Divlatajimij, 23 Kirjatajimij, Bet Gamulij, ja Bet Meonij, 24 Keriotij ja 
Bosraj, gájkka Moaba stádajda, lahka ja guhkken. 

25 Moaba tjoarvve l tjuoladuvvam, 
suv fábmo l doaddjum, 
Härrá hoallá. 

26 Gárijduhttit suv, goarssástallam la Härrá vuosstij. Jålluris Moab ietjas 
vuoksasijn ja sjaddis sån tjajmon. 27 Dån ham Israelav tjajmon adni, ihkap 
suollagij siegen gávnadaláj, gå bilkkeda oajvát rissti agev sujsta javladijn? 
 

28 Guodit stádajdihtte ja årrujihtit bávtij gasskaj, 
dij Moaba årro! 
Dahkit nåv gåktu duvvo mij bieses dahká 
dievas bákteskurttjuj! 

 
29 Vuojnnám lip Moaba stuorástallamav, 
mieredis stuorástallamav, 
suv tjävlástallamav, mihástallamav ja stuorástallamav. 

30 Diedáv suv sniehpasin, Härrá hoallá. Skámodibme l suv goarssá, 
skámodibme gájkka majt dahká. 31 Danen Moaba badjel fuojkadav, gájkajs 
Moabin luojov, Kir-Heresa ålmmåjt mujtedijn sjuohkadav. 

32 Ienebut gå Jaserav tjierov duv, 
Sivmav, dån vijnnamuorra. 
Duv oavse vuohtjin ábev miehtáj, 
gitta Jasera rádjáj åledin. 
Sjattojdat ja vijnnamuorjijdat 
li dåssjididdje ravggim. 
33 Ávvo ja sjålle l gáhtum 
sjattadagájs, Moaba ednamis. 
Vijnav lav duolmudagájs duobbmim, 
ij aktak das vijnnamuorjijt duolmo. 

Tjuohppamtjuorvvasa li nåhkåm. 
34 Heshbon ja Elale luodjomtjuorvvasa gulluji gitta Jahasa rádjáj, Soaris gitta 
Horonajima ja Eglat Shelishia rádjáj. Vil Nimrima tjátje sjaddi miehttsen. 
35 Gádodav sijáv gudi Moabin alladisájn värrodi ja buollidi ietjasa 
jubmelijda värrodålåv, Härrá hoallá. 36 Dajna vájmmum Moabav ármmat 
sjnjurguna lágátjin, ármmat sjnjurguna lágátjin Kir-Heresa ålmmåjt. 
Dåssjånam la valljudahka majt åmastin. 37 Juohkka oajvvetjåhkkå l buolljat 
ja gájka li sjkávtjájt biesskedahttám. Gájka li ietjasa giedajt varran sárjjim, 
gájka li hårsåjda tjágŋam. 38 Moaba viesoj táhtjajs ja guovdojs gullu 
jábmemluojudis, dajna gå Moabav lav smållim nåv gåktu lihtev mav ij 
aktak sidá, Härrá hoallá. 39 »Vuoj, Moab la dåssjånam«, sij luodju, »Moab 
skámon jårges.« Moab sjaddá tjajmon ja baludissan sidjij birrusin 
viessomin. 
 

40 Dajna gå návti Härrá hoallá: 
Luoppo såjij goasskema lágátjin 
sån Moabav tjuolas. 
41 Stáda oajttu, 
doarroladne váldeduvvi. 
Dan biejve Moaba jállogisá 
hudji nåv gåktu riegádahtte nissun. 
42 Moaba álmmuk galggá dåssjiduvvat, 
dajna gå Härrá vuosstij la goarssástallam. 
43 Vádá, rågge ja gillar 
vuorddi dijáv Moabin viessomin, 
Härrá hoallá. 
44 Guhti vádás báhtar 
råggåj gahttjá, 
ja guhti råkkes bajás bässá 
gillarij dähppu. 

Dajna gå dibdáv vuorbedisvuoda jagev Moabav däjvvat, Härrá hoallá. 
 

45 Heshbona suojvvanisán 
báhtariddje viehke dagi tjuodtju. 

Dållå Heshbonis låvgijdij, 
dållåsjnjibttjo Sichona ladnes. 
Moaba gedav båldij 
ja stuojmmijiddje doarroålmmåj oajvvetjåhkåv. 
46 Vuoj dunji, Moab! 
Håhkkånam la Kemosha álmmuk! 
Duv bárne giddagissaj doalvoduvvin, 
duv niejda fáŋŋgavuohtaj. 

47 Valla boahtte biejvij lav Moaba vuorbev jårggålittjat, Härrá hoallá. 
Nåv lij sárnnom Moaba duobmo birra. 

49 

Ammona duobbmo 
1 Ammoneagij birra. 

Návti Härrá hoallá: 
Älla gus Israelan bárne, 
ij la gus sujna árbulasj? 
Jali man diehti l Milkom válldám Gadav árbben, 
man diehti álmmugis dan stádajn årru? 
2 Valla ájgge boahtá, 
Härrá hoallá, 
gå doarrotjuorvvasav dagáv 
Rabba vuosstij ammoneagij ednamin. 
Gierggehårren sjaddá, 
ja stáda dan birrusin boaldeduvvi. 
Israel de válldá árbev sijás gudi válldin árbev sujsta, 
Härrá hoallá. 
3 Fuojkada, Heshbon, 
dajna gå Aj la dåssjiduvvam, 
tjuorvudihtit, dij Rabba nissuna! 
Gárvvunihtit hårsåjda ja luodjut, 
sárjjijihtit ietjada sjvásjkujn! 
Dajna gå Milkom vuojeduvvá fáŋŋgavuohtaj 

ja suv härrá ja oajvemusá aktan sujna. 
 

4 Man diehti ietjat fámujn goarssu? 
Duv fábmo l gålgijdam, 
dån jáhkodis niejdda, 
dån guhti ietjat dávverijda åskelda: 
»Guhtis muv ládat duostasj?« 
5 Valla balov dibdáv duv däjvvat 
– Härrá Sebaot hoallá – 
juohkka guovlos. 
juohkka guovlluj hádjásihpit 
ja aktak ij báhtariddjijt tjoahkki. 

6 Valla dan maŋŋela jårggålav ammoneagij vuorbev, Härrá hoallá. 

Edoma duobbmo 
7 Edoma birra. 

Návti Härrá Sebaot hoallá: 
Ij la gus Teman dasti vijssudahka? 
Älla gus jiermmájn ráde vattátjit? 
Le gus sijá vijssudahka ássnam? 
8 Báhtarihtit! Jårgijdihtit! Tjiehkádihtit tjiegŋalissaj, 
dij Dedana årro! 
Dajna gå dibdáv vuorbedisvuodav Esauv däjvvat, 
gå haddudime båddå l ållånam. 
9 Jus vijnnamuorjjetjoagge duv lusi båhti 
de sij e bátsevtjuohppusav guode. 
Jus suollaga iján båhti, 
de sij biejssti nåv gåk siján la miella. 
10 Esauv buvtáv bihkusij; 
suv tjiehkádimsajijt buodtsodav, 
vaj ij máhte tjiehkusin bissot. 
Dåssjånam li suv máná, 
suv berraha ja suv sijddaguojme. 
Ij aktak javla: 

11 »Guode munji oarbbásijdat, 
mån huvsav sijáv, 
duv árbbátja máhtti munji dårvustit.« 

 
12 Návti Härrá hoallá: Jus sij gudi e ánssida gávtjas juhkat vierttiji dassta 
juhkat, lulu gus de dån dassta bessat? I dån luoddnok besa, juhkat viertti! 
13 Iehtjam namá baktu lav vuornnum, Härrá hoallá, Bosra galggá 
dåssjiduvvat ja bilkkeduvvat ja muorroduvvat, ja garrodime oassen 
sjaddat. Ja dan vuollásasjstáda sjaddi ihkeven ájggáj bátsidissan. 
 

14 Ságav lav Härrás oadtjum, 
sáhkaguodde l álmmugij sähkáj rájaduvvam: 
»Tjåhkanihtit mannit suv vuosstij! 
Dårrut!« 
15 Ge, duv dagáv álmmugijs uhtsemussan, 
gájkajs álbeduvvam. 
16 Ietjat mihásvuodas tjádjáni 
ja balos mav båkti, 
dån guhti gursjoj gaskan åro 
ja gen årromsadje l várretjåhkån. 
Jus ietjat biesev alla várráj dagá nåv gåktu goasskem 
de huoman duv vuolus gahtjadahtáv, 
Härrá hoallá. 

17 Edom dåssjiduvvá, gájka dan baktu fielastime alvaduvvi ja doargesti 
håhkkånimev vuojnedijn. 18 Sjaddá nåv gåktu Sodom ja Gomorra ja stáda 
birrusin dåssjiduvvin, Härrá hoallá: ij la årodahtte, ij aktak almasj danna 
åro. 19 Ge, nåv gåktu lädján boahtá Jordanvákke ávttsulagás ruoddnis 
guohtomednamijda, de mån hähkkat sijáv dassta vuojedav ja buoremus 
viertsajt oadtjusin válljiv. Guhti l muv muodugasj? Guhtis máhttá muv 
vásstedittjat biedjat? Makkir räjnnuhiddje mujna rijbbá? 20 Gullit dan diehti 
majt Härrá l Edoma hárráj mierredam, suv ájggomusájt Temana viesádij 
vuosstij: 

Duodaj, älo unnemusájt ierit giessi, 
guohtomednama sijá diehti doargesti. 

21 Gå gahttji, de ednam jutsás skielbes, 
tjuorvas gitta Ruohkomerraj gullu. 
22 Goasskema láhkáj sån hállán 
ja luoppo såjij Bosrav tjuolas. 
Dan biejve Edoma jállogisá 
hudji nåv gåktu riegádahtte nissun. 

Damaskusa duobbmo 
23 Damaskusa birra. 

Hamat ja Arpad goavgedibá, 
dajna gå bahás ságav libá gullam. 
Balos skielbestibá, nåv gåktu bieggás merra 
mij ij jasska. 
24 Damaskus hässu, 
jårgijt ja báhtar, 
garra balos, 
muodástuvvá ja vájvástuvvá degu riegádiddje nissun. 
25 Vuoj, hilgoduvvam la mihtos stáda, 
ávo årudahka! 
26 Nuorra ålmmå dal gahttunijda gahttji, 
gájkka doarroålmmå dan biejve gådduji, 
Härrá Sebaot hoallá. 
27 Mån buollidav Damaskusa muvrajt, 
dållå spädjá Been-Hadada ladnijt. 

Kedara ja Hasora duobbmo 
28 Kedara birra ja Hasora gånågisrijka birra, majt Babylonia gånågis 
Nebukadnessar vuojtij. 

Návti Härrá hoallá: 
Ládit Kedarav, 
muorrodihtit álmmugav lullen! 
29 Sijá goade ja älo váldeduvvi, 
sijá loavddaga ja gájkka åbmudagá. 
Sijá kamela rievoduvvi, 
ja almatja sidjij tjuorvudi: 



116 

»Ballo juohkka guovlos!« 
30 Báhtarihtit! Gáhtjadihtit dássta! Tjiehkádihtit tjiegŋalissaj, 
dij Hasora årro! 
Härrá hoallá. 
Dajna gå Nebukadnessar, Babylonia gånågis, 
la märrádusáv dijá vuosstij válldám. 
31 Ládit dáv jaskugis álmmugav 
mij sieddusin viessu, 
Härrá hoallá. 
Älla siján uvsa jalik buodo, 
vádás guhkken viessu. 
32 Sijá kamela oadtjusin váldeduvvi, 
sijá slihtura sállahin. 
Hájedav gájkka biekkajda 
ålmmåjt gudi vuobdajt li gedajs biesskedahttám. 
Juohkka guovlos dibdáv vuorbedisvuodav sijáv däjvvat, 
Härrá hoallá. 
33 Hasor galggá sjakálajda årrombájkken, 
åjdåmiehttsen ihkeven ájggáj. 
Ij la årodahtte, 
ij aktak almasj danna åro. 

Elama duobbmo 
34 Dát la Härrá báhko profäjttaj Jeremiaj Elama birra, gå Sidkia lij Juda 
gånågissan sjaddam. 

35 Návti Härrá Sebaot hoallá: 
Elama juovsav doajáv, 
dan ájnnasamos doarroräjdov. 
36 Luojtáv Elama vuosstij niellja biekka 
alme nieljet tjiegas. 

Hájedav sijáv gájkka dajda biekkajda, ja ij la álmmuk gåsi báhtariddje 
Elamis älla boahtám. 

37 Galgav Elamav balldalit 
dan vasjulattjajs gudi sijá häggaj viggi. 

Buvtáv sidjij vuorbedisvuodav, 
muv buolle moarev, 
Härrá hoallá. 
Rájav svierdev sijá gasskaj, 
dasik sijáv lav dåssjidam. 
38 Elamin galgav iehtjam tråvnåv tsieggit, 
ja dan gånågisáv ja oajvemusájt dåssjidav, 
Härrá hoallá. 

39 Valla boahtte biejvij jårggålav Elama vuorbev, Härrá hoallá. 

50 

Babylonia duobbmo ja Israela jáhttem gádjusibme 
1 Dát la báhko mav Härrá profejta Jeremia baktu sárnoj Babylonia, kaldeagij 
ednama, birra. 

2 Sárnnedihtit álmmugijda, tjuorvvut, 
bajedihtit doarroslávgáv, sárnnedihtit, 
allit sjávot åro, tjuorvvut: 
»Babylon la gahttjam, 
Bel tjuodtju skámujn, 
Marduk la muorroduvvam. 
Boajtojubmela tjuodtju skámujn, 
siejde li smållånam.« 
3 Dajna gå nuorttat álmmuk boahtá 
ja dahká ednamav åjdåmiehttsen 
gånnå aktak ij máhte årrot. 
Goappátjagá almatja ja juhtusa 
báhtari ja gáhtu. 

 
4 Dan ájge ja dan båttå, Härrá hoallá, Israela álmmuk vájalda boahtá ja Juda 
álmmuk aktan sijájn. Härráv, Jubmelisá, tjiero åhtsi. 5 Sionav åhtsi ja dåhku 
muodojt jårggåli. Härrá lusi båhti sujna aktánittjat ihkálasj lihton mij 
goassak ij vajálduvá. 6 Álmmugam lij tjádjánam ällo, räjnnuhiddje sijáv 
tjáddjidahttin, várijda sijáv hádjin. Váres dievváj gieverdime ietjasa 

vuojŋadimsajev vajálduhttin. 7 Gájka gej gávnadin sijáv bårrin, ja sijá 
vasjulattja javllin: »Midja lip vigedime.« Sij li ham Härrá vuosstij 
suddodam, guhti l sijá duohta guohtom ja áhtjijisá doajvvo. 
 

8 Báhtarihtit Babylonias, 
guodit kaldeagij ednamav, 
ja mannit viertsaj láhkáj älo njunnjegietjen. 
9 Dálla tjuottjeldahtáv Babylona vuosstij 
stuorra álmmugijt nuorttarijkas. 
Stádav ládatjit gárvviji, 
ja nuorttat dav oajtti. 
Sijá njuola li vuojttelis jállogisá lágásj, 
sån ij guoros giedaj máhtsa. 
10 Kaldea li rievuduvátjit, 
rievvára bårri ja galláni, 
Härrá hoallá. 
11 Ávvudihpit ja sjållerdihpit, 
dij gudi lihpit muv árbbeoasev rievvum, 
tjuosskobihtit gálbij láhkáj guodudagán 
ja russobihtit åreshestaj láhkáj. 
12 Valla äddnáda oadtju hehpanit ja skábmádit, 
guhti dijáv riegádahtij gudnedisvuohtaj boahttu. 
Sån sjaddá álmmugijs uhtsemussan 
– jakker ja ávtas åjdåmiehttsen. 
13 Härrá moare diehti 
Babylon galggá ávttasin, 
jårbbå ednam dåssjiduvvá. 
Gájka dan baktu fielastime 
alvaduvvi ja doargesti 
håhkkånimev vuojnedijn. 

 
14 Juoksavuohttje, årrut gárvvásin, 
ládit Babylonav gájkka bieles! 

Vuohtjit suv vuosstij, 
allit hánástalá njuolajt! 
Sån la Härrá vuosstij suddodam. 
15 Dahkit suv vuosstij doarrotjuorvvasav juohkka guovlos! 
Sån vuollán, 
suv toarnna gahttjá, 
suv muvra slábmi. 
Dajna gå návti Härrá mávset. 
Mávsedihtit suv, 
Dahkit sujna nåv gåktu sån la iehtjádijda dahkam! 
16 Muorrodihtit Babylonias sáddjimålmmåjt 
ja tjuohppijt tjuohppamájge. 
Máhttsis juohkkahasj álmmugises, 
håhkkididdje svierde bádan, 
báhtaris juohkkahasj ietjas ednamij. 

 
17 Israel la tjádjánam sávttsa, 
lädjána dav oagodi. 

Vuostak Assyria gånågis dav njielaj, ja vijmak Babylonia gånågis dan 
dávtijt såbåj. 18 Dan diehti Härrá Sebaot hoallá, Israela Jubmel: Babylonia 
gånågisáv ja suv rijkav mávsedav nåv gåktu Assyria gånågisáv mávsediv. 
19 Ja Israelav buvtáv ruoptus ietjasa guohtomednamijda, ja Karmelin ja 
Bashanin bässá guohtot. Efraima várijn ja Gileadin oadtju gallánibmáj 
bårråt. 20 Dan ájge ja dan biejve, Härrá hoallá, Israela vielgijt åhtsi, valla älla 
dasti, Juda suttojt åhtsi, valla e gávnnu, dajna gå luojtáv sidjij ándagis gejt 
dibdáv ájn viessot. 
 

21 Vuolggit Meratajima ednama vuosstij, 
ládit dav, ládit Pekoda viesádijt! 
Oagodihtit, gåddit ja dåssjidihtit sijáv gitta maŋemussaj, 
Härrá hoallá. 
Dagá nåv gåktu duv lav gåhttjom! 
22 Doarrojuhtsa gullu ednamin, 
stuorra håhkkidibme. 

23 Vuoj, doaddjum ja tsuovkkidum 
la gájkka värálda miehtjer. 
Vuoj, Babylona vuorbe diehti 
álmmuga suorggani. 
24 Allasit gielav biedji, Babylon, 
ja åvddål gå árvvedi de dån dähpo, 
dån gávnadalli ja giddiduvvi, 
dajna gå Härrájn dårudi. 
25 Härrá l värjjokámmáris rahpam 
ja moares doarroräjdojt ássam, 
dajna gå Härrá Jubmel Sebaot 
la bargov dåjmadittjat Kaldeagij ednamin. 
26 Vuolggit dan vuosstij gájkka guovlos, 
rahpit dan gårnneájtijt, 
Hårrijihtit gájkka ja dåssjidihtit dav, 
allit majdik guode! 
27 Gåddålihtit vuovsájt, 
mannisa njuovaduvátjit! 
Vuoj sidjij, sijá biejvve l boahtám, 
sijá vájvij båddå. 

28 Gullit gåktu almatja báhtari Babylonias giehtutjit Sionin Härrá, 
Jubmelimme, rávkká tiemmpelis åvdås mávseduvvat! 
 

29 Vuolggit gåhtjutjit juoksavuohttjijt Babylona vuosstij, 
gájkajt gudi juovsav gielldi! 
Birástahttit suv juohkka guovlos, 
allit avtak dibde bádar bessat! 
Mávsedihtit suv gájkka bahádagoj diehti, 
dahkit sujna nåv gåktu sån iesj la dahkam! 
Härráv la vuosteldam, 
Israela Ájllisav. 
30 Dan diehti nuorra ålmmå gahttunijda gahttji, 
gájkka suv doarroålmmå dan biejve gådduji, 
Härrá hoallá. 

31 Ge, jårgijdav dal dujsta, dån stuorástalle, 
Härrá Jubmel Sebaot hoallá, 
dajna gå duv biejvve l boahtám, 
duv stráffa båddå. 
32 Stuorástalle jårrå ja gahttjá 
ja aktak ij suv tjuottjeldahte. 

 

Suv stádajt buollidav, 
ja dållå divna daj birra dåssjijt. 

 
33 Návti Härrá Sebaot hoallá: 
Duolmoduvvam la Israela álmmuk, 
ja nåvti aj Juda álmmuk. 
Gudi sijáv fáŋŋgavuohtaj doalvvun 
sijáv bisodi ja luojttemis nádu. 
34 Valla sijá gáddjo l fábmogis, 
Härrá Sebaot la suv namma. 
Sijá ássjijt huksá 
ja vaddá ednamij ráfev, 
valla ráfedisvuodav Babylonia årrojda. 

 
35 Svierdde kaldeagij vuosstij, 
Härrá hoallá, 
Babylona viesádij vuosstij, 
dan oajvemusáj ja vijsugij vuosstij! 
36 Svierdde dan tsoavtsodiddjij vuosstij, 
jallan sjaddi! 
Svierdde dan doarroålmmåj vuosstij, 
sälldát balláji! 
37 Svierdde dan hestaj ja vávnaj vuosstij, 
bálkkásnivtaj vuosstij dan sinna, 
nissunij lágátjin sjaddi! 
Svierdde dan dávversluokkoj vuosstij, 
rievuduvvat galggi! 

38 Svierdde dan tjátjij vuosstij, 
gåjkkåt galggi! 
Dajna gå boajtojubmelij ednam la dát, 
vastes siejdijt dievnasti bierigij láhkáj. 
39 Dan diehti sáttojmiehtse juhtusa ja hyena danna årru, 
lidno danna årudi. 

Almatja e das goassak danna åro, buolvas buolvvaj ávttasin galggá. 40 Nåv 
gåktu Sodomav ja Gomorrav ja stádajt birrusin dåssjidiv, Härrá hoallá, de ij 
aktak galga danna viessot, ij aktak almasj danna årrot. 
 

41 Gehtja, nuorttarijkas álmmuk boahtá, 
stuorra rijkka ja fábmogis gånågisá tjuodtjeli 
värálda gietjes. 
42 Juovsav ja sájtev guoddi, 
bahá ja ármodime li. 
Jiedna l márajdiddje mera lágátjin 
gå hestaj rijddi båhti, 
dårruj gárvedam 
duv vuosstij, vuorbedis Babylon. 
43 Sáhka Babylonia gånågissaj jåvsåt 
ja suv gieda gállnadi. 
Garra balluj boahttu 
nåv gåktu riegádahtte nissun. 

 
44 Ge, nåv gåktu lädján goarŋŋu Jordanvákke ávttsulagás ruoddnis 
guohtomednamijda, de mån Babylonav hähkkat dassta vuojedav ja 
buoremus viertsajt oadtjusin válljiv. Guhti l muv lágásj? Guhtis muv 
máhttá biedjat vásstedittjat? Makkir räjnnuhiddje mujna rijbbá? 45 Gullit 
dan diehti majt Härrá l Babylona hárráj mierredam, suv ájggomusájt 
kaldeagij ednama vuosstij: 

Duodaj, älo unnemusájt ierit giessi, 
guohtomednama sijá vuorbe diehti doargesti. 
46 Gå gullu tjuorvas »Babylon la gahttjam« de ednam skielbes, 
ja dan luodjomtjuorvas álmmugij gaskan sjkádnjá. 

51 
1 Návti Härrá hoallá: 

Ge, mån bajedav dåssjididdje bieggavirov 
Babylona vuosstij ja Lev Kamaja årroj vuosstij. 
2 Rájav amugijt smållitjit Babyloniav. 
ja rievudittjat ednamav. 
Juohkka guovlos dav ládi 
gå nieda biejvve l ållånam. 
3 Gielldis juoksavuohttje juovsav 
ja tjágŋis värjjogárvojda. 
Allit dan nuorra ålmmåjt árjo, 
dåssjidihtit ålles doarrofuovav! 
4 Kaldeagij ednamin ruossi, 
njuolaj båskåduvvam dan gahttunijn jalkkahi. 

 
5 Äbá la Israel ja Juda árbålmmå, 
äbá la Jubmelis, Härrá Sebaotas guodedum, 
vájku sijá ednam la dievas mättojs 
Israela Ájllisa åvdån. 
6 Mannit Babylonias bádan, 
åhtsit suojev, 
vaj ehpit suttoj diehti soakko. 
Dajna gå ájgge l dal Härráj mávsedit, 
dagojisá milta sån sijáv máksá. 
7 Babylon lij gållegávttja Härrá giedan, 
ålles väráldav gáriduhtij. 
Álmmuga dassta vijnav juhkin, 
dan diehti bierigin sjaddin. 
8 Hähkkat Babylon gahtjaj ja dåssjånij. 
Ármmadahtjit suv! 
Buktit suv hávváj vuojddasav, 
márjju de savván. 

9 Mij gähttjalijma Babylonav buoredit, 
mavas ittjij buorrána. 
Guodit suv! Vuolggup dássta 
guhtik ietjas ednamij. 
Suv duobbmo almmáj ållå, 
gitta balvaj rádjáj badján. 

 
10 Härrá l midjij riektáv ássam. 
Båhtit, giehttop Sionin 
majt Härrá, Jubmelimme, la dahkam! 

 
11 Sjnjuhttijihtit njuolajt, 
dievddit njuollaskuvdojdihtte! 

Härrá l hasodam Media gånågisájt, dajna gå sån ájggu Babylonav dåssjidit. 
Jubmel rávkká mávseduvvat, tiemmpelis åvdås mávseduvvat. 

12 Bajedihtit doarroslávgáv Babylona muvraj vuosstij! 
Váksjujihtit váttugit, 
biedjit vávtajt, 
tjiehkádihtit ládatjit! 
Härrá märrádusás váldij 
ja dálla ájtojdis ålli 
Babylona viesádij vuosstij. 
13 Dån guhti stuorra tjátjij lahka vieso 
ja dávverijs la boanndá, 
duv ájgge l dal ållånam, 
duv gådos jallas. 
14 Härrá Sebaot la ietjas namán vuornnum: 
Lev duv almatjijs dävdátjit, 
nåv ållon gå rássegahpana. 
Sij bajedi duv vuosstij doarrotjuorvasa. 

 
15 Härrá fámujnis väráldav dagáj, 
vijsesvuodajnis ednamav vuododij 
ja vijssudagájnis almev låvdij. 

16 Suv giella sjkánjadijn alme tjátje sjåvvi, 
rássjobalvajt bajedahttá värálda gietjen, 
eldagisájt eldagahttá ja rásjov gahtjadahttá 
ja biekkajt ájtijstis båsodahttá. 
17 Gájka li gájvvása, e majdik buojkká, 
gållesmirjár la jubmelgåvåstis bähtádallam: 
suv siejde li sválskudagá, 
ij la daj sinna hägga. 
18 Dåssjå li, samssás dávvera. 
Vájve båttå muorroduvvi. 
19 Jakoba oasse ij la daj lágátjin, 
dajna gå sån la gájkka sjivnnjedam, 
ja Israel la suv ietjas máddo, 
Härrá Sebaot la suv namma. 

 
20 Dån la muv miehtjer, muv doarroräjddo. 
Dujna tsuovkkiv álmmugijt, 
dujna dåssjidav rijkajt, 
21 dujna tsuovkkiv hestajt ja rijddijiddjijt, 
dujna tsuovkkiv doarrovávnajt ja vuoddjijt, 
22 dujna tsuovkkiv ålmmåjt ja nissunijt, 
dujna tsuovkkiv vuorrasijt ja nuorajt, 
dujna tsuovkkiv báhtjajt ja niejdajt, 
23 dujna tsuovkkiv räjnnuhiddjev ja älov, 
dujna tsuovkkiv bånndurijt ja vuovsájt, 
dujna tsuovkkiv ednamhärrájt ja oajvemusájt. 

 
24 Dijá vuojnedijn mávsedav Babylonav 
ja gájkka Kaldea årrojt 
gájkka bahá diehti majt li Siona vuosstij dahkam, 
Härrá hoallá. 

25 Mån dal dujsta jårgijdav, dån bäjsko várre, Härrá hoallá, dån guhti ålles 
ednamav bäjstá. Bajedav duv vuosstij giedam, jållerdav duv bávtijs ja 
dagáv dujsta guorbbam várren. 

26 Dujsta ij váldeduvá 
tjiehkagiergge jalik vuodogiergge, 
dajna gå dån la ávttasin sjattatjit 
ihkeven ájggáj, Härrá hoallá. 

 
27 Bajedihtit doarroslávgáv ednamin, 
båssut jiednatjårvijt álmmugij gaskan, 
gárvedihtit sijáv Babylona vuosstij dårutjit, 
gåhttjut suv vuosstij rijkajt 
– Araratav, Minniv ja Ashkenasav – 
biedjit suv vuosstij doarrooajvev, 
dibddit hestajt sjåvvat 
degu muojdde rássegahpanijs. 

28 Gárvedihtit álmmugijt suv vuosstij dårutjit, Media gånågisájt, dan 
ednamhärrájt ja gájkka oajvemusájt, ålles vieldev mav ráddiji. 

29 Ednam de doarges ja skielbbi, 
dajna gå Härrá ållit ájggomusájdis Babylona vuosstij: 
ednamav ávttasin dahkat 
vaj ij aktak danna åro. 
30 Babylona doarroålmmå li oajbbomav luojttám, 
ladnijnisá tjåhkkåhi, 
sijá fábmo l nåhkåmin, 
nissunij lágátjin sjaddin. 
Viesojt li buollidam, 
buodo li doaddjum. 
31 Viehkke viehkke maŋen, 
sáhkaguodde sáhkaguodde maŋen, 
båhti juohkka guovlos Babylonia gånågisá lusi 
giehtutjit suv stáda váldeduvvá. 
32 Gáládagá li åmastuvvam, 
gárde li buollám, 
doarroålmmå li ållu suorgganam. 
33 Dajna gå návti Härrá Sebaot hoallá: 
Vuorbedis Babylon la tjuolldemsaje lágásj 

mij la áttjak duolmoduvvam. 
Oanegis ájgen la tjuohppamájgge. 

 
34 Nebukadnessar, Babylonia gånågis, 
muv båråj, sån muv rubáj. 
Muv guoros lihtten dagáj. 
Nåv gåktu hárjakgermaj muv njielaj, 
tjoajves muv härskojs dievdij 
ja muv rájaj. 
35 Däjvvisa dal Babylonav gájkka bahá 
ja gájkka dåssjidime majt lav gillam, 
javlli Siona viesáda. 
Båhtis muv gålgådum varra 
Kaldea viesádij badjel, 
javllá Jerusalem. 
36 Dan diehti Härrá návti hoallá: 
Duv ássjev dal gehtjadav 
ja duv bieles mávsedav. 
Mån gåjkkådav sijá merav 
ja sijá ádjagav tsoahkodav. 
37 Ja Babylon galggá gierggehårren, 
sjakálajda årrombájken, 
unugis åjdåmiehttsen, 
gånnå aktak ij åro. 
38 Sij sjärggu aktan nåv gåktu lädjána, 
harri nåv gåktu nuorra lädjána. 
39 Mån rievddadav sijá juhkamusáv sälggan 
ja sijáv vuoladuhtáv. 
Ihkálasj nahkárij oaddáji 
e ga dasti gåhttså, 
Härrá hoallá. 
40 Njuovvamsadjáj sijáv doalvov nåv gåktu lippajt, 
nåv gåktu viertsajt ja hábrrájt. 

41 Vuoj, Sheshak la gahttjam, 
gájkka värálda mihásvuohta váldeduváj. 
Vuoj, Babylona vuorbe diehti 
álmmuga suorggani. 
42 Babylon merraj vuolmmasij, 
bårssjo báro dav gåbttji. 
43 Dan stáda li ávttasin sjaddam, 
ássnam åjdåmiehttsen, 
gånnå aktak ij vieso, 
gåsi aktak ij fielasta. 
44 Mån mávsedav Belav Babylonan 
ja njálmestis bagestav majt sån njielaj. 
Álmmuga e dasti 
suv lusi tjåhkana. 
Babylona muvra aj gahttji. 

 
45 Álmmugam, vuolggit dassta, 
åhtsit suojev 
Härrá buolle moares bádan. 

46 Årrot jálo, allit balá ságajs ma ednamin gulluji. Avta jage sáhka boahtá, 
boahtte jage nubbe, sága vierredagojs ednamin ja ráddijiddje doaros 
ráddijiddje vuosstij. 
 

47 Ge, ájgge boahtá 
gå Babylona boajtojubmelijt mávsedav. 
Gájkka ednam de skámujn tjuodtju 
ja gájka gahtjaduvvama danna jalkkahi. 
48 Almme ja ednam ja gájkka danna 
ávvudalli Babylona diehti 
dåssjididdjij nuorttat nággidijn. 
49 Babylon viertti gahttjat 
Israela gåttedum almatjij diehti, 
nåv gåktu Babylona diehti 
gåttedum almatja li ednamav miehtáj gahttjam. 

50 Dij gudi svierdes besajda, 
vuolggit dássta, allit bátse! 
Mujttit Härráv mälggat ednamijn, 
ja huomahihtit Jerusalemav. 
51 Mij álbeduvájma ja bilkkeduvájma, 
mijá muodo skámos ruopsudin, 
gå vierruha nággijin 
Härrá ájlis tiemmpelij. 
52 Valla ájgge boahtá, 
Härrá hoallá, 
gå Babylona boajtojubmelijt mávsedav 
ja sárjjiduvvij luodjom ålles ednamin gullu. 
53 Juska vil Babylon luluj almmáj badjánit 
ja alla ladnes nanostahttet, 
de lulun muv dåssjididdje dåhku åledit, 
Härrá hoallá. 
54 Luodjomtjuorvas Babylonas gullu, 
tjervas la håhkkånibme kaldeagij ednamin. 
55 Dajna gå Härrá dåssjit Babylonav, 
sjávvunahttá dan jieddnás stuojmev. 
Báro márajdi alla jumájn 
nåv gåktu stuorra ädno. 
56 Dåssjididdje boahtá, 
Babylona vuosstij boahtá. 
Jállogisá fáŋŋgiduvvi, 
sijá juovsa doaddjuji. 
Dajna gå Härrá l haddudime Jubmel, 
ållåsit sån mávset. 

57 Babylona oajvemusájt gáriduhtáv, dan ednamhärrájt, ráddijiddjijt ja 
jállogisájt. Ihkát oaddáji e ga dasti gåhttså, Gånågis hoallá, sån gen namma l 
Härrá Sebaot. 

58 Návti Härrá Sebaot hoallá: 
Babylona gåbdes muvrra 
ednamij jalkkiduvvi, 

dan alla uvsa buolláji. 
Álmmuga ietjasa dåssjåj nåhkådi, 
dålå sállahin sijá bargo sjaddi. 

 
59 Dát la gåhttjom mav profäjtta Jeremia vattij Serajaj, Neria bárnnáj, 
Machseja áddjovij, dalloj gå Juda gånågis Sidkia lij nälját ráddimjagenis 
aktan Serajajn Babyloniaj vuolggemin. Seraja lij gårdaldiddje. 60 Jeremia tjálij 
girjjegoabrráj gájkka vuorbedisvuodajt ma galggin Babylonav däjvvat, 
gájkka dajt ma Babylona hárráj lij tjáleduvvam. 61 Jeremia Serajaj javlaj: »Gå 
Babylonaj jåvsåda, de galga låhkåt gájkka dájt bágojt. 62 Javla: Härrá, dån la 
iesj nihtodam dáv bájkev biejsstet, vaj aktak ij danna åro, e almatja e ga 
juhtusa; ihkeven ájggáj ávttasin sjaddá. 63 Gärggam girjjegoabres låhkåmis 
de tjaná dasi giergev ja bálkesta Eufrataj. 64 De javla: Návti galggá Babylon 
vuodjot ja ij das goassak badjánit, daj stuorra vuorbedisvuodaj diehti maj 
dibdáv dav däjvvat.« 

Dási Jeremia bágo nåhki. 

52 

Jerusalem gahttjá, tiempel dåssjiduvvá ja álmmuk doalvoduvvá 
1 Sidkia lij guoktalåkavta jage gå gånågissan sjattaj, ja Jerusaleman ráddij 
lågenanavtav jagev. Iednes namma lij Hamutal, Jeremia niejdda Livnas. 
2 Sån dagáj dav mij lij bahán Härrá tjalmijn, ållu nåv gåktu Jojakim dagáj, 
3 ja moarenis Härrá vijmak Jerusalemas ja Judas jårgijdij. 

Sidkia de Babylonia gånågisáv vuosteldij, 4 ja avtsát ráddimjages, lågåt 
máno lågåt biejve, Babylonia gånågis Nebukadnessar vuolgij ålles fuovajnis 
Jerusalema vuosstij. Stádav birástahttin ja buodov dan birra dahkin. 
5 Stádav birástahttin gitta gånågisá Sidkia lågenanvuostasj ráddimjage 
rádjáj. 6 Nälját máno avtsát biejve, gå nielgge nåv vájvedij ja álmmugin 
ällim bårråmusá, 7 de stáda muvrajt gajkkun. Gånågis ja gájkka 
doarroålmmå iján báhtarin. Stádav guodin uksarájge baktu dan guovte 
muvra gaskan gånågisá sjattadagá guoran, ja de Jordanvákke guovlluj 
mannin. 8 Mavas kaldeagij doarrofuovva Sidkiav doarrádaláj ja suv jåvsåj 
sáttojmiehtsen Jeriko guoran. Gájkka suv doarroålmmå suv de guodin ja 

hádjánin. 9 Kaldeaga suv giddijin ja doalvvun Babylonia gånågisá 
Nebukadnessara lusi Rivlaj, Hamata ednamij, gånnå suv guoradin. 
10 Babylonia gånågis hekkaduhtij Sidkia bárnijt tjalmijis åvdån. Gájkka 
allamáttok ålmmåjt aj hekkaduhtij Rivlan. 11 Dan maŋŋela Sidkiav 
tjalmeduhtij. Babylonia gånågis suv ruovdderiggasijda tjanáj ja Babylonaj 
doalvoj. Danna suv giddagissaj biejaj gitta jábmema rádjáj. 

12 Vidát máno lågåt biejve – gånågisá Nebukadnessara lågenanavtsát 
ráddimjage Babylonian – Nebusaradan, häggagáhttárij oajvve, aktan avtajn 
Babylonia gånågisá lagámus ålmmåjs, bådij Jerusalemaj. 13 Sån buollidij 
Härrá viesov ja gånågisá ladnev, vil gájkka Jerusalema viesojt, gájkka 
ráddijiddjij viesojt båldij. 14 Ja Kaldea doarrofuova suv maŋen gajkudin 
gájkka muvrajt Jerusalema birra. 15 Häggagáhttárij oajvve Nebusaradan 
vuolgadij doarroålmmåjt gudi lidjin stádaj báhtsám ja sijáv Babylonia 
gånågisá bälláj mannam, nåv aj báhtsám viddnobarggijt. 16 Valla häjomus 
almatjijs muhtemijt häggagáhttárij oajvve guodij bargatjit vijnnagárdijn ja 
áhkkarijn. 

17 Kaldeaga gajkudin brånssåtjuoldajt Härrá vieson, nåv gåktu juolgijt ja 
Merav brånsås, ja gájkka brånsåv doalvvun Babyloniaj. 18 Válldin aj rujtajt, 
goajvojt, nijbijt, värrogárijt, lihtijt, ja gájkka ietjá brånssågávnijt majt 
jubmeldievnon adnin. 19 Häggagáhttárij oajvve váldij allasis njárrijt, äbbárijt, 
värrogárijt, rujtajt, gintaljuolgijt, lihtijt ja gávtjajt, ma lidjin tjielgga gålles jali 
silbas. 20 Guokta tjuolda, Merra, lågenanguokta vuovsá Mera vuolen, juolge 
majt gånågis Salomo Härrá viessuj dagádahtij – brånsså dajn gálvojn lij nåv 
ållo vaj ittjij maná viehkkit. 21 Tjuolda lidjin goabbák lågenangávtse stihko 
allaga ja birrudahka lij lågenanguovte stihko. Ledjin vuovdaga, ja siejne 
nielje tjuvde gassaga. 22 Goappásj tjuoldajn lidjin brånssåoajve, vidá stihko 
allaga, ja daj birra lij granáhttaähppalijs bárgim, gájkka brånsås. 
23 96 granáhttaähppala lidjin vuojnnusin; bárgima birra lidjin tjoahkkáj 
100 granáhttaähppala. 

24 Häggagáhttárij oajvve giddij alemushärráv Serajav, suv lagámus härráv, 
Sefanjav ja gålmmå sjielmmágáhttára. 25 Stádas sån giddij gånågisdievnárav 
guhti lij doarroålmmåj oajvemus, gånågisá lagámus ålmmåjs gietjav, 
doarrofuova oajve tjállev, gen dahkamus lij stáda ålmmåjt gåhttjot 
doarrofuovvaj, ja vil 60 ietjá ålmmå stádan. 26 Häggagáhttárij oajvve 

Nebusaradan sijáv giddij ja doalvoj Babylonia gånågisá lusi Rivlan. 
27 Danna Rivlan, Hamata ednamin, gånågis sijáv hekkaduhtij. Nåvti Juda 
álmmugav ednamistes doalvvun. 

28 Dát la álmmuk mav Nebukadnessar doalvoj: giehttjit jage 3 023 judeaga, 
29 Nebukadnessara lågenangávtsát ráddimjage 832 Jerusalema viesádijs 30 ja 
Nebukadnessara guoktalågenangoalmát ráddimjage Häggagáhttárij oajvve 
Nebusaradan doalvoj 745 judeaga – 4 600 almatja tjoahkkáj. 

Jojakim lånestuvvá 
31 Gålmmålåkgiehttjit jage gå Juda gånågis Jojakim lij fáŋŋgavuodan, 
lågenannuppe máno guoktalåkvidát biejve, de Babylonia gånågis Evil 
Merodak suv lånestij, daŋga jage gå sån lij gånågissan sjaddam. 
Fáŋŋgagoades suv luojtij 32 ja buorremielagin suv dåjmadij; åvdemussan 
suv biejaj gånågisáj siegen suv lunna Babylonan. 33 Jojakim besaj 
fáŋŋgabiktasijdes nuollat, ja dallutjis sån båråj gånågisá bievden guhkev 
viessomin lij. 34 Viessomuháv oattjoj Babylonia gånågisás, biejves bäjvváj 
majt dárbahij, gitta jábmembiejves rádjáj, guhkev viessomin lij. 


